
KABANATA  1
ANG MABANGIS NA ASO

PANAHON NA NAMAN ng tag-init.
Tila pati ang hangin ay naaburido at

nagwelga kaya maalinsangan pa rin kahit gabi
na. At ang mainit na singaw sa kulob na silid
ang dahilan ng hindi pagkatulog ni Rigor.

Maghahatinggabi na’y hindi pa rin
makagawa ng diretsong tulog si Rigor.
Sandaling makakaidlip para muling
gagambalain ng init.

“Alam ko na ang gagawin ko, Bruno,
para maalis ang buwisit na init na ‘to,” sabi ni
Rigor sa alagang aso na nakahiga sa isang
sulok ng silid.

Nang marinig ng itim na doberman ang
pagtawag sa pangalan ay maliksi itong
bumangon. Tuwid na tuwid na nakatayo ang
mga kinortehang tainga at masiglang
kumakawag ang kapirasong buntot.

Tumayo ang lalaki mula sa
pagkakahiga. Dumampot ng tuwalya at
nagtuloy sa banyo. Nahiga ang aso sa may
pintuan ng banyo. Binabantayan nito ang
amo.

Ilang minuto ang lumipas at lumabas ng
banyo si Rigor na pinupunasan ang basang
katawan. May maginhawang ngiti na sa mga

labi. Mabilis siyang nagbalik sa silid at tulad
nang dati, kasunod niya ang alaga.

“Tamang-tama ‘to, Bruno. Kahit anong
pabalibalikwas ang gawin ko’y malamig pa
rin,” nakangiting sabi ng lalaki habang
nilalatag ang basang tuwalya sa kama upang
mahigaan. Sa ganoong paraan tuluyan nang
naidlip si Rigor.

Sa kalaliman ng gabi at mahimbing na
pagkakatulog ni Rigor, hindi na niya
naulinigan ang mga mahihinang alungitngit ng
salamin. Mistulang hinihiwa iyon ng matalim
na bagay.

Ngunit hindi iyon nakaligtas sa matalas
na pandinig ni Bruno. Agad na tumayo ang
aso. Tahimik na nanaog ito at nagtungo sa
kusina sa dakong likuran ng kabahayan.

Subali’t wala itong nakita kung sino ang
may kagagawan ng ingay. Patuloy ang
paglapit ng aso nang makita nitong
nakabukas ang pintuan. Sa pamamagitan
nang pagbutas sa salamin ng bintana na
malapit sa pinto, naabot ng mga nanloloob
ang seradura.

Sa pagkakita ng aso na bukas ang pinto
ay tahimik itong tumuloy sa salas. Sa kabila
ng kadiliman ay nalantad sa mga matatalas
na mata ng aso ang dalawang lalaki. Isang



    B1  Gan g :  Mask ar a n i  Lon g in o       …  6

payat at isang punggok ang nanloloob sa
teritoryo nila.

Ngunit hindi muna kumahol ang aso.
Walang kamalay-malay ang mga
magnanakaw na may nagmamatyag na pala
sa kanila dahil umaayon sa dilim ang kulay ng
aso.

“Tiba-tiba tayo. Mamahaling muwebles
at mga antigo ang narito,” dilat na dilat na
bulong ni payat sa kasama.

“Pero, Tsong, puro luma naman ang
gamit dito a,” reklamo ng pandak na mama.

“Tanga! Kaya nga antigo e,” anito sabay
batok sa kasama nang mamataan nito ang
isang malaking chinese ceramic vase. Sa
hitsura pa lamang, tiyak nang mamahalin
iyon.

Akmang bubuhatin na ni payat ang vase
nang ubod lakas na tumahol si Bruno. Parang
kumulog sa loob ng kabahayan sa lakas at
laki ng boses ng pure-breed at imported na
aso. Halos mapatalon tuloy sa kinatatayuan
ang dalawang magnanakaw sa pagkagulat.

Napabalikwas naman sa kama si Rigor
nang marinig ang kakaibang tahol ng alaga.
Kilala niya ang tahol na iyon ni Bruno. May
ibang tao sa loob ng bahay!

Mabilis na ipinasok ni Rigor ang kanang
braso sa ilalim ng kutsong hinihigan. Doon ay

dinukot niya ang isang revolver. Hindi na niya
kailangang tingnan kung may bala ang baril
dahil tiyak niyang may laman iyon. Sa
kanyang peligrosong hanapbuhay, kailangang
lagi siyang may nakahandang armas. Mabilis
na tinungo ni Rigor ang main switch sa
dingding ng silid at binuksan iyon.

Lalong nataranta sina payat at punggok
nang biglang magliwanag ang kabahayan. At
halos lumuwa ang mga mata nila nang
lumantad sa kanilang harapan ang malaki,
mabangis at nagngangalit na asong si Bruno.

“Takbooo!” natatarantang sigaw ni
payat.

Muntik nang magkapalit ng mukha ang
dalawa nang magkabungguan sila sa
pagtakbo.

“Ano ba?!” sigaw ni payat sabay tulak sa
mukha ng kasama. “Sa kusina tayo!”

Nakakailang hakbang pa lamang sila
nang mabilis na kumilos si Bruno upang
harangan ang kanilang daan. Ang mga
nakalabas na malalaking pangil nito ay babala
sa kanilang huwag man lamang makaisip na
gumalaw.

“Tsong, masama ang tingin ng aso sa
‘yo,” nahintatakutang pansin ni punggok.
“Mukhang interesado sa mga butu-buto mo.”

“A ganoon! Tingnan natin kung
sasantuhin siya ng balisong ko!” Akmang may
bubunutin sa baywang ang nagyayabang na
magnanakaw nang sa isang kisap-mata ay
dinamba siya ni Bruno.

Halos kasing taas ng tao nang tumayo
ang aso kaya madaling naibuwal nito si payat.

Parang itinulos sa kinatatayuan na
napatulala si punggok nang makitang
nakakubabaw ang aso sa kasama.

Napapikit sa nerbiyos at halos himatayin
sa takot si payat nang maramdaman niya ang
mainit na hininga ng umuungol na aso.
Tumutulo pa nga ang laway ng aso sa
kanyang mukha dahil halos nakadikit na ang
nguso ng mabangis na hayop sa kanya.

“Tsk! Tsk! Tsk! Ang malas n’yo naman,
mga pare ko. Nagkamali kayo ng pinasok na
bahay,” iiling-iling at sarkastikong wika ni
Rigor.

Napalingon si payat sa pinagmulan ng
tinig. Nakita niyon si Rigor na nakasandal sa
dingding. Prenteng-prente ang lalaki.

“B-Bossing, p-patawarin mo na kami. G-
Gipit lang kami sa pera. Saka puwede bang
paalisin mo na ang aso mo,” halos mapaiyak
na samo ni payat habang inilalayo ang mukha
mula sa doberman na nakadagan sa kanya.

“Bruno, come here! Sit!” Parang
maamong tupa na sumunod ang aso. Naupo
ito sa tabi ng amo ngunit nasa mga mata pa
rin ang kabangisan.

Agad na tumayo si payat at mabilis na
nagtago sa likod ng kasama. “A-Among tunay,
hinding-hindi na ho kami uulit. Huwag mo na
kaming isuplong sa pulis,” pakiusap ni payat.

Matamang tinitigan ni Rigor ang dalawa.
Mula ulo hanggang paa. Iniistima. Tinatantiya.

“Kung ayaw n’yong ipa-pulis ko kayo...
mag-alis kayo ng damit,” utos ni Rigor.

Takang nagkatinginan ang dalawang
magnanakaw. Napakunot-noo. Hindi
makapaniwala sa narinig. Lalo tuloy silang
kinabahan.

“Ano kamo, tsip?” naguguluhang tanong
ni punggok.

“Ang sabi ko, maghubad kayo!”
“B-Boss, i-report mo na lang kaya kami

sa pulis,” biglang nagbago ng isip na sabi ni
payat.

Biglang hinugot ni Rigor ang kanyang
baril. “Baka naman gusto ninyong
embalsamador pa ang maghubad sa inyo?”

“M-Manager, h-huwag ho! Maghuhubad
na nga ho kami,” at mabilis na nagtanggal ng
T-shirt at pantalon ang dalawa.

“Lumuhod kayo at ilagay n’yo ang
inyong kamay sa batok,” utos pa ni Rigor sa
dalawa na nakasapatos na de goma at brief
na lamang.

“O-opo, opo,” nagkandautal na sagot ng
mga iyon.

Pinitik ni Rigor ang kaliwang kamay.
Namangha pa sina payat nang kumilos ang
aso. Kinagat nito ang mga damit nila sa sahig
at dinala iyon sa paanan ni Rigor.

Isa-isang dinukot ni Rigor ang pitaka ng
dalawa. Binasa niya nang malakas ang
pangalan at tirahan ng mga pangahas mula
sa mga lisensiyang kinuha sa pitaka.

“Pag nakita ko uli ang pagmumukha
n’yo rito sa baranggay namin, kami mismo ng
aso ko ang dadalaw sa bahay ninyo,”
nakaturo ang kanang hintuturo na pagbabanta
ni Rigor. “Naiintindihan ba ninyo ang ibig kong
sabihin sa salitang ‘dalaw’?”

“O-opo!” sabay na sagot ng dalawa.
“Bibilang ako hanggang tatlo. Pagdating

ng tatlo at narito pa kayo sa loob ng bahay ko
e pasensiyahan na lang tayo kung lapain kayo
ni Bruno. Medyo bitin nga yata ang hapunan
kanina ng alaga ko,” nakangiting sabi ni Rigor
na hinihimas-himas ang ulo ng nanlilisik pa
ring hayop.

Sa sinabi ni Rigor ay sabay ding
napangiti ang dalawang magnanakaw. Libre
na kami! kapwa nila naisip.

“Okey ka, tsong!” nakahinga na nang
maluwag na sabi ni punggok kay Rigor.
Nakangising tumayo iyon.

“Akala ko’y kalaboso na ang bagsak
namin. Kung lahat ba naman ng ninanakawan
namin e kasing sport mo e ‘di sana’y mas
masaya ang mundo,” baluktot pang katuwiran
ni payat na pinapahid ang mga namuong
pawis sa noo.

“Isa!” simula ni Rigor sa pagbibilang.

Napamulagat ang dalawa. “S-Sir, ang
damit namin. Nakakahiya namang lumabas
kami sa kalye nang nakahubo.”

“Dalawa!!” Parang walang narinig si
Rigor.

“‘Y-Yung pitaka na lang namin, bossing.
Para makapag-taksi naman kami pauwi.”

“Tatlo!!!”
“Inanggkkooppoooo!” sabay na tili ng

dalawa na parang baliw na nagtatakbo
palabas ng bahay na kasunod ang tumatahol
na si Bruno.

Isinisilid na ni Rigor sa kanyang bulsa
ang perang kinuha mula sa pitaka ng dalawa
nang bumalik si Bruno. May kagat-kagat itong
piraso ng telang puti. Tela ng brief iyon.

“Good boy, Bruno!” nakangiting puri ni
Rigor sabay upo sa tabi ng alaga at
masuyong niyakap ito.

“Ano tayo, sira? I-report daw natin sila
sa pulis. E ‘di tayo ang napahamak sa pag-
iimbestiga ng mga parak dito,” sabi ni Rigor sa
alaga kasunod ng walang patid na halakhak.

KABANATA   2
PAANYAYA

NOSTALGIA ANTIQUE SHOP. Iyan ang
pangalan ng tindahan sa Mabini, Ermita na
pinagtatrabahuhan ng magkasamang Efren at
Darius. Maraming taon na rin ang itinagal nila
rito bilang ahente ng mga antigong
kasangkapan at mga sinaunang bagay-bagay.

“Matanong nga kita, pare. Hindi ka pa
ba nagsasawa sa trabaho natin?” kaswal na
tanong ni Darius. Nakaupo ito sa gilid ng
mesa habang marahang pinipilipit ang isang
dulo ng makapal nitong bigote.

“Bakit mo naman biglang naitanong
‘yan?” takang sabi ni Efren na kasalukuyang
nagtitimpla ng kape.

“Matagal na kasi tayong nagtatrabaho
rito. Nag-aalala lang ako na baka balang araw
eh matulad tayo sa mga antigong nakapaligid
sa ‘tin,” anito na ngayo’y hinihimas naman ang
bigote.

“O, pare. Magkape ka muna at nang
maalis kung ano man ‘yang nasa isip mo,”
alok ni Efren. Inabot ni Darius ang kape.
Marahang humigop ito. Parang may malalim
na iniisip.

“Pare, may problema ka ba?” tanong uli
ni Efren.

“Wala. Naiinip lang siguro ako sa
trabaho,” pailing-iling na tumayo si Darius.
“Hay naku! Ano kayang maaaring gawin para
maiba naman ang takbo ng buhay natin?”

“Pare, naninibago ako sa mga kinikilos
mo ngayon a. Bakit ba talaga?”

“Mukha bang may inililihim ako sa ‘yo?”
natigilang tanong ni Darius. “Pasensiya ka na,
pare. Kailangan ko lang siguro ng pahinga,”
bawi agad nito.

“‘Yon lang ba? Sige, magpahinga ka
muna rito at ako na ang haharap sa mga
kostumer.”

“Hindi ba nakakahiya sa ‘yo?”
“Hindi. Saka, ngayon lang naman ‘to, ‘di

ba?” Kapwa sila nagkangitian sa sinabing iyon
ni Efren.

Mag-i-ika-6:30 na ng gabi nang lumabas
ang huling kostumer sa Nostalgia Antique
Shop. Tulad nang dati, magkasabay na
nilakad ng dalawa ang kahabaan ng U.N. Ave.
patungo sa Taft. Doon sila sasakay ng LRT.
Magkaibang panig lamang nga. Si Efren ay
patungong Baclaran habang si Darius ay pa-
Kalookan.

“Pare, nagugutom na ‘ko. Magmeryenda
muna kaya tayo? Ako ang taya,” pag-aanyaya
ni Efren.

“‘Ba, ayos ‘yan,” mabilis na sagot ni
Darius.

Habang kumakain ng choco-cream
donut ay patuloy ang kanilang kuwentuhan.
“Ang hina naman ng aircon dito,” puna ni
Darius habang nagpupunas ng mumunting
pawis sa noo.

“Summer na talaga. Kahit gabi matindi
pa rin ang init.”

“Oo nga. Ang sarap sigurong mag-
swimming ngayon, ‘no? Lalo na sa White
Rock, sa Olongapo. Ano, pare? Punta tayo sa
Holy Week?” yaya ni Darius.

“Pare naman. Nakalimutan mo bang
may panata akong tinutupad tuwing Semana
Santa?”

“Oo nga pala. Ilang taon ka na nga
palang gumaganap bilang Longino?”

“Apat na, pare,” sagot ni Efren.
“Ilang taon ba ang panata mo?”
“Lima. Aba, huling taon ko na pala

bilang Longino ngayong darating na Mahal na
Araw!”

Magtatanong pa sana si Darius nang
mamataan ni Efren ang dating kaklase na
naglalakad malapit sa kanilang mesa.

“Mike? Mike Rodrigo!” Napalingon
naman ang tinawag.

“Efren? Ikaw nga!” Nagkatawanan at
nagkamayan ang mga ito.

“O, ano, kumusta na?” tanong ni Mike
habang ang kamay nila ay hindi pa rin
nagbibitiw.

“Mabuti naman. Mag-isa ka lang ba,
pare? Saluhan mo na kami,” yaya ni Efren.
“Siyanga pala, kasama ko sa trabaho, si
Darius.”

“Ikinagagalak kong makilala ang isang
sikat na columnist na tulad n’yo, Mr. Rodrigo,”
pormal na bati ni Darius.

“Salamat pero Mike na lang ang itawag
mo sa ‘kin,” sabi niyon kasabay sa pag-abot
sa kamay ng kaharap.

Nagkakuwentuhan ang mga lalaki dahil
matagal nang hindi nagkita ang magkaklase.

“Efren, hindi na ‘ko magtatagal.
Naghihintay si misis sa bahay. Bumili lang ako
ng pasalubong para sa mga anak ko,” paalam
ni Mike sa mga kausap.

Napatingin si Darius sa dalang supot ni
Mike. May kalakihan iyon. “Ilan ba ang anak
mo, Mike? Sampu?” biro nito na nakaturo sa
supot.

Natawa si Mike bago nagsalita.
“Dalawang teen-agers lang pero baka nasa
bahay din ang barkada nila. Medyo magana

kasing kumain ‘yung isa kaya talagang
pinadamihan ko at baka kapusin.”

“O sige, Mike, ikumusta mo na lang ako
kay misis,” ani Efren. “Kung may panahon ka,
dumaan ka naman sa shop.”

“Oo ba. Tamang-tama dahil madalas
akong pumunta riyan sa Western Police
District HQ,” dagdag pa ni Mike.

“Pero huwag pala itong darating na
Mahal na Araw, pare. Sarado kami buong
linggo,” habol ni Efren.

“Bakit uuwi ba kayo sa probinsiya?”
“Oo, gagampanan ko kasi ang panatang

naipangako ko sa aking nasirang ina, bilang si
Longino.”

“Longino sa Moriones Festival?” nagulat
na sabi ni Mike.

Tumango si Efren. “Nakapanood ka na
ba?”

“Hindi pa nga e. Puro plano pero hindi
matuloy. Pero ang alam ko’y dinadayo ng mga
turista ‘yon dahil kakaiba.”

“Ipinagmamalaki talaga namin ang
Moriones,” may bahid ng kasiyahan sa boses
ni Efren nang may biglang maisip ito.

“Mike, gusto ko sanang imbitahan ka sa
Marinduque para mapanood mo ang Moriones
Festival at ang huli kong pagganap,”
seryosong anito.

“Kung ako ang tatanungin mo, walang
problema. Kaya lang baka hindi mo
magustuhan ang ipapakiusap ko sa ‘yo, pare,”
sagot ni Mike.

“Ano?” nagtatakang tanong ni Efren.
“Alam mo, Efren, pag sinabi ko sa

bahay na pupunta ako sa Marinduque e
siguradong magpupumilit na sumama ang
mga bata. Puwede ko ba silang isama?”

Bago pa makasagot ang kausap ay
inunahan ulit ito ni Mike. “Meron pa, pare.
Tiyak ring sasama ang dalawa nilang
barkada. Grupo kasi ‘yon. Packaged deal, ba.
Kung nasaan ang isa naroon din ang iba,”
lubusan na niyong sinabi kung ilan ang
malamang na sasama.

“Pero kami ang bahala sa gastusin
namin, pare. Gusto ko kasing makita nila ang
Marinduque. Mga adbenturero kasi ang mga
bata at tiyak na malilibang sila roon,” dagdag
niyon.

“Akala ko naman, Mike, kung ano na
ang sasabihin mo. Ayos nga ‘yon para may
bagong kaibigan ang binatilyo ko,” maluwag
sa loob na tanggap ni Efren.

Bago tuluyang magkahiwalay ang
magkaklase ay pinag-usapan na nila ang
detalye ng kanilang biyahe patungo sa isla ng
Marinduque.

KASALUKUYANG nanonood ng T.V. si Aling
Linda nang dumating si Mang Mike sa bahay.

“Mukhang relax na relax ka a,” bati ng
lalaki matapos halikan sa pisngi ang
maybahay. “Ang mga bata?”

“Nasa kusina. At iyon ang dahilan ng
pagpapahinga ko,” nakangiting sagot ng
babae sa napakunot-noong asawa.

“May ipinadalang pagkain ang nanay ni
Boging. Birthday daw kasi ng lolo niya. Ayun,
at nag-volunteer pa ang mga bata na sila ang
maghain ng hapunan,” paliwanag ni Aling
Linda.

“Tamang-tama pala ang dating ko,” ani
Mang Mike habang papunta sa kusina.
Nasumpungan nila sina Gino at Kiko na
naglalagay ng mga pinggan at kubyertos sa
mesa habang sina Jo at Boging naman ay
nakaharap sa kalan at nagpapainit ng
pagkain.

“Daddy!” bati ni Gino kasunod ng
pagmano sa ama. Mabilis namang humalik sa
pisngi ang bunsong si Jo bago muling bumalik
sa kalan.

“Good evening, ho, Mang Mike,” halos
sabay na bati nina Kiko at Boging.

“Aba, Boging, amoy pa lang masarap na
ang dala mo, ha,” ani Aling Linda.

“Siyempre, ho,” kumindat pang sagot ng
matabang tsinoy. “Talagang sinadya ng nanay
kong espesyal ang niluto n’ya basta raw ho sa
pamilya Rodrigo.”

“O, Daddy, Mommy, maupo na kayo at
kami na ang bahala sa inyo,” akay ni Jo sa
gulat na gulat na ina.

Biglang sinapo ni Aling Linda ang noo
ng bunsong anak. “May sakit yata ang mga
anak mo, Mike,” kantiyaw ng babae. “O baka
naman ako ang nagdedeliryo?”

Masaya silang nagsalo sa hapag-
kainan. Unang sumuko si Aling Linda. “Naku,
hindi na ako makagalaw sa kabusugan.
Nasira na naman ang diyeta ko!”

“Ako rin,” habol ni Jo na hinihimas ang
tiyan. Pero sige pa rin sa pagkain ang apat na
lalaki. Sandali pa at nasimot din ang laman ng
mga bandehado at kaldero.

“Alam mo, Bogs, ngayon lang ako
nakatikim ng ganitong kasarap na Chinese
food,” ani Kiko.

“Busog na busog din ako,” ani Gino.
“Hindi ko na yata kaya kahit isang subo man
lang.”

“Kayo naman, paano na ang
pasalubong ni Mang Mike?” pasimpleng sabi
ni Boging na nilingon ang dako ng lalaki.

“Anong pasalubong?” takang tanong ni
Jo.

Napatawa si Mang Mike. “Bilib na talaga
ako sa ‘yo, Boging. Walang puwedeng
makalusot na pagkain sa ‘yo,” sabi niya.
Tumayo ang lalaki at kinuha ang supot ng
donuts na inilapag niya sa may kabinete.

“Kaya mo pang kumain?” hindi
makapaniwalang tanong ni Gino sa katabi na
inaabot ang isang donut.

“Oo, a,” sagot nito. “Saka kailangan ng
katawan natin ng sustansiya. Lalo na ngayong
mainit ang panahon.”

“Buti’t nabanggit mo ‘yan, Boging,”
nakangiting singit ni Mang Mike. “May plano
na ba ang B1 Gang ngayong Holy Week?”

Biglang napadiretso sa pagkakaupo ang
apat na kabataan. Nagkatinginan ang barkada
at nandilat ang mga mata. May naaamoy sila!

Si Gino ang nagsalita para sa grupo.
“Bakit po, Daddy?”

“Wala naman. Nakita ko lang kasi ang
dati kong kaklase na taga-Marinduque.
Inimbitahan niya ‘ko na mapanood ang huling
pagganap niya bilang si Longino,” parang
bale-walang pahayag ni Mang Mike.

“Mahigit isang linggo niya akong
pinatutuloy sa kanilang bahay,” dagdag pa ng
lalaki.

“At sabi pa niya, puwede raw akong
magsama ---iyon eh kung gusto ko--- ng
tatlong binatilyo at isang dalagita,” panunukso
pa niya sa mga kausap.

“YESSS!!!” bulalas ng magkapatid.
“Kami rin ho ni Boging, isasama ninyo,

Mang Mike?” sabik na tanong ni Kiko.
“Mapaghihiwalay ko ba naman kayo sa

ganitong klaseng lakaran.”
Pagkasabing iyon ni Mang Mike ay agad

na lumapit si Kiko sa tabi ni Boging at nag-
high five ang dalawa.

“Teka, Kiko, Boging. Iyon eh kung
papayagan kayo ng mga magulang ninyo,”
paalala niya.

“Basta sinabi kong kasama kayo, Mang
Mike, okey na agad sa parents ko,” sabi ni
Boging. “Kesa naman daw kung saan-saan
ako naglalaboy.”

“Lalo na sa amin,” ani Kiko. “Sabi nga
ng nanay ko eh bakit daw hindi ko pa hakutin
ang mga damit ko at dito na raw ho ako sa
inyo tumira.”

“Daddy, saang okasyon ka nga ba
inimbitahan ng kaibigan mo?” tanong ni Jo.

“Ano ‘to, ah..,” sandaling nag-isip ang
ama, “Tuwing Holy Week ay may tradisyon
ang mga kalalakihan sa Marinduque.
Gumaganap sila bilang mga Roman soldiers

noong panahon na pinako sa krus ang
Panginoong Hesukristo. Parang senakulo
pero mas grande. At ang pinakatanyag sa
mga magsisiganap, siya ang gaganap sa
papel na Longino.”

“Excuse me po, Mang Mike, sino po ba
si Longino?” tanong ni Boging sa pagitan ng
pagkagat sa donut.

“Iyon ang gagampanang papel ng
kaibigan kong si Efren. Pero hindi ko alam
ang buong istorya nitong si Longino. Ang alam
ko lang ay pinupugutan siya ng ulo tuwing
Easter Sunday.”

“Pinupugutan ng ulo?” manghang
bulalas ng mga kabataan.

“Doon na lang kayo magtanong dahil
hindi ako pamilyar sa istorya ng Moriones
Festival,” sangga ni Mang Mike.

“Kailan ang alis natin, Daddy?” Si Gino.
“Itong Sabado na. Sa Linggo pa lang

daw ng Palaspas ay nagsisimula na ang
Moriones. Buong Semana Santa kasi ang
okasyong iyon.”

“Mommy, sama ka rin, ha,” yaya ni Jo
sa katabi.

“Ay naku, maiiwan na lang ako sa bahay
at nang makapaglinis ako nang mabuti. Isa
pa, kilala ko kayo. Kahit bakasyon may
natitisod kayong misteryo. Baka atakihin pa

ako sa puso sa pinaggagawa n’yo,”
nakatawang sabi ng babae.

“Saka, sino ang tatanggap sa mga
tawag ng Daddy  n’yo kung pati ako’y aalis?
Alam n’yo namang sekretarya rin ang role ko!”

Napuno ng masayang tunog ng
tawanan ang kabahayan ng mga Rodrigo.
Ngunit lingid sa kanilang lahat ay
magkakatotoo nga ang biro ni Aling Linda
tungkol sa misteryo matitisod ng barkada.

KABANATA 3
ANG KOSTUMER

NAUNANG DUMATING si Efren sa Nostalgia
Antique Shop.

Inasikaso niya ang monthly sales report
ng shop upang ibigay sa may-ari bago sila
magsara para sa Mahal na Araw.

Sinasalansan ni Efren ang mga papeles
nang bumukas ang pintuan ng tindahan.
Nagtaas siya ng paningin. “Tinanghali ka
yata,” salubong na bati niya kay Darius.

“Oo, napuyat kasi ako. Hindi ako
makatulog. Hatinggabi na’y maalinsangan pa
rin.”

“O ano, Darius? Makakasama ka ba sa
Marinduque?” tanong ni Efren dahil
inimbitahan niya rin ang kasama.

“Baka nga hindi,” iling nito nang may
kostumer na pumasok sa shop.

Mabilis na inasikaso ni Efren ang
dumating na lalaki. Malaking tao at matipuno
ang pangangatawan niyon. Halatang sanay sa
ehersisyo. Hindi nalalayo sa tatlumpu’t lima
ang gulang.

Sandali lamang at muling nagbalik si
Efren sa kinaroroonan ni Darius.

“Kliyente mo, Darius. Ikaw ang
hinahanap. Rigor daw ang pangalan,” aniya
sa kasama.

Biglang tumayo si Darius at mabilis na
nilapitan ang naghahanap sa kanya.

Isa-isang pinagmasdan ng kostumer
ang mga antigong display. Iniistima niyon ang
isang malaking ceramic chinese vase nang
lumapit si Efren sa dalawa.

“Excuse me, sir. Darius, sandali lang,”
tawag ni Efren.

“Maiwan muna kita rito at ihahatid ko
lang ‘tong sales report natin kay Ma’am Joy,”
bulong ni Efren.

“Sir, tuloy na muna ako. Sana’y may
magustuhan kayo sa mga paninda namin,”
paalam niya sa kostumer ngunit ni hindi siya
nilingon ng lalaki. Siguro’y hindi siya narinig.

Nang magbalik si Efren sa shop ay
inabutan niyang nakaupo si Darius sa opisina.
Parang may malalim na iniisip ito habang wala
sa loob na pinipilipit ang dulo ng bigote.

“O, ano?” bati niya nang mapansing
wala na ang lalaking kostumer nila kanina.
“May napili ba ang kliyente mo?”

“Wala,” sabay kibit ng balikat na sabi
nito.

“May nagustuhan ba naman?”
“Meron.”

“Siguro’y namamahalan sa presyo
natin.”

“Siguro,” maikling tugon uli ni Darius.
“Bakit umurong yata ‘yang dila mo?

Tipid na tipid ang mga sagot mo a,” pansin ni
Efren.

“Ha? Hindi naman. Naiinitan lang ako.
Maiba nga ako, pare,” biglang kambiyo ni
Darius sa usapan. “Gusto ko na nga palang
sumama sa iyo sa Marinduque.”

“Aba, ‘di mabuti,” sagot ni Efren. “Ano
naman ang nakain mo’t nagpalit ka ng isip?”

“Wa-Wala! B-Bakit? Ayaw mo bang
mapanood kita?”

“Ano ka ba? Kaya nga kita inimbita eh,”
natatawang sabi ni Efren na hindi napansin
ang sandaling pagkataranta ni Darius.

“Napag-usapan namin ni Mike na
magkita na lang sa piyer ng Lucena itong
darating na Sabado. Doon kasi tayo sasakay
ng barko. Mabuti pa sumabay ka na sa amin,”
patuloy ni Efren.

“Pare, puwede bang bigyan mo na lang
ako ng sketch ng address mo sa Marinduque?
Sa malamang kasi’y sumunod na lang ako,”
tanong ni Darius.

“Sige. Pero kung makakahabol ka eh
alas-diyes nang umaga ang alis ng barko.
Kinabukasan na muli ang sunod na biyahe

kaya huwag kang magpapahuli, ha,” bilin ni
Efren.

“Pipilitin kong makasunod agad. Pero
ibigay mo na rin ang buong detalye kung
anu’t-anuman ang mangyari,” hiling ni Darius.

Iginuhit ni Efren ang kanyang tirahan sa
Marinduque sa baryo ng Sumangga. Iniabot
niya ang papel sa kasama.

“Kung sakaling hindi ako umabot sa
piyer, asahan mong darating pa rin ako sa
inyo,” paniniguro ni Darius.

KABANATA  4
BIYAHE SA BARKO

SABADO.
Madilim pa ang kapaligiran ay

nangangalampag na ng gate nina Mang Mike
sina Kiko at Boging.

Agad namang nagsindi ang ilaw sa
salas ng kabahayan. Si Gino ang lumabas.
Nakabihis na ito nang pambiyahe.

“Good morning po, Mang Mike, Aling
Linda,” bati ng mga iyon nang makapasok sa
bahay.

“Good morning, boys. Hindi pa siguro
kayo nag-aalmusal, ‘no? Sabay na tayo,” alok
ng ama ng tahanan.

Mayamaya pa’y kasalo na nila si Jo sa
hapag-kainan. Kahit nakagayak na’y
pupungas-pungas pa rin ang dalagita.

“Masyado yata kayong excited sa
biyahe. Halata sa mga mata n’yong kulang
kayo sa tulog,” pansin ni Mang Mike sa mga
kabataan.

“Ilang oras po ba ang biyahe patungong
Lucena?” tanong ni Kiko.

“Mga tatlong oras kaya puwede pa
kayong matulog sa sasakyan,” sagot ni Mang
Mike. “O, mauuna na ko’t nang mapainit ang
makina ng kotse. Sumunod na lang kayo.”

“Hindi ba’t isla ang Marinduque nang
tingnan natin sa mapa?” humihikab pang
tanong ni Jo kay Boging. “Bakit dadalhin ni
Daddy ang kotse?”

“Ewan,” kibit-balikat na sagot ni taba.
“Let’s go, gang!” masayang yaya ni

Gino. Isa-isang nagsitayo ang barkada na
may kani-kanyang bitbit na back-pack.

PASADO alas-otso na nang marating nina
Mang Mike ang bayan ng Dalahican sa
Lucena City. Idineretso ni Mang Mike ang
kotse sa pinagdadaungan ng barkong
sasakyan nila.

Dalawang malaking barko ang nakita ng
mga kabataan.

“Alin kaya r’yan ang sasakyan natin?
‘Balanacan’ o ‘Sta. Cruz’?” Binasa ni Kiko ang
karatulang nakalagay sa barko.

“‘Yung papuntang Balanacan ang
sasakyan natin, iho,” sagot ng hindi pamilyar
na boses mula sa likuran nila.

Napalingon sila sa pinanggalingan ng
tinig.

“O, Efren. Kanina ka pa ba?” bati ni
Mang Mike sa nagsalita.

Isa-isang ipinakilala ni Mang Mike ang
mga kasama.

“Kasing idad n’yo ang anak ko. Tamang-
tama may bago kayong makakabarkada,”
nakangiting sabi ng lalaki.

“Teka, Mike, kumuha na tayo ng ticket
para mapauna na ang mga bata. Tapos ay
asikasuhin natin ‘tong kotse mo.”

“Saan mo iiwan ang kotse, Daddy?” ani
Jo.

Natawa ang mga lalaki. “Kasama natin
sa biyahe ang kotse, Jo,” sabi ni Mang Mike
sa labis na pagkamangha ng mga kabataan.

“Sasakay din sa barko ang kotse n’yo.
RO-RO ang tawag sa ganyang barko. Ibig
sabihin, roll-on, roll-off,” paliwanag ni Mang
Efren. “O sumakay na kayo sa barko dahil
maiinip lang kayo sa kotse. Saka mas marami
kayong makikitang tanawin mula sa deck.”

Tinungo ng dalawang lalaki ang nag-
aasikaso ng pagsasaayos ng mga sasakyan
sa loob ng mahabang barko. Sumakay sa
kotse si Mang Mike at sinundan nito ang mga
senyas ng lalaking nagkakamada ng mga
sasakyan.

Ang unahan kasi ng barko ay
naibababa. Nagsisilbi iyong rampa para
madaanan ng mga sasakyan papasok sa
barko. Ang buong ilalim ng barko ang pinaka-
parking space ng mga sasakyan.

Ang mga pasahero ay nasa ikalawa at
ikatlong palapag. Mataas ang ikalawang
palapag ng barko kaya pati ang mga
pampasaherong bus na patungong
Marinduque at mga dyip na may kargang mga
kalakal ay naisasakay. Sa sandaling paalis na
ang barko ay sinasara na uli ang bakal na
rampa.

Sandali pa’y kasama na ng mga bata
sina Mang Mike at Mang Efren sa ikalawang
palapag ng barko na nanonood sa mga
nagaganap.

“Wow! Okey a!” nandidilat na sabi ni Jo
habang pinanonood ang isa-isang pagpasok
ng mga dumadating na sasakyan sa loob ng
barko.

“Puwede kaya tayong sumakay sa bus
na ‘yon?” naiinggit na turo ni Boging sa air-
conditioned bus na papasok ng barko. Ang
mga pasahero ng bus ay hindi na bumababa.
Malamig kasi sa loob at may video pa silang
napapanood habang naglalayag ang barko.

“Ang kapal mo naman, Bogs,” sagot ni
Kiko. “Makikipanood ka pa sa drayber!”

Nagtawanan ang barkada ngunit lingid
sa kanila ay dalawang pares ng mga mata
ang palihim na nakamasid sa kanila mula sa
loob ng bus na iyon.

“Pare, sandali lang at titingnan ko ang
alaga ko,” sabi ng lalaking may malaking
pangangatawan sa katabi nitong may
makapal na bigote. Pasahero sila sa bus.

Palinga-linga muna ang lalaki bago ito
tuluyang bumaba ng bus. Wari’y tinitiyak na
walang makakakilala sa kanya.

Napansin naman ni Mang Mike na
patingin-tingin ang katabi niya sa kalye. “May
hinihintay pa ba tayo, Efren?”

“Oo. Si Darius,” sagot nito sa kausap.
“Paalis na ang barko a. Baka hindi siya

umabot, pare.”
“Sabagay, sabi niya’y susunod siya,”

may bahid ng pag-kainip na sagot ni Efren
nang biglang tumunog ang malakas na sirena
ng barko. Nagulat tuloy ang mga kabataan.

“Senyales ‘yon na malapit nang umalis
ang barko,” paliwanag ni Mang Mike.

“Mang Mike, Morse Code ba ‘yon?
Parang S.O.S.?” tanong ni Kiko.

“Hindi, Kiko. Nakaugaliang hudyat lang
nila ‘yon,”

“Marunong ka ring mag-Morse Code,
Daddy?” Si Jo.

“Oo naman, anak. Alam mo ba kung
ano ang katumbas sa Morse Code ng
pangalan mo?  Ang ‘J’ ay dot-dash-dash-dash
at ang ‘O’ ay dash-dash-dash.”

“J-O; dot-dash-dash-dash... dash-dash-
dash!” aliw na aliw na ulit ng dalagita.

“E ang pangalan ko, Mang Mike. Paano
ho?” Si Kiko uli.

“Ang ‘K’ ay dash-dot-dash at ang ‘I’ ay
dot-dot. Ikumbinasyon mo na lang sa mga
letra ni Jo.”

“Bale dash-dot-dash...’K’, dot-dot...’I’,
dash-dot-dash ‘K’ uli at ‘O’ dash-dash-dash?”

“Very good, Kiko.”
“Eh ano po ba ang ibig sabihin ng

S.O.S., Daddy?” ani Jo.
“‘Yun ang universal distress signal na

ginagamit ng mga nagigipit. May nagsasabing
‘Save Our Souls’ o ‘Save Our Ship’ ang ibig
sabihin ng mga letrang ‘yon. Pero sa totoo,
Jo, kaya iyon ang ginawang hudyat ay dahil
ang mga letrang ‘S’ at ‘O’ ay madaling
tandaan.

“Tulad nang sa pangalan mo, anak. Ang
‘O’ ay dash-dash-dash at ang ‘S’ naman ay
dot-dot-dot.”

“E ‘di ang S.O.S. ay dot-dot-dot-dash-
dash-dash-dot-dot-dot!” sagot uli ni Kiko.

“Kita n’yo, ‘di ba’t madali ngang
tandaan,” nakangiting sabi ni Mang Mike.

MAY dalawang oras na naglayag ang barko
bago marating ang daungan ng Balanacan sa
Marinduque.

Naunang lumabas ang mga bata sa
barko. Ang mga lalaki ay magkasama upang
mailabas ang kotse.

“Dito na lang tayo maghintay,” ani Gino.
“Paano kaya tayo magkakasya ngayon

sa kotse? Nadagdagan na tayo ng isa, tapos
may kasama pa tayong..,” tanong ni Jo
kasabay ng pilyang pagtingin sa direksiyon ni
Boging.

“Ako na naman ang nakita n’yo,”
nakaramdam na sagot ni taba.

“O, sakay na,” yaya ni Mang Mike. “Si
Mang Efren n’yo’y magdyi-dyip na lang. Para
hindi daw tayo magmukhang sardinas sa loob
ng kotse.”

Nakita nga nila si Mang Efren na
nakatanaw sa kanila at kumakaway mula sa
loob ng isang pampasaherong dyip.

Magmula nang umusad ang kotse ay
nanghahaba ang leeg ng mga kabataan sa
mga bagong tanawin.

Binaybay nila ang pataas na daan
habang sinusundan ang kinasasakyang dyip
ni Mang Efren. Halos lumuwa ang mata ng
mga kabataan sa taas ng kanilang

kinalalagyan dahil gilid ng matarik na bangin
ang dinaraanan nila.

Nang marating nila ang bayan ng
Mogpog ay nagulat sila sa lawak ng plasa
nito. Napangiti si Boging nang makita ang
palengke. Marami kasing nagtitinda ng
kakanin.

Sandali pa’y nagpapara si Mang Efren
sa tapat ng isang bahay na may ikalawang
palapag. Sumenyas itong doon ito nakatira
kaya ipinarada ni Mang Mike ang kotse sa
gilid ng bahay na iyon.

Sabay-sabay na napabuntung-hininga
ang apat na kabataan nang patayin ng lalaki
ang makina ng kotse.

Sa wakas, matapos ang kulang sa anim
na oras na pagbibiyahe, narating din nila ang
kanilang patutunguhan.

KABANATA  5
ANG ALAMAT NI LONGINO

NAGBUKAS ang pintuan ng bahay ni Mang
Efren at maliksing lumabas ang isang
binatilyo.

“‘Tay!” masayang bati nito kasunod ng
pagmano sa ama nang mapansin ang grupo.
“May kasama ho pala kayo.”

“Ito ang nag-iisang anak ko; si Ricky,”
pakilala ni Mang Efren na masuyong umakbay
sa balikat ng binatilyo.

Hindi kalakihan si Ricky, hanggang
balikat lamang ito ni Gino. Ipinakilala ni Gino
ang grupo sa bagong kaibigan.

“Anak, patuluyin mo muna sila para
makapagpahinga at meryenda,” awat ni Mang
Efren sa mga nagkukuwentuhang kabataan.

Sinalubong sila sa pintuan ni Aling
Maria, ang maybahay ni Mang Efren.
“Magpahinga muna kayo sa salas at
maghahanda lang ako ng palamig,” sabi niyon
sa mga bagong dating.

“Mang Efren, sino po ba si Longino?”
panimulang tanong ni Kiko nang makaupo na
sila.

“Ayon sa nakagisnan kong tradisyon, si
Longino ay ang sundalong Romano na
sumibat sa tagiliran ng Panginoong Hesus

noong nakapako Siya sa krus. Pero sa
bandang huli’y naniwala rin ito na si Hesus
nga ang tunay na anak ng Diyos,” maikling
paliwanag ni Mang Efren.

Ngunit halatang hindi kuntento sa
kasagutan si Kiko. Napansin iyon ng buong
barkada, ngunit minabuti na lamang nilang
huwag sundan ang pagtatanong. Pagod pa
siguro si Mang Efren.

Tamang-tama namang bumalik si Aling
Maria na may dalang isang tray ng mga
kakanin at basong may laman na  gulaman at
sago.

Habang nagkakainan ay panay ang
kuwento ni Mang Efren ng mga kalokohan nila
ni Mang Mike noong nag-aaral pa sila sa high
school.

Nahalata naman ni Ricky na hindi
masyadong interesado ang mga bagong
kaibigan sa usapan ng mga matatanda. Hindi
kasi mapakali sa upuan ang mga iyon.

“Excuse, po. Puwede ko ho bang
ipasyal muna sila sa labas?” paalam ni Ricky.
Hindi naman nagdalawang isip ang mga ama
at pinayagan ang mga ito.

“Boging, sasama ka ba?” tanong ni Jo
dahil patuloy pa rin si taba sa pagsubo ng
mga kakanin. Iniabot ni Ricky ang isang baso
kay Boging para malunok ang nasa bibig.

“Oo! ‘Wag n’yo kong iwan,” nahihirinang
sabi nito.

Masayang namasyal ang mga kabataan
sa baryo ng Sumangga. Tapos ay nagtuloy
sila sa maliit na kubong ginawa mismo ni
Ricky. Doon nila itinuloy ang naantalang
kuwentuhan tungkol sa itinanong ni Kiko
kanina.

“Okey ‘tong club house mo,” puri ni Jo
na iginagala ang paningin sa kabuuan ng
kubo.

“Teka, Ricky, ano ba talaga ang
Moriones Festival?” panimulang tanong ni
Gino.

“Isama mo na rin ang tungkol kay
Longino at kung bakit siya pinupugutan ng
ulo,” habol ni Jo.

Bago nagsalita ay umayos ng upo si
Ricky. Mukhang mapapatagal ang
kuwentuhan nila.

“Ayon sa kasaysayan ng Moriones,
unang ginanap ito noon pang taong 1884.
Ang naunang gumanap bilang Longino ay
pitong kalalakihan; bawat bayan kasi ng
lalawigan ng Marinduque ay may isang
kinakatawan bilang si Longino.

“Si Longino ay sundalong Romano na
naitalagang gumawa ng pako na gagamitin sa
Kalbaryo. Pero noong ginagawa niya ang

pako ay may maliit na piraso nito ang tumalsik
at tumama sa kaliwang mata niya. ‘Yon ang
naging dahilan ng kanyang pagkakabulag.”

“‘Yon din ang dahilan kung bakit ang
inilalarawan ng maskara ni Longino ay bulag
ang kaliwang mata.

“At sa pagkakabulag niyang iyon,
naibunton niya sa Panginoon ang kanyang
inis. Sa galit nga ni Longino ay hindi niya
napigilan ang sarili na sibatin ang tagiliran ni
Hesus nang nakapako ito sa krus.

“Pero natalsikan ng dugong nagmula sa
katawan ni Hesus ang kaliwang mata niya. At
nang kusutin niya ang kanyang mata ay
himalang nakakita siya!

“Doon mismo ay nasabi niya sa mga
taong umuusig sa Panginoon na tunay na
Diyos ang kanilang ipinako. Na labis namang
ikinagalit ng mga kasama niyang kawal
Romano,” habol ni Ricky na umiba ng
puwesto.

“‘Yun ba ang dahilan kaya siya
pinugutan ng ulo?” tanong ni Boging.

“Hindi, hindi natatapos do’n ang istorya,”
sagot ni Ricky.

“Bagaman hindi nakasaad sa Bibliya
ang pangalan ni Longino, pinaniniwalaang isa
rin siya sa mga sundalong nadestinong
magbantay sa libingan ni Hesus. Dahil baka

nga nakawin ito ng mga disipulo upang
masabing nabuhay uli.

“Nang dumating ang ikatlong araw ay
yumanig ang buong kapaligiran. Gumulong
ang malaki at mabigat na batong nakatakip sa
libingan.

“Nagtakbuhan ang mga kasamang
kawal ni Longino dahil sa takot ngunit siya’y
hindi umalis. Kaya nasaksihan niya ang
muling pagkabuhay ng Panginoon.

“Dahil dito, nagpatotoo si Longino na
buhay nga si Hesus. Nang kumalat  ang
kanyang pagpapatotoo ay agad siyang
pinahuli ng mga punong saserdote.

“Nahuli siya pero siya’y nakatakas.
Ngunit bago pa man dumating ang tanghaling
tapat ay hindi na siya hinayaang makatakas
pang muli. Nag-desisyon ang buong hukom
na patayin siya dahil baka malason ang isipan
ng mga mamamayan sa pagpapahayag niya.

“Sa iginawad na parusa ay tuluyan
siyang pinugutan ng ulo pero hanggang sa
kanyang kamatayan ay hindi nawala ang
paniniwala ni Longino na si Hesus ay Diyos,”
pananapos ng kuwento ni Ricky.

“Maganda pala ang kuwento ni
Longino,” puri ni Gino. “Kaya naman pala
ginawa n’yong tradisyon ang Moriones
Festival.”

“Ricky, ano nga pala ang ibig sabihin ng
‘Morion’?” habol na tanong ni Kiko.

“Galing ‘yon sa wikang kastila na
patungkol sa helmet na suot ng mga
centurion,” paliwanag ni Ricky na napatingin
sa kanyang relo.

“Sa bahay na lang natin ituloy ito at
baka hinahanap na tayo nina Itay,” mungkahi
nito.

Inabutan ng buong barkada na nag-
uusap pa rin sina Mang Mike at ang magulang
ni Ricky.

“O nakita ba ninyo ang buong baryo ng
Sumangga?” bungad na bati ni Mang Efren.

Sinalaysay ni Jo ang kanilang mga
pinuntahan.

“Iyon lang ba ang narating n’yo? Hindi
ba kayo pumunta sa bayan para makita ang
kabuuan ng Mogpog?”

“Nagkasarapan ho kasi kami ng
kuwentuhan sa kubol,” sagot ni Ricky sa ama.

“Hindi bale. Makikita rin n’yo ‘yon,” sagot
ni Mang Efren. “Matagal pa naman kayo rito.”

“Linggo ng Palaspas bukas,” paalala ni
Aling Maria sa mga kausap. “Sumama na
kayong magsimba sa amin sa bayan.”

“Oo nga,” dagdag ni Mang Efren. “Saka
bukas magsisimulang maglabasan ang mga
kasali sa Moriones na nakamaskara at naka-

costume. Mula pa sila sa iba’t-ibang lugar dito
sa Marinduque.”

Nagkangitian at nagkaroon ng malaking
interes ang barkada sa sinabi ni Mang Efren.

LINGGO NG PALASPAS.
Mula sa pagsimba ay bumalik sa bahay

ang lahat. Masyado kasing mainit ang
panahon upang mamasyal. Doon na sila sa
bahay manananghalian.

Ngunit hindi pa sila nagsisimula ng
pananghalian nang may biglang pumutol sa
masaya nilang pagkukuwentuhan.

“Tao po!” tawag ng lalaking nasa harap
ng bahay. Agad na nagtungo si Ricky sa
pintuan.

“Boy, dito ba nakatira si Efren
Enriquez?”

“Pareng Darius!” masayang bati ni Mang
Efren mula sa likuran ni Ricky. “Nakilala ko
agad ang boses mo. Akala ko’y hindi ka na
darating.”

“Puwede ba naman ‘yon,” sagot nito.
“Tuloy ka, pare. Tamang-tama ang

dating mo at ngayon lang kami kakain.”
Pagkabungad nito sa pintuan ay nakita

nitong maraming bisita. Ipinakilala ni Mang
Efren ang lahat bago sila kumain.

“Siyanga pala, mamayang meryenda ay
ipapakita ko sa inyo ang ginagamit kong
maskara ni Longino,” sabi ni Mang Efren sa
pagitan ng pagsubo.

“Luma na ba ang maskara n’yo, Mang
Efren?” tanong ni Jo.

“Antigo na ‘yon, iha. Ang unang
gumamit niyon ay ang lolo ko pa sa
talampakan. Sumunod ang tatay ng tatay ko.
Ngayon nga’y ako. Malay mo, Ricky, baka
ikaw o ang anak mo naman ang sumunod,”
kumindat pang sabi niyon sa binatilyo.

Iba’t-ibang pagkasabik ang makikita sa
mukha ng mga taga-Maynila at iisang tanong
ang nabuo sa kanilang isipan: “Ano kaya ang
hitsura ng antigong maskara ni Longino?”

“Talaga kamong pinagkakaingatan
niyang si Efren ang maskara. Aba, maniniwala
ba kayong nakatago pa sa lihim na lugar
iyon,” natatawang sabi ni Aling Maria.

“Siyempre ba! Alam ba ninyong marami
kaming mga kliyenteng kolektor ng mga
antigo na interesado sa maskarang iyon? ‘Di
ba, Pareng Darius?”

“H-ha?!” medyo nagulat pa ang lalaki sa
tanong. “A... e... oo. Marami. Pare, saan ba
ang CR? Nabigla yata ako sa dami ng kinain
ko,” pagbabago nito sa usapan. Natatawang

itinuro ni Mang Efren ang banyo sa dakong
likod ng bahay.

Natapos nila ang tanghalian ngunit
naroon pa rin ang pagkasabik ng mga
kabataan na makita ang maskara. Kaya ang
balak nilang mamasyal ay ipinagpabukas na
lamang.

“Sandali at sasamahan ko si Pareng
Darius sa kanyang kuwarto,” sabi ni Mang
Efren.

Muling nagbalik ang mga kabataan sa
maliit na kubo sa may ilog upang doon
magpahinga at magkuwentuhan. Ang mga
matatanda nama’y nagpasiyang magsiyesta.

Bandang alas-tres nang ipatawag ang
mga kabataan. Sa salas sila nagtuloy at sabik
na hinintay ang maskara habang
nagmemeryenda.

“Sandali lang at kukunin ko sa taguan
ang maskara. Hintayin n’yo na lang ako rito,”
bilin ni Mang Efren na tumungo sa likod-
bahay.

“Saan pupunta ang tatay mo?” bulong ni
Jo kay Ricky.

“Ewan ko. Kahit kami ni nanay hindi
namin alam kung saan nakatago ang
maskara,” umiiling na sagot ni Ricky.

Si Gino ay walang imik. Nakatuon ang
mata sa isang bagay na bahagya niyang

napansin. “Ano kaya ‘yong naiiwang maputing
bagay sa lupa? Mukhang galing sa tsinelas ni
Mang Efren,” bulong nito sa sarili habang
inihahatid ng tingin ang palabas na lalaki.

PANANDALIANG huminto si Mang Efren sa
koprasan, iyon ang hukay na pinaglalagyan
ng mga pinaiinitang niyog upang maging
kopra. Mga limang hakbang ang haba, tatlong
hakbang ang lapad at tatlong talampakan ang
lalim ng hukay na iyon.

Muling humakbang ang lalaki patungo
sa kaliwang bahagi ng hukay na nasa
kanyang harapan. Huminto siya sa balunasan;
ang bakal na may tatlong tulis na ginagamit sa
pagbabalat at pagbiyak ng mga niyog.

Lumingon ang lalaki. Inaalam kung may
nagmamatyag. Nang matiyak na wala, mabilis
nitong hinawakan ang balunasan at buong
lakas na hinila iyon palayo sa hukay. Nag-
iwan ng guhit sa lupa ang dating kinatatayuan
ng balunasan.

Binitiwan ni Mang Efren ang bakal
upang magtungo sa pagitan ng koprasan at
ng hinilang balunasan. Sa iniwang bakas na
guhit ay pinagapang niya ang paningin.

Doon siya kumapa nang pailalim
hanggang maabot ang tablang nakatakip. In-

angat niya ang tabla at kinuha ang kahon na
nakabalot sa plastik.

Nakangiti siya nang bumalik sa mga
naghihintay at bitbit ang lalagyan ng maskara.
“Eto na ang maskara!” sigaw niya na itinaas
pa ang hawak na kahon.

Inilabas ni Mang Efren ang isang bagay
na kahoy na nakabalot sa plastik at puting
tela. Pagkaalis ng mga balot ay nakita ng
lahat ang kabuuan ng maskara mula likod
hanggang harap.

Bagama’t medyo wala na ang tingkad
ng pintura ay napangiwi pa rin si Jo sa bangis
ng mukha ni Longino. Bulag ang kaliwang
mata nito at halos magkadikit ang mga kilay
dahil sa pagkakunot ng noo. Nakanganga pa
na parang naka-angil.

“Wow, Kiko! Naka-mohawk pala si
Longino, o!” natutuwang pansin ni Boging sa
palamuting pantay-pantay at nasa gitna ng
tuktok na suot na helmet ni Longino.

“Luma na pero kung pagkasining din
lang ang titingnan, maganda pa rin,” puri ni
Kiko. Mababakas sa mukha ang paghanga ng
mga kabataan sa antigong maskara.

“Anong klaseng kahoy ba ang ginamit
d’yan?” tanong naman ni Mang Mike.

“Kadalasan ay dapdap ang ginagawang
maskara. Pero hindi ko sigurado kung ano ‘to.

Ang tiyak ko’y matibay ‘to. Tatagal ba naman
ito nang ilang salin-lahi kung hindi,” buong
pagmamalaki ni Mang Efren habang iniikot na
inihaharap sa mga bisita ang hawak na
antigong maskara ni Longino.

KABANATA  6
ANG BAKAS SA DILIM

PANATAG ang buong kabahayan sa
kalaliman ng gabi.

Matapos na makakain ng masarap na
hapunan ay nagpasiyang mamahinga na ang
lahat. At dahil sa mga huni ng iba’t-ibang
klaseng kulisap ay para silang ipinaghele.
Sandali lamang at mahimbing na ang buong
kapaligiran.

Bukod tangi sa isang nagpapanggap na
tulog.

Nagmulat ng mga mata ang isa sa loob
ng kabahayan ni Mang Efren. Nakiramdam
kung may kasambahay pa ang tulad nitong
gising.

Nang matiyak na tulog na ang lahat ay
dahan-dahang bumangon ito sa kama. Nag-
iingat na huwag makagawa ng kahit anumang
ingay na maaaring makagising sa diwa ng
mga kasama.

Marahan nitong binuksan ang pinto ng
silid at parang pusang bumaba ng hagdan.
Mabilis nitong tinungo ang pintuan sa likod
bahay. Sinalubong ito ng katamtamang lamig
ng hangin at walang mukhang kapaligiran na
nababalot ng dilim.

Pagkasara ng pinto ay may kinuha ito
sa bulsa ng pantalon. Isang hindi kalakasang
liwanag ang bahagyang nagtaboy sa
kadiliman.

Itinutok ng lalaki ang hawak na lente sa
lupa. Napangisi ito nang makita ang mga
bahagya at puting bakas ng tsinelas. Kung
hindi sadyang hahanapin ang mga bakas ay
hindi iyon mapapansin.

Sinundan nito ang mga bakas sa dilim.
“Bakit dito huminto ang tanda na

inilagay ko sa tsinelas?” nalilitong tanong nito
sa sarili nang makitang nasa koprasan ito.
Sandaling napatigil ito at nag-isip habang
wala sa loob na pinipilipit ang isang dulo ng
makapal nitong bigote.

“Meron pa pala,” bulong nito sa sarili
nang may makita pang bakas. Sa dako ng
balunasan ang ibang bakas na nakita nito.

“Dito ang huling tapak niya.” Pinag-
aralan nito ang mga bakas. Tinangka nitong
buhatin ang balunasan sa pag-aakalang doon
nakapaloob sa ilalim ang hinahanap. Ngunit
kahit anong pilit nitong buhat ay ni hindi
umangat sa kinatatayuan ang bakal.

“Ano ‘to? Nakapako? Kung hindi
mabuhat e ‘di itulak,” at buong lakas nitong
isinalya ang bakal ngunit bigo pa rin ito. Pinilit
na alugin ng lalaki ang bakal. Nang hindi

sinasadya’y nahila nito patungo sa kanya ang
balunasan.

Napangiti ito sa sarili sa nakitang guhit
mula sa balunasan patungo sa pagitan ng
koprasan. Nakita nitong mas makapal ang
iniwang bakas ng inilagay niyang tanda. Ibig
sabihin, doon nagtagal si Mang Efren.

“Bingo!”
Agad nitong kinapa ang lupang iniwan

ng guhit at naramdaman nito ang tablang
nasa ilalim ng lupang nakatabon. Sinalat nito
ang hangganan ng kahoy.

Kinagat nito ang dalang maliit na lente
upang dalawang kamay ang magamit.
Malapad na napangisi ang lalaki pagkaangat
nito sa takip na kahoy at makita ang kahon sa
ilalim.

“Akin ka na ngayon, maskara. Kanino ka
nila hahanapin samantalang wala silang
masisilip na pagdududa sa akin,” paniniguro
at pagyayabang nito sa sarili.

Ibinalik nito sa dating ayos ang
pinagtataguan bago pinatay ang lente.
Sinanay nito ang mata sa dilim upang sa
pagbabalik sa bahay ay hindi na nito gamit
ang lente.

Kung paano ito tahimik na lumabas ng
bahay kanina ay higit na itong matahimik sa
pagbabalik.

Sa loob ng silid ay maingat nitong
itinago ang maskara ni Longino.

“Isang linggo na lang ang paghihirap ko
sa buwisit na shop na ‘yon... Yayaman na rin
ako. At kahit si Mike Rodrigo’y hindi ako
kayang hadlangan,” matagumpay na sigaw ng
isipan nito.

Kailangan pang pigilan ni Darius ang
sarili upang hindi mapahalakhak nang
malakas.

KABANATA  7
MASAMANG  BALITA

LUNES SANTO.
Hindi pa tumitilaok ang manok ay gising

na ang mga taga-Sumangga.
Masarap ang pagkakatulog ng barkada.

Maging si Mang Darius ay nakipagpaligsahan
sa himbing ng tulog.

Nang magising si Mang Mike ay
dinatnan niya sa kusina ang pamilya ni Efren.

“O! Ba’t nakabihis ka na, Mike?” bati ng
lalaki.

“Sasaglit kasi ako sa bayan. Kailangang
makatawag ako sa bahay at baka may
mensahe sa ‘kin,” paliwanag nito.

“Magkape ka muna,” anyaya ni Aling
Maria. “Ricky, ikuha mo nga ng tasa si Mang
Mike mo.”

Mabilis na hinigop ng lalaki ang iniabot
na mainit na kape saka ito nagpunta sa kotse.

Nagliliwanag na ang kapaligiran nang
bumangon si Jo. Sila ng ama ang magkasama
sa silid.

“Hoy, Kuya, Kiko, Boging! Bangon na!”
bungad ni Jo na nakasilip sa pintuan ng
kuwarto ni Ricky. Magkakatabing nakahiga
ang tatlo sa sleeping bags na nakalatag sa
sahig.

“Maaga pa a! Mamaya na at mag-iinin
muna kami nang husto,” reklamo ni taba sa
dalagita na hindi man lamang idinilat ang mga
singkit na mata.

“Oy, mahiya ka. Lalo kang lumolobo sa
katutulog.”

Wala tuloy magawa ang tatlo kundi ang
dumilat. Nang magkatinginan ay tahimik at
agad na nakaisip ng kapilyuhan.

“Ano ba? Nagpunta ba tayo dito para
lang maiba ang matutulu---” naputol ang
litanya ni Jo dahil sabay-sabay na binato ito
ng unan ng mga binatilyo. Sapol sa mukha si
Jo.

Tawanan ang tatlo na lalong ikinainis ni
Jo. Pero wala naman itong magawa dahil
hindi nito kayang lusubin ang tatlong unggoy.
Nag-isip si Jo ng pangganti. Saglit pa’y
napangiti ito.

“Aling Maria! Mang Efren! Sabi nina
Kuya hindi pa sila nagugutom. Mauna na raw
tayo at hindi na raw po sila mag-aalmusal.”
buong lakas na sigaw nito kasabay ng
pagbelat bago umalis.

Napabalikwas sa pagkakahiga ang tatlo.
Lalo na si Boging. Wala pang sampung
segundo ay nakarolyo na ang sleeping bag
niya at papunta na sa banyo upang

maghilamos. Baka nga naman maubusan siya
ng pagkain.

“Nakahanda na ho pala ang almusal?”
kunwari’y gulat na sabi ni Boging na naunang
dumating sa komedor. Kasunod niya sina
Gino at Kiko.

“O, upo na kayo,” yaya ni Mang Efren.
Nasa mesa na ang nakangising si Jo at si
Mang Darius.

Pinutol ni Mang Efren ang masayang
pagsasalu-salo upang mag-ayos ng katawan
at magbihis na ng kasuotan bilang kawal
Romano na si Longino. Nauna na iyong
tumayo.

“Ricky, hindi ba mabigat ang costume
ng sundalong Romano?” tanong ni Gino.

“Hindi pero mainit sa katawan dahil
balot na balot mula ulo hangang paa ang
nagsusuot. Kasama na rin sa panata ang
pagtitiis sa matinding init,” sagot ni Ricky.

“E ‘yung maskara? Hindi ba mahirap
isuot?” Si Kiko.

“‘Yon ang mabigat at mainit dahil solid
na kahoy. Bago nga isuot ni Itay ‘yon,
nagtatali muna siya ng panyo sa ulo para
doon kumapit ang pawis,” paliwanag ni Ricky.

Hindi nagtagal at bumalik si Mang Efren
sa kusina. Kasunod niyon si Aling Maria na

bakas sa mukha ang pagmamalaki sa papel
na gagampan ng asawa sa Moriones.

Hindi napigilan ni Jo ang mapapalakpak
sa paghanga. “Mega-cool! No match si
Demetrius and the Gladiators sa porma n’yo,
Mang Efren!”

Bukod sa pulang kapa na bitbit niyon,
nakasuot pa ng kulay abong baluting bakal si
Mang Efren. Nakabalot iyon sa katawan;
magmula leeg hanggang baywang. Abot sa
magkabilang balikat ang hangganan ng
manipis na baluting bakal.

Sa ilalim ng baluti ay may suot na
kamiseta si Mang Efren. Ang mga karaniwang
kulay daw niyon ay pula o puti.

Sa baywang mismo naman ay may
paikot na nakabalabal na pahabang hiniwa-
hiwang telang makapal. Iisa ang sukat ng
lapad ng mga hiwa at patulis ang dulo nito.

At saka tinernuhan ng espadang kahoy
na dalawang talampakan ang haba.
Nakasukbit ito sa kaliwang gilid ng baywang ni
Mang Efren.

Iniabot ni Mang Efren ang pulang kapa
sa asawa. Umupo iyon upang maitali nang
ayos ang sandalyas na papulupot mula
sakong hanggang sa tuhod.

“Ang maskara, Mang Efren. Kunin n’yo
na po para kompleto na ang costume n’yo,”
sabi ni Kiko.

Napangiti ang lalaki. “Sandali ha.”
“Wala na ‘kong masabi sa Moriones,

Ricky. Realistic talaga ang dating. Kulang na
lang ang maskara at parang sundalong
Romano na ang tatay mo,” puri ni Gino sa
katabi.

Pagkaalis ni Mang Efren ay agad na
nagprisintang magligpit ng kinanan ang mga
kabataan. Sa limang pares ng kamay ay
mabilis na nalinis ang mesa at mga
pinagkainan.

Nang matapos ay agad na tinungo ng
mga ito ang salas kung saan naghihintay ang
iba sa pagbabalik ni Mang Efren.

“Teka, kukunin ko ang kamera ko para
may picture tayo ni Longino,” sabi ni Gino na
mabilis na pumanhik sa silid.

Natahimik ang lahat nang makita nilang
pumasok ng bahay si Mang Efren na
salubong ang kilay at madilim ang
pagmumukha.

“Mang Efren, bakit ho?” masama ang
kutob na tanong ni Jo. Sunud-sunod na pag-
iling ang tanging sagot ng lalaki.

“‘Tay, nasaan ang maskara n’yo?”
tanong ni Ricky nang mapansing walang
hawak ang ama.

KABANATA  8
HANAPIN ANG MASKARA

“ NAWAWALA ang maskara! May nagnakaw!”
nakakayanig na sagot ni Mang Efren.

“Paanong nangyari ‘yon, pare?” bulalas
ni Mang Darius. “‘Di ba’t ikaw lang ang
nakakaalam ng taguan n’on?”

“Ewan ko nga ba, ” naguguluhang sagot
nito.

“S-Sigurado ka ba, Efren? Baka naman
napasingit lang kung saan,” pagbibigay pag-
asa ni Aling Maria.

“Pare, puntahan natin ang taguan mo.
Baka naman meron lang nagbiro at nasa tabi-
tabi lang ‘yon,” mungkahi ni Mang Darius na
kitang-kita sa mukha ang pakikiramay.

“O-Oo nga, ‘no,” sang-ayon ng lalaki.
Mabilis na lumabas ng bahay ang tatlo.

Naiwang nakaupo sa salas ang apat na
kabataan na parang natulala sa bilis ng mga
pangyayari.

“O bakit ganyan ang hitsura n’yo?”
takang tanong ni Gino sa apat. Nasa
kalagitnaan iyon ng hagdan at inaayos ang
hawak na kamera.

Si Jo ang unang nakabawi. Sinabi nito
ang nangyari sa kapatid.

“Tena, sumunod tayo,” mabilis na
pasiya ni Gino. “Tingnan natin ‘yung scene of
the crime.”

Nakita ng buong barkada ang ginawang
paraan ng pagtatago sa maskara. At maging
sila ay hindi naghinala na may bagay na
nakakubli sa ilalim ng lupa.

Isang bagay ang tiyak nila. Hindi
aksidente ang pagkakatuklas sa taguan ng
maskara.

“Malamang ay may ideya na ang
magnanakaw kung nasaan ang maskara,”
puna ni Kiko.

Napansin ni Jo na napangiwi si Gino
habang nakatingin ang huli sa lupa. Lumapit
ito sa kapatid. “Kuya, bakit?”

“Sira na ang mga clues na maaari
nating makita,” turo ni Gino sa lupa na
ngayo’y punung-puno na ng mga bakas ng
paa nina Mang Efren, Aling Maria at Mang
Darius.

“Oo nga, ‘no. Burado na ang mga bakas
ng magnanakaw,” nanghihinayang na sabi ni
Jo.

“Anong nangyari?” tanong ng boses
mula sa likuran nila. Napalingon ang lahat.

“Naku, Mike, buti’t narito ka na,” sabi ni
Mang Darius. “Nawawala ang maskara!”

Kung nagulat man si Mang Mike ay
hindi mapapansin sa mukha nito. Ngunit nang
lumapit ang dating hepe ng Investigation
Division ng pulisya sa koprasan ay napansin
nina Gino na bahagyang naiinis ang lalaki.
Nakita rin nito ang nagulong lupa sa paligid ng
koprasan.

“M-Mike, puwede mo ba kaming
tulungang mabawi ang maskara?” nanginginig
pa ang boses na samo ni Mang Efren.

“Efren, hindi ako aalis ng Marinduque
nang wala mismo sa kamay mo ang
maskara,” matatag na pangako ng ama nina
Gino at Jo.

Lingid sa lahat ay napatawa sa sarili si
Mang Darius. “Ang yabang nito! Masisira
ngayon ang pagka-imbestigador mo!”

Pero iba ang lumabas sa bibig nito. “Ako
rin, pare. Makakaasa ka sa tulong ko. Sino pa
ba ang magdadamayan kundi tayong
magkakaibigan.”

“S-Salamat... salamat..,” mahinang sabi
ni Mang Efren na inakbayan pa si Mang
Darius.

“SAAN naman kaya tayo mag-uumpisa sa
paghahanap sa maskara?” unang ibinigay na
palaisipan ni Ricky sa mga kasama.

Paikot na nakaupo sa sahig ng kubo
ang mga ito. Doon sila nagpunta habang nasa
salas ang mga matatanda kung saan ay
ipinalalahad ni Mang Mike ang buong
pangyayari.

Inilapag naman ni Jo ang isang maliit na
tape recorder sa kanilang gitna upang maitala
ang anumang mapapag-usapan. Katulad iyon
ng ginagamit ng mga reporter at dating pag-
aari ni Mang Mike bago ibinigay sa anak.

“Umpisahan natin sa mga bagay na
alam na natin,” simula ni Gino sa kanilang
paghihimay sa kaso ng nawawalang maskara.

“Una, kahapon huling nakita ang
maskara at ngayong umaga’y wala na ito,”
sagot ni Boging.

“Ibig sabihin, kagabi o kaninang
madaling araw ‘yon kinuha,” pananapos ni
Kiko.

“Isa pang sigurado tayo,” singit ni Jo.
“Na hindi aksidente ang pagkakatuklas sa
taguan ng maskara. Paano nalaman ng
magnanakaw ang taguan?”

“Hindi kaya taga-rito lang ang
nagnakaw?” tanong ni Ricky sa lahat. “Kung
taga-ibang lugar kasi siya, magtitiyaga bang
manmanan niya si tatay para malaman lang
kung saan tinatago ang maskara?”

“Hindi natin alam kung taga-rito o hindi
ang magnanakaw,” sagot ni Gino. “Sabi nga
ng tatay mo, malaking halaga na raw ang
maskara at maraming antique collector ang
interesado do’n.”

“Baka nasundan siya rito?” Si Jo.
“Hindi rin natin alam kaya huwag na

muna tayong mag-concentrate r’yan. Pero
isang bagay ang halos sigurado ko,” sagot ni
Gino.

“Ano?” sabay na tanong nina Boging at
Kiko.

“Kung sinuman ang nagnakaw ay
kahapon lang nito natiktikan si Mang Efren
nang kuhanin ang maskara para ipakita sa
atin.”

Nag-isip ang iba. Si Kiko ang unang
nagsalita. “Tama ka, Gino. Kasi kung noon pa
nito alam ang taguan...”

“Noon pa kinuha ang maskara,” tapos ni
Jo.

“May malaking problema pa tayo,” putol
ni Boging. “Paano kung nakalabas na ng
Marinduque ang magnanakaw at ang
maskara?”

“Oo nga. Halos imposible nang mabawi
ang maskara pag ganoon,” ani Gino.

“Pero hindi pa nakakaalis ng
Marinduque ang magnanakaw dahil mamaya

pa darating ang barko. Wala nang ibang
biyahe,” singit ni Ricky sa pakikipagtulungan
ng pag-iisip sa mga posibleng gawin ng
salarin.

“Meron pa pala,” patuloy nito,
“kailangang makita natin ang maskara bago
dumating ang Linggo ng Pagkabuhay. Doon
talaga kailangan ng tatay ko ang maskara ni
Longino dahil iyon ang pinakabuod ng
Moriones Festival.”

Nagkatinginan sina Boging at Kiko.
“Anim na araw ang palugit natin para makita
ang maskara.”

“Hindi ba puwedeng magpagawa na
lang ng bagong maskara ang tatay mo?”
tanong ni Kiko.

“Hindi madaling magpagawa ng
maskara. Isa pa, noon pa bahagi ng Moriones
ang maskarang iyon. Kung tutuusin, bahagi
na rin iyon ng tradisyon namin dito. Magtataka
ang mga tao kung bakit iba ang maskara ni
Itay.”

“Guys, isipin n’yong hindi lang
sentimental value o ang actual na halaga ng
maskara ang nakasalalay sa kasong ito,”
paalala ni Gino sa mga kasama. “Tandaan
nating may panata si Mang Efren. Nangako
siya sa kanyang ina na limang taon siyang
gaganap na Longino.”



    B1  Gan g :  Mask ar a n i  Lon g in o       …  65

Tahimik na tumango ng pagsang-ayon
ang buong grupo nang magsalita si Jo. “Hindi
lang si Mang Efren ang nangako, Kuya. Pati si
Daddy. Nangako siyang ibabalik niya sa
kamay mismo ni Mang Efren ang maskara.”

Ang pagtupad sa pangako ay isa sa
mga katangiang pinahahalagahan ng buong
barkada. Sabi nga ni Mang Mike noon sa
kanila: Kung hindi n’yo talaga kaya, huwag
n’yo nang ipangako dahil hindi lang kayo ang
mapapahiya; pati na rin ang taong naniwala
sa pangako n’yo. At kung ang isa sa inyo ay
nangako, obligasyon ng iba, bilang tunay na
kaibigan, ang tulungan siyang matupad ang
pangakong iyon.

“Hahayaan ba nating masira ang
binitawang salita nina Mang Efren at ni
Daddy?” malakas na hamon ni Gino sa mga
kasama.

“NO WAY!” mas malakas at buo ang
loob na sagot ng grupo.

SAMA-SAMANG nagbalik sa bahay ang
limang kabataan. Napagkaisahan nilang
banggitin sa mga matatanda ang posibilidad
na makalabas ng Marinduque ang
magnanakaw.



    B1  Gan g :  Mask ar a n i  Lon g in o       …  66

“Huwag muna nating ipaalam sa iba na
nawawala ang maskara para huwag
maghinala ang magnanakaw. Hayaan muna
nating imbestigahan ni Mike ang buong
kapaligiran saka tayo humingi ng tulong sa
pulis,” nabungaran ng mga batang sinasabi ni
Mang Darius.

“Mawalang-galang na po,” singit ni
Ricky. Tumahimik naman ang lahat at
naghintay sa sasabihin nito. Itinuro ni Ricky si
Gino bilang pagpapasa ng sasabihin.

“Daddy, pag nailabas ng Marinduque
ang maskara, mas mahirap nang bawiin, ‘di
ba?” panimulang tanong ni Gino.

Tahimik namang tumango ang lalaki.
“May suggestion sana kami, Daddy.

Sabi po ni Ricky, mamaya pa ang dating ng
barko galing Lucena. At ito rin ang bibiyahe
pabalik. Ano kaya kung palihim tayong
humingi ng tulong sa pulis habang nag-
iimbestiga tayo. Magpadala po sila ng tao sa
lugar na maaaring sakyan ng magnanakaw
palabas ng Marinduque. At siyasatin ang dala-
dalahan ng mga pasahero?”

“Bakit imbestigador na rin ba kayo?”
takang tanong ni Mang Efren sa mga bata.

Si Mang Mike ang sumagot. “Baka
magulat kayo sa mga kasong na-solve na ng
mga bata.”

“Aba, e di mabuti’t mas marami tayong
nagtutulung-tulong,” nakangiting sagot ni
Mang Darius pero iba ang nasa isip. “A
ganoon! Mabuti naman at nalaman ko agad
nang mabantayan ang mga kutong-lupang
‘yan.”

“At tama kayo, Gino,” sagot ni Mang
Mike nang tumayo ito sa kinauupuan.

“Mahalaga ang bawat minuto ngayong
araw na ito. Efren, samahan mo ‘kong
makipag-usap sa hepe ng pulisya n’yo.
Darius, puwedeng ikaw muna ang bahala
rito?”

“Huwag kayong mag-alala,” sagot agad
ni Mang Darius.

Walang sinayang na oras sina Mang
Mike at mabilis na nagtungo sa presinto.

“Paanong imbestiga ang gagawin natin?
Pupunta rin ba tayo sa bayan?” tanong ni
Ricky.

“Hintayin na muna natin ang tatay mo at
si Mike kung ano ang resulta ng lakad nila,”
pigil ni Darius sa mga bata.

Kumpiyansang sumang-ayon ang mga
bata sa mungkahi ng lalaki. Habang
naghihintay sa pagbabalik nina Mang Mike ay
muli silang nagtungo sa koprasan at nag-
imbestiga.

“Mahihirapan tayo, Gino. Wala man lang
palatandaan kung sino ang kumuha,” sabi ni
Kiko kay Gino na nakatukod ang kanang
tuhod sa lupa habang pinagagala ang mata.

Tiningnan ni Boging ang kanyang relo.
“Magtatanghalian na pala. Baka pabalik na
sila.”

Hindi nagkamali si Boging nang
makapasok sila sa loob ng bahay. Natanaw
nila ang parating na kotse ni Mang Mike.

SA HARAP ng hapag-kainan ay walang ibang
laman ang usapan kundi ang tungkol sa
nangyari.

“Nagpadala agad ng mga tao si hepe sa
puwedeng daanan ng magnanakaw,” bukas ni
Mang Efren sa usapan. “Ang sinasabi nila ay
security check ang kanilang pagsisiyasat.
Maging sa airport ay ganoon din ang kanilang
ginagawa.”

“Iilan lang ang umaalis ng Marinduque
ngayon kaya hindi sila nahirapan sa
pagsisiyasat,” patuloy ni Mang Mike. “At wala
pa silang nakitang maskara.”

“Ibig sabihin, narito pa sa Marinduque
ang magnanakaw at ang maskara,” masayang
bulalas ni Jo.

“Tiyak kong sa Linggo pa nang hapon
aalis ang magnanakaw upang sumabay sa
karamihan ng tao,” paniniguro ni Mang Mike.

“Mang Efren, hindi pa ba kayo
hahanapin ng mga kasamahan n’yo sa
Moriones?” Si Gino.

“Hanggang Biyernes Santo ay kaya
kong pagtakpan. Ang Linggo ang inaalala ko
dahil ‘yon ang pinakamasayang araw ng
pagdaraos ng Moriones. Sana makita natin
ang maskara bago dumating ang Linggo.”

“Sisikapin natin, Efren. Alam namin
kung gaano kahalaga sa ‘yo ang maskara,”
tinapik pa ni Mang Darius ang balikat ng
lalaki.

Tumahimik ang buong kabahayan sa
tanghaliang iyon. Parang nakikiramay sa
lumbay ng Semana Santa.

KABANATA  9
PROBLEMA NA NAMAN

MARTES SANTO.
Maagang gumising sina Mang Mike at

Mang Efren upang asikasuhin ang
nawawalang maskara. Nang makalayo ang
kotse ay bumalikwas sa kinahihigaan sina
Gino, Boging at Kiko.

“Punta tayo sa bayan. Magmanman din
tayo. Baka makakita tayo ng taong kahina-
hinala ang kilos,” sabi ni Gino sa dalawa.

Mabilis na nagbihis ang tatlo. Palabas
na sila ng kuwarto nang magtanong si Boging.
“Paano na si Jo?”

“Tulog pa siguro ‘yon. ‘Wag na nating
isama at baka tanghaliin tayo,” sagot ni Gino.

“Sino ang hindi n’yo isasama?” Nabigla
ang mga binatilyo nang magsalita si Jo.
Nakabihis na ang dalagita at kasalukuyang
nasa hagdan.

“Jo! Kanina ka pa nga namin hinahanap
eh. Nandiyan ka lang naman pala,” palusot ni
Boging.

Itinaas ni Jo ang kanang kamay kung
saan ay hawak nito ang maliit na tape
recorder. Pinisil ni Jo ang play button. Nahuli
ng recorder ang tinig ni Gino: “Tulog pa siguro

‘yon. ‘Wag na nating isama sa bayan at baka
tanghaliin tayo.”

“Style n’yo, ha!” kantiyaw ni Jo dahil
bistad nito ang plano ng tatlo. “Basta hindi ako
papayag na hindi ako kasama sa bayan.”

“Alam ba ng tatay n’yo na aalis kayo?”
tanong ng isang boses mula sa likuran ni Jo.

“Mang Darius, gising na pala kayo,”
gulat na bati ni Jo dahil hindi nito namalayan
ang lalaki.

“Alam na ho ng Daddy ang lakad
namin,” sagot ni Gino.

“Ganoon ba? Aba’y tamang-tama.
Papunta rin ako sa bayan. Sabay na tayo.
Doon na rin tayo mag-almusal. Ako ang taya,”
malapad ang ngiti na nangungumbinse ang
lalaki. “Tapos kung gusto ninyong umiba ng
lakad para mag-iimbestiga eh di sige.”

“Mamamasyal lang naman po kami,”
inunahan ni Jo si Boging sa pagsagot. Ewan
ng dalagita pero naiilang ito sa kaharap na
lalaki.

“Sige ho,” ani Gino. “Ready na ba
kayo?”

“Sandali at may kukunin lang ako sa
kuwarto,” sabi ni Mang Darius.

Habang naghihintay sa salas ang mga
bata ay nang-iinis si Jo na paulit-ulit na inire-



    B1  Gan g :  Mask ar a n i  Lon g in o       …  72

replay ang recording ng boses ng kapatid
kanina sa hagdan.

Nang bumaba si Mang Darius ay agad
na napansin ni Jo ang backpack niyon. “Ano
ho ‘yang dala n’yo?”

“Kamera,” mabilis na sagot ni Mang
Darius. “Mahilig kasi ako sa photography.
Kaya nga ako pupunta sa bayan para kumuha
ng pictures. Pero ayoko ng maraming miron.
Hindi kasi ako makapag-concentrate. Kaya
okey lang sa akin na umiba kayo ng lakad
mamaya.”

“Mamahalin siguro ang kamera n’yo,
Mang Darius. Mukhang malaki e,” pansin pa
ni Jo kahit hindi nila nakikita ang laman ng
backpack.

“A, oo. Kaya nga inilalabas ko lang ito
pag nagse-set-up na ako,” pagsisinungaling
pa ng lalaki sa mga kausap.

“Ano ho ba ang ginagamit n’yong filter
para sa outdoor shots?” tanong ni Kiko
tungkol sa kamera.

Nataranta si Mang Darius. Wala siyang
ideya sa sinasabi ni Kiko. Baka mabisto siya.
Kailangang makaisip siya ng panlalansi.

“Eto na pala si Ricky!” biglang pag-iiba
niyon sa usapan. “Gusto mong sumama sa
bayan?”

“Ho?!” nagulat pa ang binatilyo sa
biglang pagtawag sa kanya. “A, e, oho.
Kailangan n’yo siyempre ng guide, ‘di ba?”

“Mabuti pa nga. Baka maligaw tayo,”
sabi ni Boging ngunit si Jo ay napakunut-noo
at lihim na itinago ang namumuong suspetsa.
Nahalata nito ang mabilis na pagtatakip ni
Mang Darius.

Habang nagpapaalam ang mga
kabataan kay Aling Maria ay napabuntung-
hininga si Mang Darius. Muntik na siyang
mabisto. Kunwari lamang kasi na mahilig siya
sa photography. Ginamit lang niyang palusot
iyon sa dala niyang bag. Ano bang malay niya
na may alam pala si Kiko.

Ang talagang laman ng bag ay ang
maskara ni Longino. Dala niya iyon upang
ipasa sa kasabwat. Magkikita sila sa bayan.
Habang nasa kanya ang maskara ay may
pagkakataong mabisto siya. Naisipan niyang
sumabay at ilibre ang mga bata upang lalong
hindi maghinala ang mga iyon na siya ang
magnanakaw.

Sandali pa at muling nagbalik ang
dating kumpiyanse ni Mang Darius sa sarili.
“Tayo na,” nakangising yaya niya.

“Saan ba tayo puwedeng mag-almusal,
Ricky?” tanong ni Mang Darius kay Ricky.

“Sa gilid ho ng palengke. Maraming
pagpipilian at mura pa.”

Nang makarating ang mga ito sa bayan
ng Mogpog ay nakita nila na may grupu-grupo
ng Moriones ang naglalakad na parang
nagroronda. Pero hindi lahat ng Morion ay
may suot na baluting bakal na tulad ng kay
Mang Efren.

“Ricky, bakit marami na yatang Morion
dito sa bayan?” baling ni Gino sa katabi.

“Ganyan talaga. Kung saan ang
pinakabayan ng gumaganap na Longino,
doon dinaraos ang pagtitipun-tipon ng mga
Morion. Galing pa sila sa iba’t-ibang lugar,”
paliwanag ni Ricky.

Pumasok sila sa isang karinderya.
Umupo si Mang Darius at Boging na
pinagigitnaan si Jo sa pahabang mesa. Sa
kabilang bahagi na nakaharap sa pintuan ay
nagigitnaan naman nina Ricky at Gino si Kiko.

“Anong gusto mo, Gino?” tanong ni Kiko
sa katabi ngunit hindi kumibo si Gino.
Nakatuon ang tingin nito sa may pintuan ng
karinderya.

“Hoy, Gino. Tinatanong kita.”
“Kiko, tingnan mo ‘yong Morion na may

maskara at may pulang kapang nakabalabal
sa katawan. Kanina pa nakatingin sa ‘tin.

Parang galit eh,” Sinundan ni Kiko ang
tinitingnan ng kaibigan.

“Kasama sa palabas nila ‘yan. Kunwari
nananakot sila ng mga dayuhan,” nakangiting
singit ni Ricky nang mapansin ang tinitingnan
ng dalawa. “Kasi nga naman mukha talaga
kayong taga-Maynila.”

Nilingon nina Boging at Jo ang tinutukoy
nito.

“Nakakatakot naman ang pagkakagawa
ng maskara no’n,” puna ni Jo sa Morion.

“Teka, lapit na tayo sa estante ng
paninda para makapili na,” yaya ni Boging na
kanina pa gustong kumain.

“Sige kayo na. Maiiwan na ako at baka
may maupo sa mesa natin. Kayo na rin ang
bahalang pumili sa kakainin ko,” bilin ni Mang
Darius.

Naunang bumalik si Boging sa mesa na
kasunod ang apat. Iniabot ni Ricky ang
pagkain para kay Mang Darius.

Bago maupo ay ibinalik uli ni Gino ang
paningin sa pintuan. Naroon pa rin ang Morion
na kanina pang nakatayo sa dakong labas ng
karinderya.

Nagkibit-balikat si Gino at binalingan
ang pagkain. Gutom na rin siya.

Nasa kasarapan sila ng pagkain kaya
hindi nila namalayan na may taong nakalapit
sa likuran ni Mang Darius.

Nang mag-angat ng ulo si Gino ay
nagulat siya nang makita ang Morion na
kanina pa nakatingin sa grupo nila.

Walang nakakilos sa kanila sa mabilis
na ginawa ng Morion. Sa isang iglap ay
dinampot niyon ang bag ni Mang Darius at
matuling nagtatakbo palabas ng karinderya.

“Hoy, Hudas! Ibalik mo ‘yan!”
Nanggagalaiting sigaw ni Mang Darius sa
palayong magnanakaw. Hindi siya
makapaniwala na ganoong kadali lamang
mananakaw sa kanya ang maskarang
pinaghirapan niyang nakawin.

Galit na galit na humabol si Mang
Darius.

KABANATA  10
HABULAN SA PLAZA

SABAY-SABAY na nagtayuan ang mga
kabataan upang humabol din sa
magnanakaw.

Puwera kay Boging na naiwan sa mesa.
Sa pagkabigla ay nahirinan ito sa
nginunguyang tatlong pirasong kutsinta.

“T-teka, hintayin n’yo k-ko!” hirap na
sigaw ni taba habang umiinom ng tubig.

Sa gitna ng malawak na plasa huminto
ang mga kabataan.

“Nasaan na si Mang Darius? Nakita n’yo
ba kung saan niya hinabol ang
magnanakaw?” humihingal na tanong ni
Ricky.

“Hindi nga e,” sagot ni Kiko na habol din
ang hininga.

“Mabuti pa maghiwa-hiwalay tayo. Baka
mapaano si Mang Darius kung sakaling may
kasama ang snatcher,” pag-aalala ni Gino na
lumilinga-linga sa paligid.

“Teka, si Boging, nasaan?” tanong ni Jo.
“E-Eto nah k-kho!” pulang-pula ang

mukha sa pagod na sabi ni taba. “Narinig ko
ang sinabi mo, Gino. Mabuti pa nga mag-split-
up tayo. Pero maiwan na lang ako rito. Baka
magkasali-salisi tayo kung walang maiiwan.”



    B1  Gan g :  Mask ar a n i  Lon g in o       …  78

“Mas mabuti kung bumalik kayo ni Jo sa
karinderya. Tiyak na doon tayo hahanapin ni
Mang Darius,” sabi ni Gino.

“Kuya naman e! Gusto ko ring
makihabol,” nakasimangot na reklamo ni Jo
dahil hindi na naman siya kasali sa action
scenes.

“Sige na, Jo. Alalayan mo si Bogs. Pero
huwag kayong aalis sa karinderya hangga’t
hindi kami nakakabalik, ha?” pakiusap ni
Gino. “Kiko, sa kanan ka. Ako sa kaliwa.
Ricky, dumiretso ka. Paglipas ng sampung
minuto magkita-kita uli tayo sa karinderya.”

“Tena, Jo. Balik na tayo,” yaya ni Boging
nang makaalis na ang tatlo. Pagkaliko nila sa
kalyeng pabalik sa palengke ay napatigil sa
paglalakad si Boging.

“‘Di ba si Mang Darius ‘yon?” tanong ni
taba na nakaturo sa isang grupo ng mga
Morion na pawang nakamaskara.

“Oo nga. Sino kaya ‘yung kausap niya?
Masyado kasing marami ang grupong ‘yon,
iisa pa ang direksiyon ng tingin,” sang-ayon ni
Jo na tinutukoy ang mga nakamaskarang
kalalakihan.

Palapit na sana ang dalawa nang
mapalingon si Mang Darius sa kinatatayuan
nila. Mabilis na naglakad patungo sa kanila
ang lalaki.

“Nasaan na ang mga kasama n’yo?”
tanong niya na madilim na madilim ang
mukha.

“Hinahanap nga po kayo e. Inabutan ba
ninyo ang magnanakaw?” tanong naman ni
Boging.

“Hindi e. Mabilis ang loko. Nawala agad
sa paningin ko sa dami ng nakamaskara’t
naka-costume ng Morion dito sa plasa!”

“E, sino po ‘yong kausap n’yo?” tanong
ni Jo.

“Nagtatanong ako kung kilala nila ‘yong
hinahabol ko pero hindi raw nila kasamahan.”

“Paano na, Mang Darius? I-report na
natin sa pulis ang ninakaw na kamera n’yo?”
mungkahi ni Boging.

“Anong kame---” biglang napigilan ng
lalaki ang sarili bago tuluyang madulas. “A,
oo. Pero bahala na... Wala na namang
magagawa ang mga pulis dito. Tena uli sa
karinderya.”

Tumaas ang kilay ni Jo pero pinilit niyon
ang sariling tumahimik na muna.

Makalipas ang sampung minuto ay isa-
isang nagsibalik ang tatlong binatilyo sa
karindeya.

“Mabuti po at walang nangyari sa inyo,
Mang Darius,” sabi ni Kiko na hinahabol pa
ang hininga.

Tumango lamang ang lalaki. Kitang-kita
pa rin sa mukha ang galit ni Mang Darius. Pati
gana niya sa pagkain ay nawala na rin.

“Kawawa naman si Mang Darius,”
bulong ni Boging kay Gino habang inuubos
ang almusal ng lalaki. Sayang naman daw
kaya hiningi nito.

“Ano ba ‘yan?” naiiling na sabi ni Jo.
“Hindi pa nga naso-solve ang unang
problema, may bago na naman.”

“Ganyan talaga pag may okasyong
dinadayo. Hindi lang turista ang nagpupunta,
pati na rin ang mga masasamang-loob,” sagot
ni Kiko.

“Pasensiya na ho kayo, Mang Darius,”
hingi ng tawad ng binatilyo sa kanilang bisita.
“Hindi naman ho dating ganito sa amin, e.”

Hindi sumagot si Mang Darius. Masama
pa ang loob niya. Binaling uli ng lalaki ang
paningin sa labas ng karinderya. Umaasang
makita pa ang nakamaskarang magnanakaw
pero ibang tao ang nakita niya. Lalo siyang
kinabahan.

“A, mga bata, sige na. Lumakad na kayo
sa inyong pupuntahan. Wala na kayong
magagawa para maibalik pa ang bag ko.
Pupunta na nga lang ako sa presinto at baka
sakaling makatsamba ang mga pulis,”
pagsisinungaling niya.

“Samahan na ho namin kayo,” alok ni
Jo.

“Huwag na! Huwag na! Kaya kong
lumakad nang mag-isa,” mabilis na sagot niya
kasunod ng biglang pagtayo at tuluy-tuloy
nang lumabas.

“Nakakahiya kay Mang Darius ang
nangyari,” nagkakamot ng ulong sabi ni Ricky.

“Paano ngayon, Gino?” tanong ni Kiko.
“Mas kailangan nating mabawi ang

maskara. Doon pa rin tayo magko-
concentrate.”

“O, Boging, narinig mo? Sa maskara raw
tayo mag-concentrate, hindi sa pagkain,”
parinig ni Jo sa kabarkadang patuloy pa rin sa
pagsubo.

“Iba ka talaga, Bogs. Ni hindi naapektuhan
ng nakawan ang apetite mo,” pansin din ni
Kiko.

“Ano bang hindi?! Kaya ko nga naubos
‘tong pagkain e dahil lalo akong ginutom sa
paghabol natin,” palusot ni taba.

“Sige na nga,” pilit na pagpayag ni Gino.
“Let’s go! Magmasid-masid tayo sa labas.”

Patayo na ang lahat nang biglang lumapit
ang tindera. “Sandali lang, mga bata. Hindi pa
bayad ang kinain n’yo.”

Nagkatinginan sila. Sa gulong nangyari,
nakalimutan palang bayaran ni Mang Darius

ang kanilang almusal.
“Ako na,” nagulat sina Gino nang

paunahan sila ni Boging na dinudukot ang
pitaka.

“Sabagay, ako naman ang umubos e,”
nakangiting sabi nito na sinundan pa ng
malakas na dighay. Pati tuloy ang tindera ay
kasama nilang napatawa.

“O, BAKIT ganyan ang hitsura mo, Darius?
Mukhang Biyernes Santo na agad. Martes pa
lang ngayon, a,” bati ng lalaki sa papalapit.

Nakakubli sila sa likod ng malaking puno.
Doon iyon sinundan ni Mang Darius nang
magtama ang kanilang mga mata kaninang
nasa loob siya ng karinderya.

Lalo tuloy siyang kinabahan. Paano niya
sasabihin sa kasabwat na ninakaw ang
maskarang ninakaw niya. Hindi niya alam
kung paano sisimulan ang sasabihin.

“Ano ba? Wala ka yatang kibo,” tanong pa
uli ng lalaking may malaking pangangatawan.
Parang nakakaloko pa ang tono niyon.

“A-Ano e... Kasi... M-May problema tayo,”
nauutal na panimula niya.

“Problema? Anong problema?” ulit ng
lalaki. “Huwag mong sabihing may Morion na
nag-snatch sa bag mo kaninang kumakain

kayo ng mga bata sa karinderya?”
Napatulala si Darius. Nagitla. Nagtaka.

Paanong nalaman agad ng kausap niya ang
nangyari ngayon-ngayon lamang? Kumpleto
pa sa detalye. Puwera na lang kung...

“Walanghiya ka, Rigor! Muntik na ‘kong
atakihin sa puso kanina a,” bulalas ni Darius
sa nakangising kausap.

“Relaks ka lang, pare,” kampanteng sagot
ni Rigor sa namumulang kausap.

“Bakit mo namang naisipang agawin pa
ang bag ko? ‘Di ba’t may usapan na tayong
ipapasa ko sa ‘yo ang maskara?”

“Para sa ‘yo ang ginawa ko, pare. Ngayon,
lalong hindi ka nila pagdududahan dahil ang
akala ng mga bata ay biktima ka rin ng
nakawan.”

Natigilan uli si Darius. Sandaling nag-isip.
Saka lang ito napangisi. “Oo nga, ‘no. Teka,
saan ka naman nakakuha ng costume ng
Morion?”

“May ‘hiniraman’ ako. Kaya lang kailangan
ko pa siyang kumbinsihin, pare,” sagot niyon
kasunod ng mala-demonyong pagtawa.

Nakitawa rin si Darius dahil nakuha niya
ang ibig sabihin ni Rigor sa salitang ‘hiram.’
Nang mapansin niyang walang bag sa paligid
nila. “Nasaan na ang maskara?”

“No problem. Safe na safe ‘yon, pare,”

sabi niyon na nakaturo sa ‘di kalayuan.
Sinundan ni Darius ang tinuran ni Rigor.

Napasinghap pa siya nang makita ang bag
niya sa paanan ng isang malaki at mabangis
na doberman.

KABANATA   11
HULI  KAYO!!

NAIWAN lumabas ng karinderya si Boging na
naghihintay ng sukli mula sa tindera.

Sa labas ay napangiwi si Jo dahil
nagsisimula nang uminit ang araw. Kahit
naka-T-shirt at shorts silang lahat ay hindi
sapat iyon na labanan ang init ng panahon.

“Paano ba natin malalaman kung sino ang
kumuha sa maskara ni itay?” tanong ni Ricky
dahil hindi maliwanag sa kanya ang layunin
ng gagawin nilang pagmamatyag.

“Sa totoo lang, Ricky, may kahirapan ang
gagawin natin dahil wala tayong kahit anong
lead,” pag-amin ni Gino.

“Basta’t talasan natin ang ating mga mata
at pandinig. Makipag-usap tayo. Makinig sa
mga nagkukuwentuhan. Baka sakaling
makatisod tayo ng impormasyon. At ang cover
natin ay tulad ng dati: high school journalists,”
bilin ni Gino sa mga kasama nang biglang
manlaki ang mga mata nito. Nakatitig ito sa
dako ng karinderya.

Takang naglingunan ang iba at sila man
ay nagulat sa nakita. Si Boging. Palabas ng
karinderya. May bitbit na isang bungkos ng
suman.

“May take-out ka pa?” mataray na

salubong ni Jo na napasapo sa noo.
“‘Di ba’t magmamanman tayo?

Nakakagutom ‘yon a,” sagot ni taba.
Si Gino ang umawat sa usapan.

“Magdalawang grupo tayo. Kami ni Boging at
kayong tatlo. Magkita uli tayo rito mamayang
tanghalian.”

“Do’n kami sa may eskuwelahan,” ani
Kiko.

“Sige, sa simbahan naman kami ni Bogs.
Maraming tao ngayon do’n,” sagot ni Gino.

LUMIPAS ang mahigit isang oras at anim na
suman ay wala man lamang nakita sina
Boging at Gino na taong kahina-hinala ang
kilos.

“Kanina pa tayo lakad nang lakad. Maupo
muna tayo r’on sa damuhan sa may lilim ng
punong mangga,” mungkahi ni Boging na
pawisan na ang suot na damit.

Dahil na rin sa pinaghalong pagod at tindi
ng init ng panahon ay pumayag si Gino. Hindi
pa sumasayad ang puwit ni Gino sa damuhan
ay inalok na agad siya ni Boging ng pagkain.

“Mahihirapan tayo sa kasong ‘to, Bogs,”
sabi ni Gino sa katabing binabalatan na ang
isa sa apat na dalang suman. “Sana naman
ay may resulta ang lakad ni Daddy.”

Hindi makasagot si taba dahil puno pa ang
bibig. Tumangu-tango na lamang muna iyon.
Nang magsalita ay iba naman ang sinabi.
“Gino, gusto mo ba ng palamig? Bili ka
naman. Ako uli ang magbabayad.”

Natatawang tumayo si Gino. Inabot ang
pera ni Boging at pinuntahan ang nagtitinda
ng sago’t gulaman.

Bago makabalik si Gino ay naubos na ni
Boging ang huling suman niyon. Natira na
lang ang mga pinagbalatan. Luminga-linga si
taba para maghanap ng basurahan. Nakakita
iyon ng isang tumpok sa dakong likuran ng
simbahan.

Parang bolang tumatalbug-talbog na
tinungo niyon ang basurahan. Ibinato ni taba
ang mga pinagbalatan ng suman ngunit
parang nanunuksong umihip ang hangin.
Inilipad ang itinapon ni Boging. Bumagsak sa
tagiliran at napahiwalay sa tumpok ng mga
basura.

Kahit wala namang ibang nakakita sa
nangyari ay minabuti pa rin ni Boging na
pulutin uli ang inilipad na balat ng suman at
itapon iyon sa tamang lugar.

Hirap na yumuko si taba dahil naiipit ang
mga bilbil sa tiyan. Ngunit nang yumuko ay
hindi sinasadyang matawag ang pansin niyon
sa isang bagay na halos natatabunan ng

basura.
Tinitigan ito ni Boging. Nilapitan. Sinipa-

sipa ang ilang piraso ng basura sa ibabaw
nito.

Nang malantad ang kabuuan ng bagay ay
napakunut-noo si taba. Mukhang tela. Kulay
pula. Kakulay ng... ng kapa ng Morion.
Ganoon ang kulay ng kapa ng nagnakaw sa
bag ni Mang Darius! sigaw ng isipan ni
Boging.

Ngayon ay walang kiming inalis ni taba
ang mga nakatakip na basura upang matiyak
ang hinala. Tama siya. Kapa nga ng Morion.

“Bogs, kung akala mo’y mapapagkamalan
kang isa sa mga street children at lilimusan ng
mga nagsisimba e nagkakamali ka,” tukso ni
Gino sa nakatalikod na kaibigang nagkakalkal
sa basurahan.

Ngunit nang humarap si Boging na hawak
ang nakaladlad na pulang kapa ay halos
mabitiwan ni Gino ang dalang gulaman at
sago sa gulat.

“Gino, baka ito na ang lead na hinahanap
natin?”

Mabilis na tinungga ni Gino ang palamig
na hawak. Tapos ay iniabot naman niya ang
sago’t gulaman ni Boging upang makuha ang
kapa.

“Natatabunan ‘yan ng basura. Tsamba

lang ang pagkadiskubre ko,” paliwanag ni
Boging.

Pinag-aaralan ni Gino ang kapa. Wala
iyong sira upang itapon na. Ni wala ngang
punit.

“Bakit kaya itinapon ‘to?” tanong ni Gino
nang may mapansin siya. Maraming maiikling
buhok na itim ang kapa. “Balahibo ng hayop
‘to, Bogs. Parang balahibo ng... aso.”

“Ha? E baka asong kalye lang ang
nagbaon n’yan dito sa basurahan? Nahirapan
pa ‘ko.”

Nagkibit-balikat ang binatilyo. “Pero kung
sadyang itinago ito sa basurahan..,” malakas
na pag-iisip ni Gino. Nagkatinginan ang
dalawa. Kung iyon nga ang kapa ng
magnanakaw, baka naroon din sa basurahan
ang iba pang gamit nito.

Kahit sabik na sabik ay dahan-dahan pa
rin silang naghalukay sa basurahan. Tinitiyak
nilang walang makakawala sa kanilang
paghahanap. At nagbunga ang kanilang
pagtitiyaga nang may makita silang
maskarang kahoy.

Si Gino ang dumampot sa maskara at
napasinghap sila. “Eto ang maskara ng
snatcher. Tandang-tanda ko pa.”

Naghalukay pa sila ngunit wala na silang
nakita. “Siguro’y dinala niya ang bag ni Mang

Darius,” pagod na sabi ni Boging.
“Pero bakit?” kontra ni Gino na pawisan na

rin. “‘Yun nga ang dapat na inuna niyang
itapon dahil mas makikilala iyon.”

“Anong gagawin natin d’yan, Gino?”
“Dalhin natin sa presinto. ‘Di ba’t i-re-

report ni Mang Darius ang nakawan.
Makakatulong ito sa mga pulis para mabawi
ang kamera.”

“Hindi ba muna tayo mag-aayos? Tingnan
mo naman ang hitsura natin. Madumi na,
amoy basura pa!” napasimangot na sabi ni
Boging matapos amuyin ang sarili.

“Wala na tayong oras kung uuwi pa tayo.”
Ganoon nga ang ginawa ng dalawa. Kahit

mukhang mga batang yagit ay masaya naman
sila dahil may pag-asang malutas ang isa sa
kanilang mga problema.

At lalong lumapad ang kanilang ngiti nang
matanaw ang gusali ng munisipyo ng bayan
ng Mogpog kung saan ay naroon din ang
himpilan ng pulisya.

“Kawawa naman sina Kiko at Jo,” umiiling
na sabi ni Boging habang palapit na sila sa
presinto.

“Bakit?” takang tanong ni Gino.
“Hindi kasi sila mapapasama sa awarding

ceremonies sa pagtulong natin sa mga pulis
na makahuli ng isang pusakal na kriminal.”



    B1  Gan g :  Mask ar a n i  Lon g in o       …  91

Sa sinabing iyon ni taba ay hindi napigilan
ng dalawa ang mapatawa nang malakas kaya
ang laking gulat nila nang may biglang
humiyaw.

“Ayun ang maskara at kapa ko! ‘Yung dala
nila, tsip!” sigaw ng isang lalaking nakaturo
kina Gino at Boging. May kasama itong
dalawang pulis at naglalakad din papunta sa
presinto.

“Hoy, kayong dalawa! Tigil!” malakas na
sigaw ng isang pulis kasabay nang mabilis na
pagkilos ng kasama nito. Pinitsarahan agad
nito ang mga gitlang binatilyo.

“Ang lakas talaga ng loob ng mga
magnanakaw ngayon. Dito pa kayo sa harap
ng presinto namin dumaan,” galit na sabi nito.

“Ngiii!” gitlang bulalas ni taba na
napatingin kay Gino.

KABANATA  12
MGA  KATANUNGAN

“ SIR, hindi ho kami magnanakaw,”
pagtatanggol ni Gino sa kanilang sarili.
Kasalukuyang nasa loob sila ng presinto at
pinalilibutan ng mga pulis.

Naunang naglahad ang lalaking nagturo
sa kanila. Iyon pala ang tunay na may-ari ng
maskara at kapa. Umiihi raw iyon sa may
puno nang may biglang dumamba sa likod
niyon kaya napabalandra iyon sa puno at
napadapa sa lupa. Hindi na iyon nakabangon
dahil may mabigat na dumagan sa likod. At
bago iyon makabawi ay may tumutok ng
patalim sa leeg niyon kaya hindi nagawang
lingunin ang salarin.

Hinablot ng taong may patalim ang kapa at
maskara at saka iyon pinalo sa ulo. Iyon na
ang huling naalala niyon bago nawalan ng
ulirat.

“At kayong dalawa,” baling ng pulis kina
Gino at Boging, “gusto n’yong maniwala kami
na mga turistang taga-Maynila kayo na
naghahalukay sa mabahong basurahan
namin?”

“‘Yun naman ho ang totoo eh,” sagot ni
Boging kahit na sa pandinig nito mismo ay
mahirap talagang paniwalaan ang kanilang

kuwento.
“Pero mapapatunayan ho namin ito,”

dagdag ni Gino.
“Sige nga. Paano?”

Palitang nagsalaysay sina Gino at Boging.
Ang punu’t-dulo ng kuwento nila ay ang
nakawan sa karinderya. Sadyang iniwasan
nilang banggitin ang tungkol sa nawawalang
maskara ni Longino.

“...at papunta ho talaga kami rito sa
presinto para i-turn-over ang mga ‘yan,”
pagtatapos ni Gino.

“Sarge,” tawag ng kausap nina Gino sa
isang matandang pulis. “Paki tingnan mo nga
sa blotter ang detalye ng nakawan kanina sa

karinderya para matapos na ang gulong ‘to. At
bigyan nga ng maiinom ‘tong mga bisita
nating taga-Maynila. Mukhang kanina pa init
na init.”

Sabay na napabuntung-hininga at
napangiti sina Gino at Boging dahil naniniwala
na sa kanila ang pulis. Pero mas natuwa si
Boging nang makitang nagbubukas na ng
dalawang bote ng malamig na softdrinks ang
inutusan.

“Salamat po,” tumatakam-takam na sabi ni
taba habang inaabot sa kanya ang isang bote.

Hahawakan na lamang nito ang bote nang
magsalita ang matandang pulis. “Tenyente,
wala naman tayong natatanggap na report ng
nakawan sa karinderya.”

“Ho?” nagulat at hindi makapaniwala si
Gino sa narinig. Si Boging ay gayun din, lalo
na nang biglang ilayo sa nakalahad na kamay
niyon ang malamig na bote ng softdrink.

“Sigurado ho kayo?” tanong ni Gino.
Nainis pa ang matandang pulis sa sinabi ni

Gino. “Ang ninakaw ba kamo sa inyo e
manok?”

“Hindi ho manok. Kamera ho,” ani Boging.
“E puwes, ‘yun lang ang nakalista dito sa

blotter. Tatlong talisaing tandang ang ninakaw
kaninang umaga.”

Nataranta ulit ang dalawang binatilyo.

Nagsalubong naman ang kilay ng pulis na
nag-iimbestiga sa kanila. “Pag hindi pa kayo
nagtapat nang totoo sa loob ng limang minuto,
ikukulong ko na kayo!”

“G-Gino, paano ba ‘to?” hingi ng tulong ni
Boging.

Ngunit hindi narinig ni Gino ang tanong ni
Boging dahil sa kanyang mga iniisip. Bakit
hindi ini-report ni Mang Darius ang nakawan
gayung iyon ang sabi ng lalaki bago ito
umalis? Nagbago kaya uli ito ng isip? O baka
naman...?!?

“Sir,” sa wakas ay sabi ni Gino, “aaminin
ko ho na kahit ako ang nasa lugar n’yo eh
magdududa rin ako. Isa na lang ho ang pag-
asa namin. Ang character reference. Si Mang
Efren Enriquez ang magpapatunay na hindi
ho kami masamang tao.”

“Kilala n’yo ‘yung gumaganap na
Longino?”

“Oho. Sa kanila pa nga kami nakatira,” diin
ni Boging.

“Tamang-tama,” sagot ng pulis. “Babalik
daw sila ngayon dito ni Mr. Rodrigo.”

Makahulugang nagkatinginan ang
dalawang binatilyo. Nahalata agad ito ng
hepe. “O bakit na naman?”

“Kasi ho, sa mga nangyayari e... baka
hindi na kayo maniwalang... tatay ko si Mike



    B1  Gan g :  Mask ar a n i  Lon g in o       …  96

Rodrigo,” putul-putol na sabi ni Gino habang
kinukuha ang pitaka sa likurang bulsa ng
pantalon. “Eto po ang school I.D. ko. Nasa
likod po ang pangalan at pirma ni Daddy. D’on
ho sa ‘person to notify in case of emergency’.”

Nagsuot ng salamin ang pulis at binasa
ang iniabot ni Gino. “Sige, pagbibigyan ko
kayo pero hindi ko pa rin kayo maaaring
paalisin. Baka gimmick n’yo lang ‘to e
mapahiya kami.”

“Okey lang ho. Naiintindihan namin.
Hihintayin na lang namin ang pagbabalik nina
Daddy,” sang-ayon ni Gino. Sa totoo lang,
gusto nga ni Gino ang magkaroon ng oras
upang higit na mapag-isipan ang mga tanong
at posibilidad na namumuo sa kanyang isipan.

“Sir,” nakangiting singit ni Boging. “Habang
naghihintay ho tayo kay Mang Mike... puwede
bang mahingi na uli ‘yung Sarsi?”

KABANATA  13
ANG PAIN

MIYERKULES SANTO.
Maaga pa’y bumababa na ng hagdan

sina Gino at Jo. Sumilip si Gino sa gawing
kusina kung may tao. Ang tanging nakita ay
ang ina ni Ricky na abalang nakaharap sa
banggera at nililinis ang mga ginamit nila
kagabi.

“Good morning ho, Aling Maria,” bati ni
Jo.

“Sasaglit lang ho kami sa bayan. May
bibilhin kami,” paalam ni Gino sa babae bago
tuluyang lumabas ng bahay ang magkapatid.

Si Mang Darius ay himbing pa sa
pagkakatulog. Gabi na itong umuwi ng bahay
at amoy alak. Sabi’y nag-inom daw itong mag-
isa sa bayan upang mabawasan ang sama ng
loob sa pagkawala ng mamahaling kamera.

Hindi kumibo ang barkada. Sa nangyari
kahapon sa presinto, sarilinang kinausap ni
Mang Mike ang apat tungkol sa hinala ni Gino
na baka may kinalaman si Mang Darius sa
nawawalang maskara.

“Wala tayong pruweba,” paalala nito sa
kanila. “Maaaring nagbago nga lang siya ng
isip kaya hindi ini-report ang nakawan. At

kayo na ang nagsabing nagitla rin si Darius sa
nakawan. Na hindi lang arte ang ginawa niya.”

“Pero masama talaga ang kutob ko sa
kanya, Daddy,” pahayag ni Jo na
nakapamewang pa.

Nangiti ang lalaki. “Hindi masamang
makinig sa ‘yong kutob, Jo. Ang masama ay
ang ipagpilitan mo ‘yan kahit wala kang
ebidensiyang hawak o makuha. Pero sa totoo
lang, kadalasan ay sa kutob nagsisimula ang
matagumpay na pagtuklas ng mga kaso.”

“Kaya lang, Mang Mike, ‘di ba’t na kay
Mang Darius ang motibo ---alam nitong
malaking halaga ang maskara--- at ang
pagkakataon na makuha iyon?” tanong ni
Kiko.

“Alam n’yong circumstancial evidence
ang lahat na ‘yan. Suporta lang sa hard
evidence na wala naman tayong
pinanghahawakan.”

Sa ganoong punto natapos ang usapan
nila. Nang mapag-isa ang mga kabataan ay
nagbuo sila ng plano. Si Boging at Kiko ay
maiiwan sa bahay. Sa sandaling umalis si
Mang Darius ay magkukusa silang maglinis
ng bahay upang matiktikan ang mga gamit ng
lalaki sa loob ng kuwarto niyon.

Sina Gino at Jo ay mag-aabang naman
sa bayan. Kung sakaling aalis nga si Mang

Darius ay sila naman ang susubaybay sa
lalaki.

“‘PAG ‘yan ang itinira mo, mate ka in four
moves,” umiiling na bulong ni Boging kay
Ricky. Naglalaro ng ahedres sina Ricky at
Kiko sa salas. Nakaupo si Boging sa likod ni
Ricky. Siya ang dakilang miron.

“Puwede ba, taba,” saway ni Kiko.
“Alam kong magaling ka sa chess. Pabayaan
mo na kami.”

Hindi na nakasagot si Boging dahil
bumababa ng hagdan si Mang Darius. Lihim
na kinindatan ni taba si Kiko.

Nakabihis na si Mang Darius nang
panglakad. Hawak ng lalaki ang noo.
Mukhang masakit ang ulo. May hang-over
siguro.

Nagtuloy si Mang Darius sa kusina at
sandali pa’y nangibabaw ang amoy ng kapeng
barako. Lumabas ng kusina ang lalaki. May
dala iyong isang tasa na umuusok pa sa init
ang laman.

“O ba’t kulang yata ang tropa n’yo?”
tanong ni Mang Darius matapos humigop ng
kape.

“Umalis ho sina Gino at Jo; may bibilhin
sa bayan,” maingat na sagot ni Boging.



    B1  Gan g :  Mask ar a n i  Lon g in o       …  100

“E, si Mr. Rodrigo?”
“Kasama ho ni Mang Efren sa presinto.

Simula daw ho kasi ngayo’y magdadagsaan
na ang mga darating mula Maynila. Baka raw
ho samantalahin ng magnanakaw ang
kaguluhan at lumabas na ng Marinduque. Ang
narinig kong sabi ni Mang Mike e baka
magtayo raw ho sila ng mga check-points,”
pagsisinungaling ni Kiko.

Bagama’t talagang nasa presinto sina
Mang Mike, iba ang sadya ng mga ito. Pain
lamang ng barkada sa lalaki ang kuwento
tungkol sa paglalagay ng police check-points.

Saglit na nagitla si Mang Darius sa
narinig na ‘plano’ ng mga pulis. “Naku, buti’t
nabanggit n’yo ‘yang presinto. Hindi ko pa nga
pala nai-re-report ang pagkawala ng kamera
ko. Nalimutan ko na sa inis ko kahapon.”

Nagkatinginan sina Kiko at Boging.
Totoo kaya ang sinabi ng lalaki o kumakagat
na ito sa bitag nila?

“Sige, maiwan ko na muna kayo.
Hanggang maaga’y pupunta na ‘ko sa
presinto,” paalam ng lalaki kasunod ng mabilis
na paghigop sa kapeng hawak.

Sa tulong ni Boging ay madaling natalo
ni Ricky si Kiko. Sinadya ni Boging at Kiko
iyon upang maisagawa ang kanilang plano.

“Ricky,” panimula ni Kiko. “Alam mo,
nahihiya na kami sa inyo. Malaking abala ang
pagtuloy namin dito.”

“Wala ‘yon,” sagot ni Ricky na nagliligpit
ng chess set.

“Totoo, Ricky. At bilang pasalamat
naisip namin na tumulong kahit man lang sa
gawaing bahay,” sabi ni Boging.

“Tutal, wala pa naman sina Gino at Jo,
ano kaya’t maglinis muna kami ng mga
kuwarto sa itaas? Para kahit paano’y hindi
kami masyadong pabigat sa inyo.” Si Kiko.

“Nakakahiya naman sa inyo---” tutol ni
Ricky nang biglang putulin siya ni Boging.

“Ano bang nakakahiya! Okey lang ‘yon.
Para naman may exercise ako,” sabi ni taba
na inalug-alog ang matambok na tiyan. “Ikaw
rin. Pag namatay ako rito dahil sa impatso,
pagmumultuhan ko ang kusina n’yo.”

“Sige na nga,” natatawang pagsang-
ayon ni Ricky. “Pero tutulong din ako, ha.
Nasa ilalim ng hagdan ang walis tambo at
mga bunot.”

“Hati-hati tayo ng destino. Bogs, doon
kayo magbunot sa kuwarto natin. Tutal mas
malaki ‘yon. Mag-isa na lang ako sa kuwarto
ni Mang Darius,” makahulugang sabi ni Kiko.

Makalipas ang kinse minutos na
paglilinis ay pawisang dumungaw si Kiko sa

pintuan ng kuwarto nila. Nilingon agad siya ng
nagbubunot pang si Boging. Nagtatanong ang
mga mata nito.

Umiling si Kiko. Ibig sabihin ay wala
siyang nadiskubreng kahit ano sa kuwarto ng
lalaki na mag-uugnay sa nawawalang
maskara.

Nadismaya si Boging. Mali yata ang
hinala nila. Ngunit hindi pa tapos ang labanan.
May baraha pa silang hawak.

Nasa kamay na ngayon nina Gino at Jo
ang pag-asa ng buong grupo.

“KUYA, magdadalawang oras na tayo rito.
Hindi kaya nagsususpetsa na si Mang
Darius?” tanong ni Jo na naiinip sa
paghihintay. Nakaupo ang dalawa sa ilalim ng
puno kung saan ay makikita nila ang sinuman
na manggagaling mula sa baranggay nina
Mang Efren.

“Hindi naman siguro, Jo---” naputol ang
sinasabi ni Gino. Pagkabigla ang rumihistro sa
mukha sa kinatutuunan ng paningin niyon. “Si
Mang Darius!”

Dadaan sa harapan nila ang lalaki.
Mabilis na nagkubli ang dalawa. Nakalampas
na ito nang muling lumabas sa pinagtataguan

sina Gino at Jo. Hinabol nila ng tingin ang
lalaking nagtuloy sa paradahan ng mga dyip.

“Paano na tayo susunod, Kuya? Tiyak
na mahahalata tayo kung sasakay din tayo sa
dyip.”

“Oo nga,” naiiling na ayon ni Gino. “Sa
liit ng espasyo ng mga dyip dito kahit sa
harapan tayo maupo makikilala pa rin tayo ni
Mang Darius.”

“Saan kaya siya pupunta? May ibang
kakilala pa ba siyang taga-rito?”

Nagkibit-balikat si Gino. Nais din niyong
malaman ang sagot sa mga tanong ni Jo.
Pero paano?

“Boss, sa kasunod na biyahe ka na lang
sumakay. Puno na ‘yan,” narinig nilang sabi
ng nagtatawag ng pasahero kay Mang Darius.

“Sino ba ang susunod? Ito ba? E, bakit
walang drayber?” sagot ni Mang Darius.

“Nagmemeryenda pa. Pero sumakay na
kayo dahil pag puno na’y lalakad ‘yan kahit ‘di
pa nakakainom ang drayber,” nakatawang
sagot nito.

Nang marinig ni Gino ang sinabi ng
lalaki kay Mang Darius ay bigla iyong nakabuo
ng plano. Hinarap ang kapatid. “Jo, ‘di ba
kaya mong magmukhang bagong iyak? ‘Yung
namumugto ang mga mata?”



    B1  Gan g :  Mask ar a n i  Lon g in o       …  104

“Ha? Bakit?” gulat na tanong ng
dalagita. Totoong kaya niya iyon. Minsa’y
ginagawa niya iyon para makuha ang
simpatiya ng nanay nila. Ang ikinagulat niya’y
alam pala ng kapatid ang kanyang gimmick.

Binulong ni Gino ang naisip na plano.
Unti-unting nagliwanag ang mukha ni Jo.
Pumayag siya sa naisip ng kapatid dahil iyon
lamang ang tanging paraan upang malaman
nila ang patutunguhan ni Mang Darius.

Tumalikod si Jo. Naglakad-lakad
habang mariing kinukusot ang mga mata.
Natural, namula ang mga iyon. Ang kulang na
lamang sa hitsura niya ay ang mumunting
luha na mangingilid sa mapupungay na mata
ng dalagita.

Marahang hinila ni Jo ang pang-itaas na
talukap ng mata hanggang sa umabot iyon sa
pang-ilalim na talukap. Sandali pa at
naramdaman na ni Jo ang pagdaloy ng
kanyang luha.

“Okey na ba, Kuya?” tanong ni Jo nang
muling harapin ang binatilyo.

Tumango si Gino. “Pagbutihin mo, Jo,”
bilin pa niyon.

Marahang naglakad si Jo sa dako ng
kainan ng mga drayber. Tumabi sa mga
kumakain.

“Maabala ko na po kayo. Sino po ba ang
drayber ng dyip na ‘yon?” sabay turo niya sa
kinalululanan ni Mang Darius.

“Ako, ineng. Bakit, aarkilahin mo ba?”
tanong ng lalaking patpatin na sandaling
huminto sa pagsubo ng goto.

“Hindi naman siguro mabilis mapuno
ang dyip n’yo, ano po?” tanong pa ni Jo.

“Hindi. Bakit ba, ineng? May problema
ka ba at namumugto ang mga mata mo?”

Muntik nang napangiti si Jo sa narinig.
“Mamaya ko na lang ho sasabihin sa inyo
pagkatapos n’yong kumain. Do’n ko na lang
kayo hihintayin.” Itinuro ni Jo ang isang lugar
na hindi makikita ni Mang Darius na
kasalukuyang nakaupo sa unahan ng
sasakyan.

Pagkatapos kumain ng drayber ay
nagtungo agad ito sa kinaroroonan ni Jo.

“Ano bang problema, ineng?”
“Kasi ho... kasi ho... kawawa naman ang

ate ko,” sabi ni Jo na humihikbi-hikbi pa.
“Ha? Bakit? Anong nangyari sa ate

mo?” awang-awang tanong ng lalaki kay Jo.
“Nakikita ba ninyo ‘yung lalaking nasa

tabi ng manibela ng sasakyan n’yo?
Manliligaw ho siya ng ate ko,” nanginginig pa
ang babang sabi ni Jo.

“Ay, kawawa nga ang ate mo! Mukhang
may nakadikit na higad sa nguso at matanda
pa ang manliligaw niya,” tahasang panlalait
nito.

Biglang nawala sa tiyempo si Jo sa
sinabi ng drayber pero nakabawi naman agad.
“Hindi ho ‘yon ang ibig kong sabihin.”

“Ha? E, ano ba talaga ang problema?”
“Kasi ho, sabi ng kaklase ko, may

asawa na raw ho siya.” Nakaturo kay Mang
Darius si Jo.

“Aba! Hindi lang pala pangit si loko,
balasubas pa. Teka, ano ang kinalaman ‘ko
sa problema ng ate mo?”

“Palagay ko ho kasi ay uuwi siya sa
asawa niya ngayon. Kung puwede po sanang
alamin n’yo kung saan siya bababa. Para
masadya namin siya nang hindi niya alam.
Hihintayin ko na lang po ang pagbabalik
ninyo. Puwede ho ba?”

Sandaling nag-isip ang lalaki. “O sige.”
Sa tuwa ni Jo ay nahablot niya ito sa

magkabilang braso at medyo naalog ang
patpating katawan ng lalaki.

“Teka lang po. ‘Wag n’yong sasabihin
sa kanya ang napag-usapan natin, ha.”

“Siyempre naman. A, maiba ako,
ineng... Kasing ganda mo rin ba ang ate mo?”
tanong nito na may kakaibang kinang sa mga
mata.

“Mas maganda ho kaya lang papasok
sa kumbento ang ate ko. Magmamadre siya,”
mataray na sagot ni Jo. “Sige na ho. Malapit
nang mapuno ang dyip n’yo.”

TAPOS nang mananghalian sina Gino at Jo
nang bumalik ang dyip na hinihintay. Puno rin
ito mula sa pinanggalingan na ruta. Kaya
siguro nagtagal. Pumila pa uli.

Hinayaan muna nilang makapagbaba ng
pasahero ang dyip bago pumuwesto si Jo sa
lugar na madali siyang makikita.



    B1  Gan g :  Mask ar a n i  Lon g in o       …  108

Nakangiti ang payat na drayber nang
lumapit kay Jo. Mukhang may magandang
balita ito.

“Kasabay siyang nagsibaba ng mga
huling pasahero ko sa Boac. Hanggang do’n
lang ang biyahe ko. At dahil sa matagal pa
ang susunod na biyahe napagmasdan ko
kung saan siya nagtungo,” panimula nito.

“Nakita po ninyo kung saan siya
nakatira?”

“Oo. ‘Di kalayuan sa paradahan ng dyip
ang tinutuluyan niya. Isang lumang bahay
kastila na pinapaupahan. Pero ang sabi ng
napagtanungan ko’y wala namang pamilyang
nakatira ro’n.”

Napakunut-noo si Jo. Bakit umuupa ng
ibang bahay si Mang Darius? O baka naman
may sinadya doon ang lalaki? Pero sino?

“O, paano? Pupunta ka na roon
ngayon?” tanong pa ng drayber.

“A, opo. Nariyan nga ang kuya ko para
kaming dalawa ang magkasama,” turo ni Jo
sa kinatatayuan ni Gino.

“O sige pero pipila pa uli ako. Mamaya
pa tayo aalis, ha.”

“Okey lang po,” sabik na sagot ni Jo. Sa
wakas. May mangyayari na rin yata sa kaso
ng nawawalang maskara ni Longino.

KABANATA   14
BISTADO!

PASADO alas-kuwatro na nang makauwi ang
magkapatid mula sa bayan ng Boac.

Hindi pa sila nakakapasok sa bahay
nang biglang lumabas si Kiko at ang
ngumunguyang si Boging na may hawak na
singkamas.

“Anong nangyari sa lakad n’yo?” sabik
na salubong ng mga ito sa dalawa.

“Marami... marami,” bulong ni Gino. “Si
Mang Darius? Nandito na ba?”

“Kanina pa. Nasa kuwarto at
magpapahinga raw,” sagot ni Boging na
ngumunguya-nguya.

“Si Daddy ?” tanong ni Jo.
“Wala pa rin sila ni Mang Efren. Bakit

ba? Ano bang nangyari?” tanong naman ni
Kiko.

“Huwag tayo dito mag-usap. Doon tayo
sa kubo,” babala ng binatilyo. “Teka, si Ricky,
nasaan? Kailangan natin ang tulong niya.”

“Nasa likod-bahay. Nagdidilig ng mga
halaman,” ani Boging na intrigang-intriga na.

“Ako na ang susundo sa kanya. Mauna
na kayo sa kubo,” bilin ni Gino.

Si Jo ang pinutakte ng mga tanong ng
dalawa habang binabagtas nila ang daan
patungo sa kubo.

Mabilis na nilakad ni Gino ang likod-
bahay. Nakita niya si Ricky. Nakatalikod ito.
May hawak na tabo at dinidiligan ang isang
kapirasong halamanan ng mga rosal na nasa
tabi mismo ng dingding ng bahay.

“Ricky,” sabi ni Gino kasabay ng
pagtapik sa kanang balikat nito.

“Gino!” bulalas ni Ricky. “Ginulat mo ‘ko.
Bakit?”

“May lead na tayo sa maskara ng tatay
mo,” mahinang sabi ni Gino.

“Nakita na ninyo ang maskara?”
malakas na sabi ni Ricky na halos mabitawan
ang tabo sa kasabikan.

“Shh...,” saway agad ni Gino sa kausap
na nakadampi ang kanang hintuturo sa labi.
“Hindi pa pero may bago kaming nadiskubre.”

“Ano?” nagtatakang tanong nito.
“Doon na tayo sa kubo mag-usap.

Naghihintay sina Boging sa ‘tin,” pigil ni Gino.
Agad na ibinuhos ni Ricky sa

halamanan ang tubig sa balde. Habang
nilalakad nila ni Gino ang dako ng kubo ay
ikinukuskos nito ang basang kamay sa
puwitan ng pantalong maong.

Mabilis ang lakad ng dalawa kaya hindi
nila narinig ang marahang pag-ingit ng
bumubukas na pintuan ng banyo. Nakakunot-
noong lumabas ng palikuran si Mang Darius.

Ang kasilyas nina Ricky ay nasa gawing
likuran ng kabahayan. At maririnig ng
sinumang nasa loob ang anumang ingay o
pag-uusap sa likod-bahay mula sa bintana ng
palikuran.

Walang kamalay-malay sina Gino na
narinig ng lalaki ang buong pag-uusap nila ni
Ricky!

“Ano naman kaya ang nadiskubre ng
mga ito? Mabuti na ang nakakasiguro,” sabi ni
Mang Darius sa sarili habang tahimik at
marahang sinusundan ang dalawang binatilyo
upang manubok sa mga kabataan.

“Eto na sina Gino,” sabi ni Kiko na
nakadungaw sa bintana ng kubo.

“Mabuti naman at kanina pa ‘ko naiinip,”
dagdag ni Boging na pinariringgan si Jo.

“Puwede ba! Kaya ka lang naiinip kasi
ubos na ang singkamas mo,” kantiyaw ni Jo
sa kaibigan.

Nang makapasok sina Gino ay naupo
nang nakapaikot sa sahig ang limang
kabataan.

“May nakita ba kayo sa kuwarto ni Mang
Darius?” panimulang tanong ni Gino kina Kiko
at Boging.

Sabay na umiling ang dalawa.
Ikinuwento ni Kiko kay Ricky ang ginawa
nilang panglalansi habang naglilinis sila ng
mga kuwarto kaninang umaga. Sinabi rin nito
ang dahilan ng pagdududa nila kay Mang
Darius.

Tahimik lamang si Ricky habang
nakikinig. Ngunit halatang gulat na gulat sa
sinasabi ng mga kaibigan.

“E, ang lakad n’yo, Gino?” balik na
tanong ni Boging.

Huminga muna nang malalim ang
binatilyo. “Nasundan namin si Mang Darius
hanggang sa bayan ng Boac.”

“Sinong pinuntahan niya ro’n?” tanong
ni Ricky.

“‘Yun nga ang pinagtaka namin ni
Kuya,” sagot ni Jo. “Kung tutuusin ay baguhan
din si Mang Darius dito sa Marinduque. ‘Di
ba’t noong inilabas ng tatay mo ang maskara
ay pare-pareho lang kami ng reaksiyon? Ibig
sabihin, noon lang din siya nakakita ng
maskara ng Morion.”

“Hindi lang ‘yan,” salo ni Gino. “Nang
magtanong kami ni Jo sa mga kalapit na

bahayan ang sabi nila e noong Linggo lang
daw nagkaroon ng tao ang bahay na ‘yon.”

“Teka, Linggo rin dumating si Mang
Darius,” bulalas ni Boging. “Tandang-tanda ko
pa dahil manananghalian na tayo nang
kumatok siya.”

“Exactly,” sagot ni Gino. “At sabi pa ng
natanong namin ay isang lalaki lang ang
umuupa sa bahay.”

“Si Mang Darius?!” bulalas ni Kiko.
“Hindi e,” umiiling na sagot ni Jo. “Wala

raw bigote ang nakatira ro’n.”
“Teka, hindi ba ninyo nasilip ang loob ng

bahay? Kung sino ang sinadya ni Mang
Darius?” Si Kiko uli.

“Hindi namin magawa,” sagot ni Jo na
ibinaling ang tingin sa kapatid. Wari’y
sinasabing siya na ang magpaliwanag.

“May malaking aso kasing nakabantay!”
ani Gino.

“Teka muna. Nalilito ako,” singit ni
Ricky. “Kung hindi n’yo nakita ang loob ng
bahay, paano ninyo nasasabing may
kinalaman si Mang Darius sa pagkawala ng
maskara?”

“Isang itim na doberman ang asong
nagbabantay sa bahay,” sagot ni Gino
kasabay ng makahulugang pagtingin niya kay
taba.

Napakunot-noo si Boging. Iniisip ang
ibig parating ng kasama nang biglang
magliwanag ang mukha nito.

“Maraming itim na balahibong aso ang
kapa na nakita natin sa basurahan!”
masayang sabi nito sa buong grupo.

“Ibig ninyong sabihin, may kinalaman
din si Mang Darius sa pagnanakaw sa sariling
gamit niya? Bakit niya naman gagawin ‘yon?”
hindi pa rin makapaniwalang sabi ni Ricky.

“Oo nga, Gino. Wala yatang logic,”
sang-ayon ni Kiko.

“Pero hindi ba posibleng ‘yon ang
dahilan kung bakit hindi niya ini-report sa pulis
ang nakawan?” tanong ni Jo.

“Diyan yata masisira ang theory ninyong
magkapatid,” malungkot na puna ni Boging.
“Dahil nang umalis kanina si Mang Darius ay
pupunta na raw siya sa presinto para i-report
ang nakawan...”

Biglang nagkatinginan sina Gino at Jo.
Kapwa nandilat ang mga mata.

“Bakit, Gino?” tanong ni Ricky.
“Bago kami umuwi ni Jo, nagdaan muna

kami sa presinto para hanapin si Daddy. Kaya
lang wala siya doon kaya si Hepe ang
kinausap namin,” sagot ni Gino.

“O ngayon?” sabik na tanong ni Kiko
dahil nararamdaman nitong may
patutunguhan ang sinasabi ng kaharap.

“Wala pa rin daw naka-report na
ninakaw na kamera,” pananapos ni Gino.

“Nagsinungaling na naman si Mang
Darius!” napalakas na bulalas ni Boging.

Naghari ang katahimikan. Iniisip ng
bawat isa ang maaaring maging koneksiyon at
patutunguhan ng mga nakalilito at animo mga
walang kaugnayang pangyayari.

“Anong gagawin natin ngayon, Kuya?”
“Mayroon tayong eyewitness na

nagpunta si Mang Darius sa bahay sa Boac.
At ang asong nagbabantay sa bahay ay
maaaring mag-ugnay sa kapa ng
magnanakaw. Malakas talaga ang kutob kong
naroon sa bahay na iyon ang kasagutan sa
misteryong ‘to,” sabi ni Gino.

“Ano pang hinihintay natin? Lusubin na
natin ang bahay!” matigas na sabi ni Ricky.

“Ricky, sa mga kathang-isip na libro
lang ng Hardy Boys, Nancy Drew at Harry
Potter puwedeng gawin ‘yan. Totoong buhay
itong nangyayari sa atin,” nakangiting awat ni
Jo sa nanggigigil na katabi.

“E kung ganito ang gawin natin...,”
panimula ni Gino.

KUMAKAGAT na ang dilim nang matapos ang
pag-uusap ng mga kabataan. Ngunit bago sila
makalabas ay may aninong mabilis na lumayo
mula sa gilid ng kubo. Nagtago iyon sa likod
ng mga puno.

Madilim ang mukha ng lalaki habang
matalas na nakatingin sa mga palayong
kabataan.

“Kailangang malaman ni Rigor ang
plano ng mga pakialamerong batang ‘to!”
nakasimangot na singhal ni Mang Darius sa
sarili.

KABANATA  15
UTAKAN

HUWEBES SANTO.
Tinanghali ng gising ang mga kabataan.

Napuyat sila sa paghihintay kina Mang Mike.
Nakatulugan na nga nila ang mga ito. Lalo na
sina Gino at Jo na napagod sa ginawang
pagtiktik kay Mang Darius.

Nang magising sila ay nakaalis na uli
ang dalawang lalaki. May sulat na nakita si Jo.
Pupunta raw ang mga ito sa piyer sa Sta.
Cruz upang makausap ang pulis na
magmanman din doon. Baka raw kasi doon
tumalilis ang salarin.

Kinatok ni Jo ang kuwarto ng mga
binatilyo. Nang bumaba sila sa komedor ay
nakahain na ang almusal. Pero walang tao sa
kabahayan.

“Ang nanay mo, Ricky?” tanong ni
Boging.

“Nagsimba na siguro,” inaantok pa ring
sagot nito. “Tena at mag-almusal na tayo.
Mag-a-alas-otso na a.”

“Tulog pa si Mang Darius,” puna ni Jo
nang mapansin na may anim pang tasa at
platito sa ibabaw ng mesa. Ang lima ay para
sa kanila. At ang ika-anim ay sa lalaki.

“Gisingin ko na kaya siya?” nag-
aalanganing tanong ni Ricky na nakatingin
kay Gino.

“Huwag muna. Mauna na tayo para may
oras tayong maisagawa ang napag-usapan
natin kahapon,” sagot niya.

Mabilis na nag-almusal at nagligpit ng
kinanan ang mga kabataan. Sandali pa at
nasa salas na silang lahat upang abangan
ang pagbaba ni Mang Darius.

“Bakit kaya hindi pa bumabangon si
Mang Darius?’’ bulong ni Boging na kunwari’y
nagbabasa ng komiks.

“‘Wag kang mainip, Bogs. Steady ka
lang d’yan,” sagot ni Gino nang biglang
bumukas ang pintuan sa salas.

“Magandang umaga po, Aling Maria,”
sabay na bati nila sa dumating. Maagap
namang nagmano si Ricky sa ina.

“Napasarap kayo ng tulog ah!”
nakangiting sabi ng babae.

“Oo nga po,” kakamut-kamot ng ulong
sagot ni Gino. “Anong oras na ho ba dumating
sina Daddy?”

“Aba’y pasado ala-una na nang
madaling-araw. Tapos kanina’y ala-sais pa
lang ay lumakad na naman sila. Naaawa na
‘ko sa dalawang ‘yon. Sana’y makita na ang
maskara. Habang lumalapit ang Linggo ay

lalong nababahala ang tatay mo, Ricky,”
malungkot na sabi ng babae.

“Bayaan n’yo, ‘Nay. Hindi masisira ang
panata ni Tatay,” madiing sabi ni Ricky.

“Gisingin na ho kaya namin si Mang
Darius,” singit ni Gino upang maiba ang
usapan. Baka kasi madulas si Ricky at masabi
ang plano nila sa ina.

“Aba’y wala na si Darius! Pag-alis ng
tatay n’yo ay halos kasunod namang lumakad
siya. Hahabol daw upang tumulong sa
paghahanap sa maskara. Sa pagmamadali eh
hindi na nga siya nag-almusal,” sagot ni Aling
Maria.

Talunang nagkatinginan ang mga
kabataan. Wala na pala ang inaabangan nila.

“Paano ngayon, Kuya? Sira na pala ang
plano natin,” inis na bulong ni Jo.

Papasok na ng kuwarto ang babae nang
habulin ito ng tanong ni Gino. “Aling Maria,
may dala ho bang gamit si Mang Darius nang
umalis kanina?”

Napatigil sa paglalakad ang babae.
Napakunot-noo.

“Alam mo, Gino,” sagot nito kasabay ng
pagharap sa binatilyo, “ngayon ko lang
naalala pero may dala ngang bag si Darius
kanina. Bag na kulay asul ‘yon. Kaya ko

natandaan ang kulay kasi terno iyon sa suot
niyang T-shirt ng Nostalgia Antique Shop.

“Nabiro ko pa nga siyang panatiko sa
trabaho dahil kahit bakasyon ay nag-a-
advertise siya. Pero bakit nga kaya siya may
dalang bag?” Inosente naman ang tanong na
iyon ni Aling Maria kaya hindi ito naghintay ng
sagot. Dumiretso na ito sa kuwarto.

Naiwan ang limang kabataan na parang
mga nawawalang tupa na nagtititigan.
Nagsimula ang araw sa masamang umpisa.
Nasalisihan sila ni Mang Darius.

Si Gino ang bumasag sa katahimikan.
“Hindi ako naniniwalang makikihanap si Mang
Darius kaya siya umalis.”

“E saan siya pupunta? At bakit may bag
pa?” Si Boging.

“Isang lugar lang naman ang alam
nating pinupuntahan niya,” paniniyak na sagot
ni Gino.

“Tama ka, Kuya. Baka nga nagpunta uli
siya sa Boac,” sang-ayon ni Jo. “Sundan
natin!”

Nagkatinginan ang mga binatilyo.
Parang tahimik na nag-uusap kung isasama
nga nila si Jo sa Boac. Nakahalata naman
agad ang dalagita.

“Kayo talaga, Kuya, wala kayong
kasawa-sawa! Mula pa noong kaso natin ng

“Gintong Samurai” sa Baguio eh palagi n’yo
akong iniiwan sa lakaran pero palagi rin
naman akong nagpupumilit na sumama. Hindi
pa ba kayo natututong hindi ako titigil
hanggang sa isama n’yo ako?” kantiyaw ni Jo
sa mga kasama.

“Sabagay, Gino, kung kulitan din lang
ang pag-uusapan eh valedictorian at gold
medalist ‘yang kapatid mo,” ani Boging.

“Sige na nga,” suko ni Gino. “Ricky,
magpaalam tayo sa nanay mo na
mamamasyal sa bayan.”

“DO’N nagpunta si Mang Darius,” sabi ni Jo
kina Kiko nang makarating sila sa Boac.
Nakaturo iyon sa isang lumang bahay na
napapaligiran ng hindi namang kataasang
bakod.

“Anong planon, Gino?” tanong ni Ricky.
“Babantayan natin ang bahay kung

nariyan nga si Mang Darius,” sagot ni Gino.
“Buti pa, magdalawang grupo tayo. Kami ni Jo
dito sa harapan ng bahay pupuwesto. Kayo
namang tatlo do’n sa dakong likuran at baka
masalisihan uli tayo ni Mang Darius.”

“Teka, nasaan ba si Boging?” singit ni
Jo na ngayon lamang napansin na wala pala
sa tabi nila ang kaibigan.

Luminga-linga sila at saka nila natanaw
ang matabang tsinoy na papalapit. Malapad
ang ngiti ng binatilyo. May dalang supot na
papel na may nakabalot na bagay.

“Saan ka na naman nagpunta?” tanong
agad ni Jo.

“Bumili ako ng baon natin,” sagot niya
na ipinakita ang pitong inihaw na hotdog na
umuusok pa sa init.

“One for each of you, at siyempre, three
for me.”

“Sige na, Kiko, pumuwesto na kayo sa
likod-bahay,” natatawang sabi ni Gino.
“Mamaya na lang, Bogs ‘yang para sa amin ni
Jo pag nakaramdam na kami ng gutom.
Salamat.”

Lumipas ang kalahating oras ay ni wala
silang naaninag na kumikilos sa loob ng
bahay. Tahimik na tahimik ang lugar. Kahit
ang asong nakita nina Gino ay wala rin sa
bakuran.

Inip na inip na sila. Lalo na si Kiko.
Nakaupo sila sa damuhan sa ilalim ng puno.
“Wala yatang tao. Pupuntahan ko muna sina
Gino at baka may nangyayari na sa harapan,”
pasiya nito na sinabayan nang tayo.

Si Boging naman ay masama na ang
tingin sa hawak na baon. Kanina pa siya
nagpipigil sa sarili. Ngunit talagang parang

tinatawag ng mga hotdog ang pangalan niya.
Boging, pansinin mo naman kami. Hindi na
tuloy siya nakapagpigil.

Napangiti siya sa pagsuko habang
dinudukot ang isang piraso ng tender, juicy,
tasty hotdog nang biglang magsalita si Ricky.

“May naglalakad sa loob ng bahay!
Lalaking naka-asul na T-shirt,” nakaturo sa
may bintanang sabi niyon.

“Saan?” ani Boging na nakalimutan ang
pagkain.

“Doon sa dako ng kusina,” sagot ni
Ricky na kitang-kita sa mukha ang labis na
kasabikan. Mukhang atat na atat na iyong
lusubin ang kalaban.

“Si Mang Darius?” mahinahong tanong
ni Boging.

“Hindi ko nakilala. Masyadong mabilis
ang paglalakad niya. Tena, Bogs. Lapitan
natin.”

“Ricky, teka,” awat ni Boging ngunit
mabilis ang katabi niya. Sumampa na iyon sa
bakod at tuluy-tuloy na nagtatakbo papunta sa
may bintana ng kusina.

Nagtagong nakayuko si Ricky sa ilalim
ng bintana kaya hindi iyon nakikita ng nasa
loob. Sinenyasan niyon si Boging na
sumunod.

Napabuntong-hininga si Boging. Ano pa
nga ba ang magagawa niya kundi suportahan
ang kasama. Huminga muna nang malalim si
Boging bago tumayo nang bigla uli siyang
mapaupo at nagtago sa likod ng puno.

Naglakad na naman ang lalaki! At
tumayo pa ito sa may bintana pero hindi rin
makilala ni Boging kung sino ang lalaki dahil
nakatalikod ito.

Sinenyasan ni Boging ang kasama na
huwag kikilos. Nanatiling nakayuko si Ricky.
Kahit halos hindi na humihinga at halos
mabingi sa lakas ng tibok ng puso ay panay
ang usal ng panalangin ni Ricky.

Sinenyasan uli ni Boging ang kasama
nang mawala sa bintana ang lalaki. Dala
siguro ng labis na kagustuhang mabawi ang
maskara ng ama, naisip ni Ricky na
maglakas-loob. Kailangang masilip niyon kung
sino ang lalaki sa loob ng bahay.

“Bahala na,” bulong niyon kasabay ng
maingat na pagsilip sa bintana. Suwerte
naman at nakatalikod pa rin ang lalaki.
Marumi ang salamin ng bintana kaya
nahirapan si Ricky na makita nang malinaw
ang nasa loob.

Nakatingla ang lalaki dahil umiinom ito
mula sa baso. Subalit madaling nabasa ni

Ricky ang nakasulat sa likod ng asul na T-
shirt ng lalaki: Nostalgia Antique Shop.

Parang tumigil ang pag-ikot ng mundo
para kay Ricky habang nakasilip sa bintana.
Tila napakatagal ng bawat segundo habang
hinihintay niyong tumagilid man lamang ang
lalaki upang makilala. Nang dininig ng langit
ang panalangin ng binatilyo.

Dahan-dahang pumipihit ang mukha ng
lalaki.

Hindi man naaninag nang mabuti ang
mukha dahil sa dumi ng salamin ay kitang-kita
ni Ricky na may makapal na bigote ang lalaki.
Si Mang Darius nga! sigaw ng isipan niyon
habang mabilis iyong muling yumuko.

Naghintay uli ng tiyempo si Ricky bago
bumalik sa kinaroroonan ni Boging. Pero hindi
pa nakakailang hakbang si Ricky nang
mapuno ang kapaligiran ng malakas at sunud-
sunod na kahol ng aso.

Mula sa tagiliran ng bahay nagmumula
ang tahol. At sa tunog pa lamang ay tiyak
nang malaki ang aso. Ang doberman!

Hindi na hinintay ni Ricky na makita pa
ang aso. Mabilis iyong nagtatakbo.

Nahigit ni Boging ang hininga nang
lumitaw mula sa tagiliran ng bahay ang aso.
Hindi nakatali ang aso.

“Takbo, Ricky! Bilis!” sindak na sigaw ni
Boging nang makitang nagsisimula nang
habulin ng aso ang kaibigan.

Kumaripas ng takbo si Ricky. Wala
namang magawa si Boging kundi ang
panoorin ang nagaganap na habulan. Pero
gumagaan ang paghinga ni Boging sapagkat
mukhang makakaligtas si Ricky dahil malaki
ang agwat niyon sa aso. Nang maganap ang
hindi inaasahan...

Nadapa si Ricky!
Sumubsob pa ang mukha sa lupa.
Nasaktan siguro si Ricky dahil hindi iyon

makabangon. Ang nagawa na lamang niyon
ay ang lingunin ang aso. At halos pumutok
ang dibdib ni Ricky sa takot nang makitang
malalapa iyon ng mabangis na doberman.

Mabilis na kumilos si Boging. Dumaklot
siya ng isang hotdog at buong lakas na
inihagis niya iyon sa pagitan ni Ricky at ng
aso.

Sa tuwa ni Boging ay tumigil ang aso sa
pagtakbo at inamuy-amoy ang hotdog. Nang
masarapan sa amoy ay kinain iyon ng aso.
Pero dahil malaki ay isang kagatan lamang sa
aso ang hotdog. At nagsimula uli itong
tumakbo patungo sa nakadapa pa ring si
Ricky.

Nagbato pa uli ng isang piraso si
Boging. Pero itinodo niya para lumampas sa
aso iyon. Sinundan naman ng tingin ng aso
ang hotdog na nasa ere at iyon ang hinabol
nito pabalik.

“Ricky! Takbo na!” sigaw ni Boging.
Bumangon agad si Ricky ngunit bigla uli

iyong napadapa. “Ang paa ko, Boging! Hindi
ko madiinan. Masakit!”

Nang marinig ang kaibigan ay
napamulagat si Boging. Kailangang
masaklolohan si Ricky; iyon lamang ang
paraan.

Nag-antanda pa muna si Boging bago
siya sumampa sa bakod at tumalon sa loob
ng bakuran.

Nag-angat ng mukha ang aso nang
marinig ang pagtalon ni Boging. Muli itong
tumahol sa nakitang bagong kalaban.

Inunahan na ni Boging ang aso.
Dalawang hotdog ang ibinato niya. Isa sa
gawing kaliwa ng aso, isa sa kanan.

Mabilis na tinakbo ni Bruno ang hotdog
sa kaliwa. Muli ay isang kagatan lamang iyon.
Habang pinupuntahan ng aso ang ikalawang
hotdog ay narating ni Boging si Ricky.

Naitayo na ni Boging si Ricky nang
maisip niyang hindi nila kayang makarating
agad sa bakod dahil sa kundisyon ng kasama.

Luminga-linga si taba. Hanggang sa makita
niya ang hindi kataasang puno ng aratiles na
malapit sa kinaroroonan nila.

“Ricky, doon tayo sa puno,” sabi ni
Boging kasunod nang muling pagtapon sa
natitirang tatlong piraso ng hotdog. Tulad
nang huli, ikinalat ni Boging ang mga hotdog
para matagalan ang aso sa paghabol sa
kanila.

Paika-ikang pinuntahan ng dalawa ang
puno ng aratiles. Itinulak ni Boging si Ricky
papanik sa puno.

“Boging, bilis! Ayan na ang aso!” bulalas
ni Ricky nang nasa taas na iyon ng puno ng
aratiles.

Dahil sa bigat ng katawan ay hirap na
makaakyat si taba. Buti na lamang at hinila
siya ni Ricky kundi ay tiyak nang nakagat ng
aso ang puwit niya.

Sabay na napabuntung-hininga ang
dalawa habang pinanonood nila mula sa itaas
ng puno ang asong galit na galit na tumatahol.

“Tsupi! Alis d’yan! Bad dog!” galit na
sigaw pa ni Boging.

“Sorry, Bogs. Pumalpak tayo,”
malungkot na paghingi ng paumanhin ni Ricky
habang hinihimas ang masakit na paa.

“Oo nga,” mas malungkot ang mukhang
sagot ni Boging. “Talagang pumalpak tayo

kasi naibato kong lahat ang hotdog sa buwisit
na asong ‘yan. Wala tuloy tayong makukutkot
habang narito sa puno ng aratiles...”

Napatigil si Boging sa pagsasalita.
Nilinis muna ang suot na salamin. Tapos ay
luminga-linga siya na parang may hinahanap
at napangiti nang makakita ng mga maliliit at
mapupulang bunga ng aratiles.

“Hmmm... puwede na rin.” Pumitas siya
ng ilang bunga. Ikinuskos ang isa sa kanyang
manggas at saka isinubo.

“Gusto mo?” alok niya kay Ricky nang
magdatingan sina Gino, Kiko at Jo. Narinig
nila ang tahol ng aso.

Maliksing sumampa si Gino sa bakod at
doon ito nagbalanse na nakatayo. “Boging!
Okey ba kayo?”

“Oo pero na-sprain ang paa ni Ricky.”
“Nakakatakot naman ang asong ‘yan.

Mukhang killer,” pansin ni Kiko.
“Kuya, paano sila makakababa sa

puno?”
“Kuya, may palabas sa bahay!” babala

ni Jo nang mapansing bumubukas ang pinto
sa likod ng bahay.

Tatalon na sana si Gino mula sa bakod
upang hindi siya makita ng lalaki. Pero bago
niya iyon nagawa ay may sumita sa kanila.

“Hoy! Anong ginagawa n’yo riyan?!” sabi
ng boses ng lalaki.

Nang lingunin ni Gino ang pinagmulan
ng boses ay napangiwi siya. Dalawang pulis
ang papalapit sa kanila.

“Oh no, not again,” sabi ni Gino sa sarili.

KABANATA   16
MGA MAPANGLAIT NA GULAY

“ NANGUNGUHA lang ho kami ng aratiles,”
palusot na paliwanag ni Boging. Ipinakita nito
sa mga pulis ang mga napitas na bunga.

Nasa loob na silang lahat ng bahay.
Parang mga nasukol na tupa ang mga
kabataan.

“Patingin ng I.D. n’yo,” utos ng isang
pulis. Iniabot ng mga bata ang hiningi.

Ang bahay pala ay inuupahan ni Rigor.
Nakamasid lamang ang lalaki sa mga
kabataan pero halata ang pagkainis sa mukha
nito. Hawak-hawak ni Rigor sa dog collar ang
asong si Bruno na nakaupo sa tabi ng lalaki.

“Mga dayo pala kayo,” pansin ng pulis
kina Gino.

“At ikaw, taga-Sumangga ka. Anong
ginagawa mo rito?” tanong ng kasama nito
kay Ricky.

“Ipinapasyal ko ho sila,” nakayukong
sagot ng binatilyo.

“Kalokohan!” galit na singit ni Rigor sa
usapan.

“Nangunguha lang ho talaga kami ng
aratiles,” mahinang sagot ni Boging na
pinangatawanan na ang kuwentong iyon.

“Wala bang puno ng aratiles sa baryo
n’yo at ito pang puno ko ang nakursunadahan
n’yo? Kung nadisgrasya kayo ng aso ko? E ‘di
sagot ko pa ang pagpapadoktor.”

“Sorry, ho, Mang Rigor,” iyon lamang
ang naisagot ni Gino para sa grupo. Lahat sila
ay nakatungo pa rin. Naawa ang isang pulis.

“Sabagay, talagang ganyan ang mga
bata. Kung anu-anong kalokohan ang naiisip
gawin. Patawarin n’yo na lang sila,” samo nito
kay Rigor.

“Hindi! Kasuhan n’yo sila ng
tresspassing o kaya’y maliscious mischief.
Kailangang maturuan ng leksiyon ang mga
kabataan ngayon para tumino.”
nanggagalaiting sabi ni Rigor.

Gitlang napaangat ang mga mukha nina
Gino sa narinig. Pati ang mga pulis ay nagulat
sa matinding reaksiyon ng lalaki.

“Kailangang magsampa kayo ng pormal
na reklamo sa presinto,” paliwanag ng pulis.

“Sige, pero may hinihintay akong bisita
mula sa Maynila. Mauna na kayo sa presinto
at susunod ako,” sagot ni Rigor na tinatapos
na ang usapan.

Sa presinto ng Boac ay muling nakiusap
si Gino sa mga pulis na huwag munang i-
blotter ang kaso nila. “Susubukan ko hong
humingi ng tawad sa kanya.”

Dahil mukhang matino naman ang mga
kabataan ay pumayag ang mga pulis. Sa
isang silid na lamang sila ipinasok kung saan
nila hihintayin ang pagdating ni Rigor.

“Ano bang nangyari?” tanong agad ni
Gino kina Boging at Ricky nang makapasok
sila sa silid. Ngayon ay malaya na silang
makapag-uusap.

Palitang nagkuwento ang dalawa.
“Sigurado kang si Mang Darius ang

nakita mo, Ricky?” tanong ni Jo.

“Ang tiyak ko’y may bigote ang lalaking
‘yon. Pero aaminin kong hindi ko natitigan
nang mabuti ang mukha niya. Kaya lang, sa
buong Marinduque, dalawa lang ang
maaaring magkaroon ng T-shirt ng Nostalgia
Antique Shop: ang tatay ko at si Mang Darius,
‘di ba?”

“Si Mang Darius na nga ‘yon,” nagkaka-
isang sang-ayon ng buong barkada.

“Ano ngayon ang gagawin natin, Gino?”
tanong ni Kiko.

“Ang priority natin ay ang kumbinsihin si
Mang Rigor na huwag ituloy ang reklamo niya
sa atin,” naiiling na sabi ni Gino na pabalik-
balik na naglalakad sa kahabaan ng silid.

“Patawarin kaya tayo no’n, Kuya? Kung
kasabwat siya ni Mang Darius sa nakawan
tiyak na hindi niya tayo pakakawalan,” paalala
ni Jo sa grupo.

“Oo nga. Patay tayo pag nagkataon,”
sabi ni Kiko na problemadong napasapo sa
ulo.

DUMATING at lumipas ang tanghalian ngunit
ni anino ni Rigor ay hindi nakita sa presinto.

Doon na kumain ang mga kabataan sa
kuwarto kung saan ay nagpabili na lang sila
sa isang pulis. Nagpabili rin sila ng gamot

dahil nagsisimula nang mamaga ang paa ni
Ricky.

Inip na inip na ang lima. Pudpod na yata
ang suwelas ng sapatos ni Gino sa kalalakad
sa loob ng kuwarto. Parang leon itong hindi
mapakali sa loob ng maliit na espasyo. Lahat
na rin ng maaaring mangyayari sa kanila ay
paulit-ulit nang napag-usapan ng grupo.

“Kuya, mag-a-alas-tres na,” inis nang
sabi ni Jo na bagot na bagot na rin.

“Oo nga eh. Teka’t lalapitan ko ‘yong
isang pulis para matanong kung ano na ang
nangyayari,” sabi ni Gino na marahang
binuksan ang pinto ng silid.

Makaraan ang limang minuto ay bumalik
si Gino sa kuwarto. “Papupuntahan na raw
nila ang lumang bahay para sunduin si Mang
Rigor,” balita nito sa mga kasama.

“Ibig sabihin, maghihintay na naman
tayo,” talunang sabi ni Boging. “Wala bang
pameryenda rito?”

Kalahating oras pa ang mabagal na
lumipas nang sa wakas ay bumukas ang pinto
ng silid. Pumasok ang isang pulis.

“Mga bata, sige na. Makakaalis na
kayo,” bungad nito.

Litong nagkatinginan ang lima. Hindi
makapaniwala sa narinig. “Ano, ho uli ang
sinabi n’yo?” tanong ni Jo sa pulis.

“Hindi na raw magsasampa ng reklamo
laban sa inyo ang lalaki.”

“Bakit daw ho?” bulalas ni Boging na
takang-taka.

Ang pulis naman ang nalito. “Bakit?
Gusto ba ninyong ituloy ang reklamo?”

Si Gino na ang humarap sa pulis.
“Siyempre ho, hindi. Kaya lang nakita din
naman ho n’yo na desidido siya kanina.”

“Sapat na raw na kaparusahan ang
makulong kayo nang ilang oras,” sabi nito na
tuluyan nang ibinuka ang pinto.

Hindi pala kasabwat si Mang Rigor,
masaya at tahimik na sabi ng mga mata ng
limang kabataan sa isa’t-isa.

Para silang nabununutan ng malaking
tinik sa dibdib. Nakuha na nilang ngumiti
habang nag-aayos sa kanilang pag-alis.
Inalalayan nina Boging at Kiko si Ricky upang
madalian iyon sa paglalakad.

“Pasensiya na ho kayo sa nagawa
naming perwisyo,” hingi ng paumanhin ni Gino
sa alagad ng batas.

Tumango lamang ang pulis habang
hinahatid sila palabas ng presinto. “Pero
puwede ba, huwag na kayong kakalat-kalat sa
kalye. Pag nakatanggap uli ako ng report na
aali-aligid kayo, ako mismo ang magsasampa
ng kasong bagansiya sa inyo.”

Biglang napatigil sa paglalakad ang mga
kabataan. Si Jo ang nagsatinig sa tanong na
nabuo sa kanilang isipan. “Ano hong report?”

“Kaninang umaga’y may nakarating na
ulat sa amin na nakita kayong lima na kakalat-
kalat sa kalye at kahina-hinala ang mga kilos.
Kaya nga kami nagpatrolya.”

“Sir, anong oras ho ninyo natanggap
ang report?” naghihinalang tanong ni Gino.

“Makalipas ng alas-otso. Kararating ko
pa lang nga rito,” sagot ng pulis.

“Paanong magiging kami ‘yon e
kagigising pa lang---” mabilis na reklamo ni
Ricky nang putulin ito ni Gino.

“Huwag ho kayong mag-alala, tsip.
Hinding-hindi na ho mauulit. Sige ho, tutuloy
na kami,” paalam ng binatilyo na mahigpit na
hinawakan sa braso si Ricky.

Nang makalayo sila sa presinto ay saka
muling nagsalita si Ricky. “Bakit hindi ka
nangatwiran, Gino? Nasa bahay pa tayo
kaninang alas-otso eh.”

Si Jo ang sumagot sa tanong. “Ricky,
na-set-up tayo!”

Katahimikan.
“Ang tanong ngayon ay bakit at kung

sino?” mahihinang tanong ni Kiko sa kawalan
habang nag-iisip.

Nagkatinginan ang mga kabataan bago
sila sabay na nagsalita: “Si Mang Darius!”

“Ibig sabihin, alam na niyang
pinagdududahan natin siya at susundan dito
sa Boac,” ani Boging. “Pero paano?”

“Hindi na mahalaga kung paano. Ang
importante ay napatunayan nating may
kinalaman nga siya sa pagkawala ng
maskara,” masayang sabi ni Gino.

“Teka, nalilito ako. Paano natin
napatunayan na siya ang nagnakaw sa
maskara?” nakakunot-noong tanong ni Ricky.

“By reverse logic, Ricky. Bakit niya tayo
isi-set-up kung wala siyang kasalanan?”
ganting tanong ni Jo.

“Oo nga. Tena, bumalik tayo sa presinto
para ipa-raid ang bahay ni Mang Rigor,” sabik
na namang sabi ni Ricky.

“Bad shot na tayo rito, Ricky. Wala na
tayong kredibilidad sa mga pulis,” sagot ni
Gino. “Si Daddy muna ang kausapin natin.
Puwera na lang kung may iba kayong naiisip.”

“Okey na ‘yon, Gino,” sagot ni Kiko.
“Saka kailangan nang maiuwi ka namin,

Ricky dahil namamaga na ang paa mo,”
dagdag ni Boging.

“Sa bahay na lang natin kausapin si
Daddy,” pananapos ni Jo sa usapan.

NAKAUPO si Ricky sa salas habang
nakapatong sa maliit na silya ang
namamagang paa nito. Binalutan ni Aling
Maria ng tela ang paa ni Ricky matapos na
pahiran iyon ng oil of winter green.

Ang B1 Gang ay naroon din upang
hintayin ang pagbabalik ni Mang Mike kaya
sabay-sabay silang napatayo nang marinig
ang tunog ng palapit na kotse.

“Aba, maaga sila ngayon,” ani Aling
Maria na nakasilip sa bintana. “Buti naman at
magsasabay tayo sa hapunan.”

Naunang pumasok si Mang Efren nang
mabungaran ang anak. “Anong nangyari sa
iyo?”

“Natapilok lang, ‘Tay. Hindi na naman
po masakit. Ipahinga ko na lang muna raw
sabi ni Nanay,” sagot ni Ricky.

“Sabi na kasing hindi dapat magaslaw
kapag Semana Santa. Ayan tuloy ang
nangyari sa ‘yo,” sermon pa ng ina. “Teka, at
iiinit ko na ang sinigang na bangus. Para
naman mapawi ang pagod n’yo,” paalam ni
Aling Maria na nagtuloy sa kusina.

Sumalubong agad sa ama si Gino nang
pumasok ang lalaki. “Dad, may balita kami sa-
--” sabik na sabi niya nang bigla siyang
mapatigil at mandilat sa nakita.

Si Mang Darius! Papasok rin ng bahay.
Naka-asul ngang T-shirt ng Shop ang lalaki.

“Ano ‘yon, anak?” tanong ni Mang Mike.
“A.. e.. wa-wala, Dad. E kayo, kumusta

ang lakad n’yo?” balik ni Gino sa ama.
“Wala pa ring nangyayari,” naiiling na

sagot ng lalaki.
“Biyernes Santo na bukas, ‘Tay. Paano

na?” tanong ni Ricky na may pag-aalala sa
mukha.

“Kinausap ko na si Pareng Andoy na
siya munang gumanap na sisibat sa
Kalbaryuhan bukas at baka pati na rin sa
Sabado. Sabi ko’y medyo masama ang
pakiramdam ko. Kailangan lang magpahinga
para pagdating ng Linggo ay buong sigla
akong makakaganap na Longino,” mabigat
ang boses na sagot ni Mang Efren.

“Huwag kang mawalan ng pag-asa,
pare. Makikita rin natin ang maskara mo,”
pag-alo ni Mang Darius kasabay ng
pabalagbag na pag-upo sa silya na parang
pagod na pagod ang katawan.

Napaismid naman si Jo sa sinabi ng
lalaki at hindi iyon itinago ng dalagita. “Sarap
sigurong bunuting isa-isa ang bigote nito,” inis
na naisip ni Jo.

“Nakakahiya nga sa iyo, pare. Buong
araw ka pang sumama sa amin ni Mike sa

paghahanap,” sabi pa ni Mang Efren na labis
na ikinagulat ng mga kabataan.

“Kuuu, wala ‘yon pero napagod nga yata
ako,” sagot ni Mang Darius na iniinat ang
likod.

“Buong araw ho kayong magkasama?”
hindi napigilang tanong ni Jo na kitang-kita
ang pagkalito sa mukha.

“Oo,” sagot ni Mang Mike. “Sumunod sa
amin sa presinto si Darius kanina.
Pinaalmusal niya nga kami uli sa palengke
bago kami tumuloy sa Sta. Cruz.”

Naguguluhang nagkatinginan sina Kiko,
Boging at Ricky. Paano nangyaring kasama
ito nina Mang Mike samantalang nakita ni
Ricky sa lumang bahay sa Boac si Mang
Darius?

“Bakit sabi ho ni Aling Maria may dala
kayong bag kaninang umalis?” Si Gino naman
ang hindi nakapagpigil na magtanong.

“Naku! Oo nga pala. Buti’t ipinaalala mo
‘yan, Gino,” napabalikwas sa upuang sabi ni
Mang Darius. “Mike, nakalimutan ko nga pala
ang bag sa kotse.”

Lumabas ang dalawang lalaki. Parang
tulalang nagtitinginan ang mga kabataan nang
muling pumasok sina Mang Mike at Mang
Darius. May dalang asul na bag ang huli.

“Nagpunta nga pala ako sa palengke
kaya ako nagdala ng bag. Bawal na kasi ang
karne bukas kaya namili ako ng gulay,” sabi
nito habang binubuksan ang bag.

Naghabaan ang leeg ng mga kabataan
sa pagsilip sa bag. Gulay nga!

“Masustansiya ang gulay. Tamang-tama
sa inyong mga kabataan ang ipinamili ko,”
nakangising sabi ng lalaki.

“Patola, talbos ng kamote, kangkong
at..,” sabi nito habang isa-isang inilalapag sa
mesita ang mga ipinamili. “Kalabasa! Upang
luminaw ang inyong mga mata.”

“Mga bata, puwede bang kayo na ang
magdala ng mga pinamili ni Darius sa
kusina?” singit ni Mang Efren. “Magpapalit
lang kami ng damit para makapaghapunan na
tayo.”

“O-Opo. Sige po. Kami na po ang
bahala,” sagot ni Gino na parang nagising sa
malalim na iniisip.

“Paanong nangyari ‘yon?!” bulalas agad
ni Jo nang maiwan sila.

“Sino kaya ‘yung nasilip mo sa bintana,
Ricky?” tanong ni Boging sa katabi.

Hindi makasagot si Ricky. Litung-lito
ang mukha nito. Hindi makapaniwalang
nagkamali ito pero si Mang Mike na mismo
ang nagpatunay na kasama si Mang Darius



    B1  Gan g :  Mask ar a n i  Lon g in o       …  143

buong araw. Nagsimulang sirain ng pag-
aalinlangan ang tiwala ni Ricky. “E-ewan ko
nga ba... Pareho kasi ng... Akala ko e...
ewan!”

“Hindi lang ‘yan ang magulo,” singit ni
Kiko. “Kung hindi si Mang Darius ang nasa
Boac, sino ang nag-set-up sa atin sa pulis? O
baka naman nagkataon na ibang grupo ang
ini-report pero tayo lang ang natiyempuhan?”

“Baka nga. Iyon lang ang
magpapaliwananag sa kaguluhang ‘to,” sang-
ayon ni Jo nang mapansin ang kapatid na tiim
na nakatitig sa mga gulay na dala ni Mang
Darius. “Kuya, ano bang hinahanap mo
riyan?”

“Oo nga. Kanina ka pa walang kibo,”
dagdag ni Kiko.

“Saka, Gino, ang tumitig sa pagkain na
parang nahi-hynotize ay trademark ko na.
Mag-isip ka ng ibang gimmick, ‘no!” kunwari’y
nagagalit na saway ni Boging sa kaibigan.

Naputol ang tensiyon ng mga kabataan
sa biro ni taba. Nagkatawanan sila.

“Ano ba talaga ang tinitingnan mo,
Kuya?” pilit ni Jo.

“Hindi ba parang iniinsulto tayo ni Mang
Darius sa mga gulay na ‘to?” sagot ng
binatilyo na lalong ikinalito ng iba.

“Dahil ba ang gulay ay para sa
mahihirap lang...?” nakakunot-noong tanong
ni Ricky. Hindi pa rin nito mahulaan ang ibig
sabihin ni Gino.

“Hindi ah!” natawang sagot ni Gino bago
siya muling sumeryoso. “Tingnan n’yo ang
mga dala niya. ‘Di ba’t parang nilalait niya ang
kakayanan natin? Tulad nitong patola. ‘Di ba’t
ang tukso sa mga pulis na mahihina ang utak
ay ‘pulis patola’? At itong kangkong... pag
nahirapan tayo sa test natin ‘di ba’t ‘na-
kangkong tayo’ ang sinasabi natin?”

“Oo nga ‘no, Kuya. At itong talbos, ibig
sabihin eh tumigil na tayo sa pag-iimbestiga at
magtanim na lang tayo ng kamote sa bukid.”

“At ang kalabasa ay para raw luminaw
ang mata. ‘Yan mismo ang sabi niya, ‘di ba?”
napangiwing wika ni Ricky dahil ito nga ang
sumilip sa bintana sa bahay sa Boac.

“Hindi lang ‘yon, Ricky,” sagot ni Gino.
“Sa iskuwelahan namin ay meron kaming
katuwaang awards sa mga palpak na
happenings: Ang ‘Kalabasa Awards!’

“Teka muna, Gino,” awat ni Ricky.
“Tama nga kaya ang naiisip natin tungkol sa
mga gulay na ito o baka sobrang imahinasyon
lang tulad ng nakita kong lalaki sa Boac!?!”

Walang katiyakan at tahimik na
nagkatinginan lamang ang buong B1 Gang.

KABANATA   17
ANG MALIIT NA MORION

BIYERNES SANTO.
Pasado ala-sais pa lamang ay nag-

aalmusal na ang B1 Gang. Sinigurado ng mga
kabataan na maaga silang nagising at
nakapag-ayos. Ayaw nilang masalisihan uli ni
Mang Darius.

Dalawang araw na lamang ay Pasko na
ng Pagkabuhay. Dalawang araw na rin
lamang ang nalalabi upang mabawi ang
maskara kundi’y masisira ang panata ni Mang
Efren.

Ngayo’y kasabay nila sa hapag-kainan
sina Ricky at Mang Efren na hindi ginagalaw
ang pagkaing nakahatag sa harapan ng mga
ito.

Awang-awa sila sa tatay ni Ricky. Hindi
maipinta ang hitsura ng lalaki. Depressed na
depressed ito. Kumbaga, talagang Biyernes
Santo ang mukha.

Idagdag pang ni hindi makakalabas ng
bahay ngayon si Mang Efren upang hanapin
ang maskara. Magtataka ang mga kababayan
nito kung makikita sa labas na hindi
gumaganap bilang si Longino. Kaya sa bahay
lamang ito dahil ang palusot nga nito’y

nagpapalakas upang maayos at masiglang
makaganap sa Linggo.

Si Ricky man ay nawalan na rin ng
gana. Tila nahawa sa ama. Paano’y hindi rin
ito makakalabas dahil sa paang na-sprain.
Kaya ayun ang mag-ama. Kapwa
nakapangalumbaba at parang tulalang
nakatingin sa kawalan.

Sinenyasan ni Gino ang tatlong
kabarkada na magtungo sa salas ng bahay.
Doon na sila mag-uusap. Igagalang nila ang
kalungkutan ng mag-ama.

“Kiko, sigurado ka bang nasa kuwarto
pa si Mang Darius?” paniniyak ni Gino.

“Oo, humihilik pa nga. Mukhang
napagod talaga kahapon,” sagot ni Kiko.

“Anong oras ba ang lakad natin, Gino?”
tanong ni Boging. Nagpasabi kasi si Mang
Mike kagabi na ang dalawang binatilyo muna
ang sumama sa paghahanap sa maskara.

“Hinihintay lang nating bumaba si
Daddy,” anito.

Napagpasiyahan na rin ng grupo na
maiwan sina Jo at Kiko upang sila ang
manmanan sa kaisa-isang lead nila: si Mang
Darius.

“KIKO, malapit nang mag-alas-onse,” naiinip
na puna ni Jo sa katabi matapos silipin ang
kanyang relo. Hindi pa rin bumababa si Mang
Darius.

“Teka’t i-tse-check ko uli,” naiinip na ring
sabi ni Kiko kasunod ng marahang pagpanhik
sa hagdan.

Sandali pa at umiiling na bumaba si
Kiko. “Tulog pa rin si Mang Darius,” balita
niyon sa mga kasama.

“O, ano, Ricky? Isang laro pa?” yaya ni
Kiko na inaayos ang mga itim na piyesa ng
chess. Iyon lamang ang maaari nilang gawin
dahil walang kahit anong palabas sa T.V. o
kaya’y marinig sa radyo dahil Biyernes Santo
nga. Nakikiluksa sa sambayanang Kristiyano
ang kapaligiran. Lalong nakadagdag iyon sa
pagkabagot ng mga kabataan.

Si Jo ay kanina pa pinaglalaruan ang
maliit na tape recorder niya upang maaliw ang
sarili. Naroong i-record ang boses na iniiba
ang tono o kaya’y tumula.

“Hindi ba kayo manonood ng mga
Morion sa bayan?” tanong ni Aling Maria nang
mapadaan ito sa salas. May dala palanggana
ng maligamgam na tubig at trapo kara ang
babae.

“Mamaya na ho siguro pag hindi na
masyadong mainit,” sagot ni Kiko.



    B1  Gan g :  Mask ar a n i  Lon g in o       …  148

Si Mang Efren ay nakahiga sa kuwarto
na siyang inaasikaso ni Aling Maria. Sanhi na
rin marahil ng pagod, pagkabalisa at labis na
kalungkutan ay nagkaroon nga ito ng lagnat.

Sina Mang Mike, Gino at Boging ay
kanina pa nakaalis patungo sa piyer ng Sta.
Cruz. Aalalayan nila ang mga pulis doon sa
pagsisiyasat sa gamit ng mga paalis.

Matapos dumaan ang kalahating oras
ay lumabas uli ng silid si Aling Maria.
Maghahanda na raw ito ng tanghalian.

“Tutulungan ko na ho kayo, Aling
Maria,” kusang-loob ni Jo. Pero bago
sumunod sa kusina ay sinenyasan niya si
Kiko na mag-abang kay Mang Darius.

Muli ay mabagal na umusad ang mga
kamay ng orasan. Malapit nang mag-alas-
dose nang lumabas ng kusina si Aling Maria.
May dala itong plato ng pagkain. “Ricky,
kumain na kayo at dadalhan ko na lang ang
tatay mo sa kuwarto.”

“Gisingin ko na ho kaya si Mang Darius
para sabay-sabay na kaming kumain?”
umaasang tanong ni Kiko. Hindi na yata niyon
kayang maghintay pa sa lalaki.

“Mabuti pa nga, iho. Baka makasama na
sa kanya ang sobrang tulog,” pagbibigay
pahintulot ng babae.

Maliksing pumanhik si Kiko at kinatok
ang kuwarto ng lalaki. “Mang Darius, kakain
na ho tayo!”

“Hmmmm,” ungol ng nasa loob. “Sige,
susunod na ‘ko.”

Nakahain na si Jo nang dumating sa
komedor si Mang Darius. Mamasa-masa pa
ang buhok nito at medyo maga ang mata.

Napangisi ang lalaki nang makita ang
nakahain. “Eto na ba ang mga pinamili kong
gulay?”

“Oho,” sagot ni Jo. Hindi niya mahulaan
kung nanunuya o inosenteng tanong ang
sinabi ng naupong lalaki.

Tahimik na kumain ang apat.
Nakikiramdam sina Jo at Kiko. Si Mang Darius
naman ay sarap na sarap sa pagkain.

“Paano ‘yan, Ricky, hindi ka muna
puwedeng maging guide ngayon?” basag ng
lalaki sa katahimikan.

“Oo nga ho,” mahinang sagot ng
binatilyo.

“Sayang. Plano ko pa namang
mamasyal...”

Napatigil sa pagsubo sina Jo at Kiko.
Aalis na naman si Mang Darius, sabi ng
kanilang mga mata. Muling nabuhay ang
suspetsa nila sa lalaki.

“Baka gusto n’yong tayong tatlo na ang
magsama sa lakad, Kiko, Jo,” yaya ng lalaki
sa mga nagulat na kabataan.

Nagkatinginan uli ang dalawa. Nagtaka.
Nagkaunawaan.

“Sige ho,” sagot ni Jo dahil sa ganitong
paraan ay hindi na nila kailangang
magpatagu-tago sa pagsunod kay Mang
Darius. Madadalian na sila.

Pero bakit nga kaya sila niyaya ng
lalaki? Nagtatakang tanong uli ni Jo sa sarili.

MATAPOS na makapagpahinga ay lumabas
ng bahay sina Jo, Kiko at Mang Darius upang
mamasyal.

Sa plasa sa Mogpog ay sumilong ang
tatlo sa ilalim ng puno habang nanonood ng
mga naglalakad-lakad na grupo ng mga
Morion.

Napansin ni Jo na kahit iba’t-iba ang
hitsura ng mga maskara, lahat ay matapang
ang pagkalilok ng mukha.

At kahit na mainit ang panahon ay tinitiis
iyon ng mga kalalakihan bilang bahagi ng
penintensiya. Naalala tuloy ni Jo si Mang
Efren.

“Kawawa naman si Mang Efren, ‘no?
Hindi tuloy siya makasali sa Moriones,” sabi ni

Jo kay Kiko pero si Mang Darius ang sumagot
sa dalagita.

“Alam n’yo, naaawa rin ako sa kanya
kaya lang hindi naman ang maskarang iyon o
itong Moriones ang kabuuan ng buhay niya.
Napakasuwerte nga ni Pareng Efren dahil
meron siyang mapagmahal na asawa at
ulirang anak. Idagdag pa nating hindi sila
naghihirap sa buhay. Ano ba naman ang
halaga ng maskarang iyon kung ihahambing
sa mga tunay na kayamanan niya?”
malumanay na sabi ng lalaki.

Kapwa hindi makasagot sina Jo at Kiko
sa sinabi ni Mang Darius. Hindi dahil sa mga
katwiran ng lalaki kundi’y nagulat sila sa tono
nito: may katapatan at sinseridad.

“Mali nga kaya ang kutob ko kay Mang
Darius?” nagdadalawang-isip na tanong ni Jo
sa sarili.

KAHIT maalinsangan ang panahon ay naaaliw
ang tatlo sa maraming Morion sa kalye.

Sa tingin ni Jo, parang kuntento na si
Mang Darius sa pagkaka-upo sa damuhan at
panonood sa mga dumaraang Morion.

Tipong walang intensiyon itong umalis
sa ilalim ng puno. Ni hindi nga ito tumitingin sa

relo. Ibig sabihin, walang oras na hinahabol
ang lalaki.

Nasa ganoong pag-iisip si Jo nang may
marinig silang mahinang tunog ng kampanilya
hindi kalayuan. Sorbetero. Panlaban sa
nakapanglulumong init.

Patayo na si Kiko nang pigilan iyon ni
Jo. “Oppsss, ako na ang bibili. Kabisado kita,
Kiko. Isang flavor lang ang kilala mo:
tsokolate. Gusto kong maiba ang sa ‘kin.”

Tatawa-tawang tinungo ni Jo ang
nagtitinda ng sorbetes. Tatlo ang binili ng
dalagita. Naglalakad siya pabalik sa
kinaroroonan ng mga kasama nang
mapagkatuwaan at biruin siya ng limang
Morion. Hinarangan ng mga ito ang daraanan
niya. Pinaikutan pa siya ng mga Morion na
parang tinutugis.

Nahulaan ni Jo mula sa taas at
pangangatawan ng mga nakamaskarang
kalalakihan na mga teen-agers din ang mga
Morion.

Nakisakay naman si Jo at nagkunwaring
natatakot at nagmamakaawa sa mga
malulupit na kawal Romano.

Ngunit habang pinaiikutan si Jo ay
napamulagat ang dalagita nang may
mamukhaang lalaking naglalakad. Si Rigor!

Mag-isa lamang si Rigor. Hindi kasama
ang alagang aso at walang dalang gamit. Sa
anyo ng kasuotan at bagal ng paglalakad ay
tulad din nilang namamasyal ito.

Ewan ba kung ano ang biglang umihip
sa utak ni Jo nang maisip niyang sundan si
Rigor. “Wala namang nangyayari kay Mang
Darius,” katwiran niya sa sarili.

Ang problema ni Jo ay makikilala siya ni
Rigor. Kailangan niyang magbalatkayo. Pero
ano? Isip ni Jo habang pinaiikutan pa rin ng
mga Morion. Nang mapangiti ang dalagita sa
unti-unting nabubuong balak.

Puwede kaya...? Pumayag kaya...?
Sandali lang naman e. At sayang lang ang
beauty ko kung walang epek ‘no! sabi ni Jo sa
sarili.

SARAP na sarap si Rigor sa pamamasyal.
Tulad ni Darius ay nagpapatay din ito ng oras.

Nagka-empake na ito. Wala nang dapat
gawin kundi hintayin ang Linggo kung kailan
ilalabas nito ng Marinduque ang maskara.

Sa dami ng mga darating na turista,
tiyak na mas magulo pa sa palengke ang
magaganap. At kahit pa maglagay ng limang
batalyong pulis ay imposibleng
mamanmanang lahat ang mga tao.

Saka sinong pulis ba naman ang sira-
ulong magsasaliksik sa loob ng kulungan ng
mabangis na doberman. Doon nito balak itago
ang maskara, sa loob ng portable cage ni
Bruno.

“The perfect crime,” puri pa ni Rigor sa
sarili habang naglalakad. Kahit hindi pa
napipisa ang ‘itlog’ ay hindi na napigilan ni
Rigor na bilangin ang mga ‘sisiw’.

Malaking pera ang hihingin nito sa
kolektor na Hapones na umorder ng antigong
maskara ng Moriones.

At kahit ‘kumanta’ man si Darius ay
hindi rin ito matitiklo dahil ang alam ng
kasabwat ay magbabarko ito pabalik sa
Lucena. Sadyang hindi sinabi ni Rigor na
eroplano ang sasakyan nito. Ibang pangalan
din ang ginamit nito sa tiket ng eroplano at
hindi ito masisita dahil hindi kailangan ang
pasaporte sa domestic flight.

“Ang galing ko talaga!” puri uli ni Rigor
sa sarili kaya hindi nito namalayan ang limang
Morion na sumusunod sa kanya.

Pinangungunahan ang grupong iyon ng
isang maliit na Morion na halos sumayad sa
lupa ang dulo ng dalang mahabang espada.

“Diyos ko po, ang init!” pawisang sabi ni
Jo sa sarili habang sumisilip sa butas ng mata
ng maskara.

Si Jo ang nangungunang maliit na
Morion. Humiram siya ng costume mula sa isa
sa mga bumiro sa kanya kanina. Ngayo’y
matitiktikan niya si Rigor nang hindi siya
makikilala.

Pero iba siyempre ang sinabi niya sa
hiniraman. Ang sabi niya’y gagawa siya ng
artikulo tungkol sa Moriones para sa school
paper nila. Na kailangan niya ng first-hand
experience kung gaano kahirap ang gumanap
na Morion.

Inilabas pa ni Jo ang dalang tape
recorder at ini-record ang pangalan at tirahan
ng mga Morion. Bumilib tuloy ang lima dahil
mukhang reporter  nga si Jo.

At para tiyak na mapapayag niya ang
hiniraman ay binigay pa niya ang tatlong
sorbetes na binili.

Nasisimula nang manakit ang leeg ni Jo
dahil sa bigat ng maskarang kahoy.
Tumatagaktak na ang pawis ng dalagita sa
mukha. Nahihirapan na rin siyang huminga
dahil kulob ang maskara. Kung maaari
lamang hubarin iyon ay ginawa na niya kanina
pa.

Ang problema’y wala pang ginagawang
kakaiba ang lalaking sinusundan niya.
Prenteng-prenteng namamasyal lamang si
Rigor.

Habang nadurusa si Jo ay nag-e-enjoy
naman ang lalaki.

Naiinis na nga si Jo sa kasusunod nang
mapansin niyang nasa gawi na sila ng
kinaroroonan nina Kiko at Mang Darius.

Palinga-linga si Kiko sa dako ng
nagtitinda ng sorbetes. Hinahanap siya ng
kasama.

Si Mang Darius ay nakamasid sa
kabilang dako kaya hindi pa nito nakikita si
Rigor. Nang hindi sinasadyang mapalingon si
Mang Darius.

Kitang-kita ni Jo kung paano biglang
napatigil sa paglalakad si Rigor nang
magtama ang mata ng dalawang lalaki.

Mabilis na sumulyap kay Kiko si Mang
Darius. Nang matiyak na hindi pa nakikita ng
binatilyo si Rigor ay agad na kumindat nang
palihim si Mang Darius.

Sinagot iyon ng simpleng pagtango ni
Rigor at agad na tumalikod ito upang
maglakad palayo kina Kiko.

Magkakilala sina Mang Darius at si
Mang Rigor! sigaw ng utak ni Jo.

At sa palihim at kakaibang ikinilos ng
dalawa, tiyak ni Jo na may maitim na lihim
ang mga iyon.

“ O, BAKIT ngayon ka lang?” bungad ni Kiko
nang makalapit si Jo na may dalang tatlong
apa ng sorbetes.

“Mahaba kasi ang pila. Tapos wala pang
isukli sa akin ‘yung mama kaya lalo akong
natagalan,” palusot ni Jo.

“Namumula yata ang mukha mo, iha,”
puna ni Mang Darius kay Jo nang abutin nito
ang isang sorbetes.

“H-Ho? Oo nga ho e. Masyado ho
kasing mainit para sa akin ang panahon,”
sagot ng dalagita kasabay ng madiing
paghawak sa braso ni Kiko. “Kaya ho kung
hindi nakakahiya sa inyo, Mang Darius, okey
lang bang mauna na kaming umuwi ni Kiko?
Sasamahan na lang ho namin si Ricky sa
bahay.”

“Sige,” nakangiting sagot ng lalaki.

Kahit nagtataka, hindi kumibo si Kiko.
Naintindihan niyon ang senyas nang hawakan
siya sa braso ng dalagita.

“Jo, hindi naman ito ang daan pauwi sa
Sumangga,” malakas na sabi ni Kiko nang
makalayo sila kay Mang Darius.

“Mamaya ko na ikukuwento sa ‘yo pag
nasa biyahe na tayo,” sagot ni Jo.

“Biyahe? Teka, saan ba tayo pupunta?”
“Sa Boac, Kiko. Babalik tayo sa lumang

bahay sa Boac!”

KABANATA   18
BALIK SA BOAC

“ NASAAN kaya ‘yung aso?” nag-aalalang
tanong ni Kiko. Nakasilip sila ni Jo sa bakod
ng lumang bahay sa Boac.

Dumampot ng ilang piraso ng maliliit na
bato si Jo. Luminga-linga ang dalagita. Nang
matiyak na walang taong nakatingin ay saka
ipinukol ni Jo ang hawak na bato sa pintuang
kahoy ng bahay.

Wala nangyari.
Muling binato ni Jo ang pintuan.
Tahimik pa rin ang buong kabahayan.
Saka lamang napangiti ang dalawa. Ibig

sabihin, walang tao sa loob at hindi rin
nakakawala ang malaking aso.

Maliksing nilukso ng dalawa ang bakod
at nagtungo sila sa dakong likuran ng bahay.

“Naka-lock,” sabi ni Kiko matapos
subukang pihitin ang tatangnan ng pinto.

“Pati ang bintana, nakasara rin,” ani Jo.
Sumilip sa salaming bintana si Jo pero

madilim ang loob ng kabahayan. Nakisilip si
Kiko pero wala silang makita kahit ano.

Idinikit ng dalawa ang mga mukha sa
salamin at itinakip ang mga kamay sa
magkabilang panig ng mukha upang
matakpan ang liwanag ng araw.

“May nakikita---” naputol ang tanong ni
Jo nang biglang sumungaw ang mabangis at
malaking mukha ng doberman sa bintana.

“Aaaahhh!” sabay na sigaw nina Jo at
Kiko na kapwa nabuwal sa lupa dahil sa gulat.

Patuloy sa pagkahol ang asong si Bruno
mula sa loob ng bahay. Kahit sarado ang
buong kabahayan ay naririnig pa rin nina Jo
ang nakakatakot na kahol ng aso.

“Buwisit na aso ‘yan! Papatayin pa ‘ko
sa nerbiyos,” bulalas ni Jo nang medyo
makabawi sa pagkagitla.

Si Kiko ay habol ang hininga.
Kumakabog ang puso at bahagyang
nanginginig ang tuhod habang tumatayo.
Tinulungan ni Kiko na makatayo si Jo.

Galit na galit pa rin si Bruno. Kitang-kita
ang malalaking pangil nito. Sa bawat kahol ay
tumitilamsik ang laway nito sa salamin ng
bintana.

Nang matiyak ni Kiko na hindi
makakalabas ng bahay ang malaking aso ay
tinahulan din niyon ito.

“Arf ka rin!” matapang na sabi ni Kiko.

“Isang bagay ang sigurado. May bukas
mang pinto, hindi tayo puwedeng pumasok ng
bahay,” sabi ni Jo.

Inikot ng dalawa ang bakuran ng
kabahayan. Ngunit wala silang nakitang
kahina-hinalang bagay.

“Nasayang lang yata ang pagod natin,”
naiinis na sabi ni Jo. “Walang ibang bagay sa
bakuran kundi ‘yung tambak ng basura sa
likuran.” Sa sinabi ni Jo ay biglang
nagkatitigan ang dalawa.

“Basurahan! ‘Di ba’t doon nakita ni
Boging ang kapa ng Morion?” sabi ni Kiko.

“Oo nga. Baka ugali ni Mang Rigor ang
magtago ng mga bagay sa basurahan.”

Mabilis nilang tinakbo ang maliit na
imbak ng basura. May amoy na iyon at
maraming bangaw at langaw na lilipad-lipad.

“Ladies first,” sabi ni Kiko kay Jo na
nakaturo sa basurahan. Yumuko pa iyon na
parang konde na nagbibigay-pugay sa isang
prinsesa. Pero ang ibig niyong sabihin, ang
dalagita ang maunang maghalukay sa
basurahan.

“Age before beauty,” matamis ang
ngiting ganti ni Jo kasabay ng paatras na
hakbang palayo sa mabahong basura.

Nang makitang hindi magpapauto si Jo
ay inangat ni Kiko ang kanang kamay.
Itinikom iyon na parang manununtok.
“Hanggang tatlo. Matalo ang maghahalukay!”

“Sige!” mabilis na tanggap ni Jo sa
hamon. Ikinuyom din ng dalagita ang kanang
kamao at nagsimulang mag-jak-en-poy ang
dalawa.

“Gunting! Yesss! Talo ka, 3-2 ang
score,” masayang sigaw ni Kiko na
nagsasayaw pa.

“Ang O.A. mo,” nakasimangot na saway
ni Jo sa kasama habang nandidiring nilapitan
ang basurahan. Pero wise pa rin si taray.
Naghanap muna siya ng patpat para iyon ang
panghahalukay niya.

“Ang daya!”

“Bakit? Kasama ba sa usapan natin na
kailangang kamayin ko ang basura?” sagot ni
Jo habang hinahalukay na ang basurahan.

“Yuk! Ang bantot! Amoy tae ng aso.”
sabi ni Kiko na lumayo nang kaunti. Mahina
ang sikmura ni Kiko sa mababahong amoy.

Si Jo naman ay mariing pisil-pisil ang
ilong upang makontra ang masangsang na
amoy.

Mahigit kalahati na ang nagagalaw ni Jo
nang may sumabit na tela sa dulo ng patpat.

Kulay asul iyon. Gutay-gutay na. Sa
hitsura ay dating tela ng T-shirt.

“Kiko,” tawag ni Jo sa kasama. Inilayo ni
Jo ang tela mula sa basurahan at inilapag
iyon sa lupa.

“Ano bang nangyari d’yan? Parang
nilapa ng leon,” tanong ni Kiko na lumuhod
upang higit na mapag-aralan ang telang asul.

“Ng doberman ‘kamo,” nangingilabot na
sabi ni Jo.

“Baliktarin mo nga, Jo. Parang may
nakasulat sa likod.”

Kailangan pang ayusin ni Kiko ang
gutay-gutay na tela para magkadikit nang
maayos ang mga letra.

Kulang-kulang na ang mga letra pero sa
pagtitiyaga ni Kiko ay may nabuong mga
kataga.

Binasa ni Kiko ang nabuo: “NOS, GIA,
AN, QUE, HO...”

“Nos-gia-an-que-ho?” takang ulit ni Jo.
“Ano ba ‘yan? Wikang kastila ba o latin?”

Napatayo si Kiko. Nakakunot-noo. Tila
hinahamon ng mga titik ang kakayanan niyon.
Naglakad-lakad ang binatilyo. Pabalik-balik sa
kahabaan ng bakuran.

Habang naglalakad ay hinihimas niyon
ang hikaw sa kaliwang tainga at paulit-ulit na
inuusal ang: “Nos-gia-an-que-ho.”

Sinamantala ni Jo ang pag-iisip ni Kiko.
Ibinalik ng dalagita ang mga kinalkal na
basura sa dati. Sa ganoong paraan ay hindi
maghihinala si Rigor.

Pangalawang balik na ni Kiko sa
paglalakad nang bigla iyong mapatigil. Parang
ilaw na nagliwanag ang mukha ng binatilyo.
Mabilis na bumalik sa kinaroroonan nina Jo.
Kitang-kita ang kasabikan sa mukha.

Kinuha ni Kiko ang hawak na patpat ni
Jo. Yumuko iyon at nagsulat sa lupa.
Manghang pinanood ni Jo ang binatilyo
habang sinusulat ang mga katagang inuusal.

“Eto, Jo ang mga naiwang kataga sa T-
shirt,” paliwanag ni Kiko. “Alam nating kulang-
kulang na ang mga letra dahil nasira na nga
ang damit. E kung paghihiwalayin ko ang mga
kataga nang ganito... At gawin kong ganito...”

Isinulat uli ni Kiko ang mga kataga sa
lupa. Ngunit sa pagkakataong ito ay nilagyan
ni Kiko ng salungguhit ang mga espasyo sa
pagitan ng ilang letra. Kaya ang lumabas ay:

NOS_ _ _GIA   AN_ _ _QUE   _HO_

“Ngayon, Jo. Fill-in the blanks...”
“Nostalgia Antique Shop!” bulalas ni Jo

na tuwang-tuwang napayapos sa kasama.
“Ang galing mo naman, Kiko!”

“Thank you... thank you...,” tatangu-
tangong sagot ng binatilyo na kumaway-
kaway pa sa mga imaginary fans sa paligid.

“Eto na ang hard evidence na
hinahanap ni Daddy sa atin. Ito ang mag-
uugnay kay Mang Darius at kay Mang Rigor,”
masayang sabi ni Jo.

“Tena. Umuwi na tayo para maipakita
agad natin ito sa Daddy mo,” yaya ni Kiko.

“‘Yan ang akala n’yo!” galit na sabi ng
boses ng lalaki mula sa likuran dalawa.

Nagulat at napapihit sina Jo at Kiko
nang may humablot sa gutay-gutay na T-shirt.

Sabay na nawalan ng kulay ang mukha
ng dalawa sa nakita.

“Ma-Mang Rigor!” gitlang napabulalas
na sabi ni Jo.

KABANATA 19
SAGUPAAN

“ BRUNO!”  malakas na tawag ni Rigor.
“Bruno, come here! Sit! Stay!” Parang

nakakaintindi naman ang aso na lumapit sa
kinaroroonan nina Jo at Kiko. Inangilan pa nito
ang dalawa bago naupo.

Nasa kusina sila. Naka-tape ang bibig at
talikurang nakatali sina Jo at Kiko sa tig-isang
silyang kinauupuan. Si Kiko ay nakaharap sa
bintana, si Jo sa kabahayan.

Hindi lamang iyon. Nasa ibabaw pa sila
ng mesang pabilog. Iisa ang paa ng mesang
iyon; nasa gitna mismo. Kaya kapag gumalaw
sila nang malakas o nang pabigla ay
mabubuwal ang mesa at mahuhulog sila sa
sahig.

“Ang kukulit n’yo talaga. Hindi pa kayo
nadala noong ipapulis ko kayo. Ngayon, pag
may masamang nangyari sa inyo hindi ko na
kasalanan,” parang si Pilato na naghugas ng
kamay si Rigor.

“Si Bruno ay tinuruan kong umatake sa
mga taong kumikilos. Kaya kung ako sa inyo,
hindi ako gagalaw kahit kaunti. Dahil sa oras
na mahulog kayo sa mesang iyan, hindi
magdadalawang-isip ang alaga kong lapain
kayo!

“Medyo iniba n’yo ang plano namin ni
Darius tungkol sa maskara. Kaya
ipagpaumanhin ninyo na hindi ko kayo
maaasikaso. Kailangan kong umalis sandali
pero huwag kayong mag-alala dahil hindi
naman kayo iiwan ni Bruno,” nakakalokong
sabi ni Rigor na bumanghalit pa ng tawa bago
lumabas ng bahay.

Pag-alis ng amo ay parang nanlolokong
lumibot si Bruno sa mesang kinalalagyan nina
Jo at Kiko. Inamuy-amoy nito ang paa ng
dalawa. Pigil ang hininga ng dalawa habang
sindak na sinusundan ng mga mata ang aso.

Tinanaw ni Kiko ang labas ng bahay.
Mainit pa ang sikat ng araw. Hindi pa sila
hahanapin ng mga kasambahay dahil ang
alam nina Ricky ay namamasyal sila. At sina
Mang Mike ay mamaya pa babalik. Matagal
pa ang pagdurusa nila.

Si Jo ay kanina pa rin kumakabog ang
dibdib sa takot sa aso. Pero ang tanging
pampalubag-loob ng dalagita ay ang
makakuha pa ng karagdagang ebidensiya na
magpapatunay na kasangkot si Mang Darius
sa nakawan.

Lingid sa lahat ay pinindot ni Jo ang
tape recorder na nasa pantalon niya bago sila
talian ng lalaki. At tiyak ni Jo na naka-record
ang lahat ng sinabi ni Rigor.



    B1  Gan g :  Mask ar a n i  Lon g in o       …  168

Eto ang masamang balita: wala silang
makitang paraan upang makatakas sa
nagbabantay na aso. Masasayang lang ba
ang mga ebidensiyang nakuha nila?

Siniko ni Jo si Kiko upang magkaroon
sila ng komunikasyon. Gayong hindi malakas
ang pagkasiko ni Jo pero hindi nakalusot ang
kinilos ng dalagita sa asong nakabantay.

Biglang kumahol si Bruno. Maliksing
bumangon ang aso at umungol. Nakatayo ang
mga balahibo sa batok.

Nagmistulang rebulto sina Jo at Kiko.
Hindi tumitinag. Pati paghinga ay pilit na
pinahinto. Hanggang sa muling kumalmado
ang aso.

Natanto ni Jo na kung dadambahin ng
aso ang mesang kinaroroonan nila ay tiyak na
mahuhulog sila ni Kiko sa sahig.

Kaya’t kung anuman ang naisip na
balak kanina ni Jo ay hindi na niya itinuloy.
Malamang na maging dog food pa sila pag
nagkataon.

PAWISAN na si Kiko. Direktang tumatama
ang mainit na sinag ng araw sa kanyang
mukha.

“Pasado alas-kuwatro na siguro,” tantiya
ni Kiko sa oras. Summer kasi kaya alam ni

Kiko na ganoong oras na kahit mataas pa ang
araw.

Nanunuyo na ang lalamunan ni Kiko
pero tiniis niya iyon. Pumikit na lamang ang
binatilyo upang hindi masilaw sa araw.

Mayamaya pa’y naramdaman ni Kiko na
pati ang suot niyang hikaw sa kaliwang tainga
ay umiinit na. Marahang ipinihit ni Kiko ang
mukha upang iiwas sa sinag ang hikaw nang
biglang tumayo si Bruno.

“Sobra namang aso ‘to. Kahit pagpaling
ng mukha nararamdaman,” sabi ni Kiko sa
sarili ngunit hindi pala siya ang pinansin ng
aso. Nagtatakbo iyon patungo sa salas.

“Saan pupunta ‘yon?” takang isip ni Jo
na sinusundan ng mga mata ang asong
palabas ng kusina. Saglit lamang at bumalik
sa kusina si Bruno. Kasunod si Rigor.
Nakangisi. Nakakaloko.

“Tena, Bruno, aayusin natin ang
kulungan mo,” sabi ng lalaki na pumanhik sa
ikalawang palapag. Sumunod ang aso. Bago
tuluyang pumasok ng kuwarto ay nagbabala
uli si Rigor.

“Matalas ang pakiramdam ni Bruno.
Kahit dito sa itaas ay malalaman niya kung
may kalokohan kayong ginagawa.”

UHAW na uhaw na si Kiko.
Pakiramdam niya’y parang si Kristo

habang nakapako sa krus; kahit suka ay
iinumin na rin niya. Para mawala ang isip sa
matinding uhaw ay dumilat si Kiko kahit
tinatamaan pa rin siya sa mukha ng sinag ng
araw.

“Nag-ha-hallucinate na yata ako. Mirage
siguro. Parang ‘yong nakikita ng mga taong
naliligaw sa disyerto,” sabi ni Kiko sa sarili.
May nakikita kasi siyang mga hugis ng tao sa
labas ng bahay. Parang nakatayo sa bakod.

Lumipas ang ilang sandali ngunit hindi
pa rin naglalaho ang mga hugis ng tao na
naaaninag niya.

Kumurap-kurap si Kiko. Nilabanan ang
pagkasilaw pero naroon pa rin ang mga
outline ng tao. Hindi naman niya makita ang
mga mukha dahil nasisilaw siya.

Nag-concentrate si Kiko. Tatlong tao.
Dalawang matangkad... at isang... mataba.

Ay, tabatsoy. Parang si Boging,
natatawa pang sabi ni Kiko sa sarili nang
mapamulagat siya. Si Boging nga ‘yon! At ang
dalawang katabi nito ay parang si Gino at si
Mang Mike.

“Hindi nila kami nakikita,” sigaw ni Kiko
sa sarili. Walang ilaw sa kusina at maliwanag
naman sa labas.

Kailangang masenyasan niya ang mga
kasama. Pero paano? Hindi naman siya
puwedeng gumawa ng kahit anong ingay dahil
sa aso o kaya’y kumilos at baka mahulog sila.

Marahang luminga-linga si Kiko.
Naghahanap ng kahit anong bagay na
maaaring gamitin nang may mapansin siyang
gumagalaw sa dingding.

May munting liwanag. Parang alitaptap
na hindi niya mawari. Ngunit sa pagtataka ni
Kiko ay sumusunod sa paling ng mukha niya
ang alitaptap.

Muntik pang mapasigaw si Kiko nang
bigla niyang madiskubre kung ano ang
‘alitaptap’ na iyon. Reflection iyon ng araw
mula sa suot niyang hikaw.

Nakaisip tuloy ng paraan si Kiko kung
paano niya masesenyasan sina Gino nang
hindi lilikha ng kahit anong ingay.

“Kahit singkit ka, Bogs, apat naman ang
mata mo. Kailangang makita mo ang senyas
ko,” parang nagdarasal na sabi ni Kiko sa
sarili habang marahang ipinipilig ang mukha.

 “‘YAN ang bahay, Daddy,” nakaturong sabi ni
Gino sa ama habang nakatuntong sila sa
bakod. Galing ang tatlo sa bayan ng Gasan

kung saan ay may daungan ng mga bangkang
patungong Mindoro.

Nang malaman ni Gino na madadaanan
nila ang bayan ng Boac ay kinumbinse niyon
ang ama na tingnan din ang bahay bago sila
umuwi.

Ikinuwento na rin nina Gino at Boging
ang tunay na nangyari sa kanila dito sa Boac.
Pumayag si Mang Mike dahil wala pang
nangyayari sa pagbabantay nila sa mga
daungan.

“At doon ho sa punong iyon kami
pumanhik ni Ricky,” ani Boging. May
sasabihin pa sana si taba nang mapakunot-
noo siya.

Hinubad niya ang suot na salamin at
pinunasan iyon. Parang nasisilaw kasi siya ng
kung anong bagay. Hindi namamalayan ni
Boging na iyon ang hudyat ni Kiko!

“Saan nanggaling ang aso?” tanong ni
Mang Mike.

Humarap si taba sa kabilang dako ng
bakuran. “Doon ho sa dakong iyon ng bahay--
-” naputol ang sinasabi ni Boging. Ayun na
naman, aniya sa sarili. Parang nasisilaw na
naman siya na hindi niya mawari.

Hinubad uli niya ang salamin. Tumingin
sa bahay. Nasisilaw pa rin siya.

Napansin ni Gino ang kinikilos ng
katabi. “Bakit, Bogs?”

“Ewan ko ba, Gino. Parang nasisilaw
akong naiilang na hindi ko maintindihan,”
sagot ni Boging.

“Palit nga tayo ng lugar, Bogs,” sabi ni
Gino. Tumingin si Gino sa direksiyon ng
bahay. Marahang iginalaw ang mukha. Mula
kaliwa papuntang kanan nang...

Meron ngang mahinang liwanag na
nanggagaling sa loob ng bahay.

“May nag-re-reflect lang siguro sa
liwanag ng araw, Bogs. Akala ko nama’y kung
ano na,” paliwanag ni Gino. Malay ba naman
nito na nasa loob ng bahay sina Jo at Kiko.

“At diyan ba nakita ni Ricky ang inakala
n’yang si Darius?” patuloy pang tanong ni
Mang Mike.

“Opo, Dad,” sagot ni Gino ngunit sa
pagtataka nito ay nasisilaw pa rin siya. Tapos
biglang nawala ang liwanag. Upang bumalik
at maglahong muli!

“Dad, puwede bang tumayo ka dito sa
lugar ko. Tapos tumingin ka do’n sa bintana
sa may kusina. Para kasing may nangyayari
na hindi ko maintindihan,” mungkahi ni Gino.

Tumalima naman ang lalaki. Tumingin
sa itinuro ng anak. At kitang-kita ni Gino kung
paanong nagitla ang mukha nito.

“Morse code ‘yon!” gulat na gulat na
bulalas ng lalaki. “S-O-S...  K-I-K-O...  J-O...!?”

“Narito sina Kiko at Jo?” Hindi
makapaniwala si Gino.

Mabilis na tumalon mula sa bakod si
Mang Mike. Luminga-linga ang lalaki.
Dinampot ang putol na kahoy na nakita sa
lupa at tiim ang bagang na tinungo ang
bahay.

“Boging, pumunta ka sa presinto!
Humingi ka ng tulong,” sabi ni Gino bago ito
tumalon din mula sa bakod.

Nakakita si Gino ng isang dipang piraso
ng kawayan. Dinampot niya iyon at mabilis na
sumunod sa ama.

Nagulat pa si Jo nang biglang
bumalandra nang malakas ang pintuan ng
kusina. Buong lakas na sinipa iyon nina Mang
Mike at Gino.

Mabilis na sinaklolohan ni Mang Mike
sina Jo at Kiko para makakawala sa
pagkakatali.

“Ang aso, Dad. Baka biglang lumitaw,”
babala ni Gino habang kinakalagan ng ama
sina Jo at Kiko.

Hindi nga nagkamali si Gino. Ilang
segundo lamang at parang dumadagundong
na tren na bumababa ng hagdan si Bruno.
Galit na galit ang hitsura sa pagsalakay.

At dahil si Gino ang pinakamalapit sa
hagdan, siya ang pinuntirya ni Bruno. Walang
magagawa si Gino kundi ang harapin ang
umaatakeng aso.

Itinutok ni Gino ang kawayan sa hayop.
Mabangis na sinakmal ni Bruno ang dulo ng
kawayan. Hinatak iyon ng aso. Malakas si
Bruno. Naghatakan sila ni Gino. Lakas sa
lakas.

Nang makalagan sina Jo at Kiko ay
tumakbo si Mang Mike sa tabi ni Gino upang
umalalay.

Hindi naman nila mahampas ang aso
dahil kung tutuusin ay wala itong kasalanan.
Mabangis ito kasi sa ganoong paraan ito
sinanay ni Rigor. Si Rigor ang dapat
hambalusin.

Patuloy na halos nagpapambunong
naghihilahan sina Gino, Mang Mike at Bruno
nang biglang magka-ideya si Jo.

Inilabas ng dalagita ang tape recorder
niya. Ini-rewind iyon. Nakatuon ang atensiyon
sa counter. Pinindot ni Jo ang stop button
nang matantiyang tama na ang posisyon ng
tape.

Tumakbo ang dalagita sa tabi ng isang
maliit na silid sa may kusina. Binuksan ni Jo
ang pinto. At bago inihagis sa loob ng silid

ang tape recorder ay itinodo nito ang volume
level at saka pinindot ang play button.

“Bruno!” malakas na tawag ng boses ni
Rigor mula sa silid. Biglang napatigil sa pag-
atake si Bruno.

“Bruno, come here!” utos pa ng naka-
tape na boses ni Rigor mula sa loob ng silid.
At dahil turuan, binitawan ng aso ang kagat-
kagat na kawayan at pumasok nga ito sa silid.

“Sit!! Stay!!” sabi pa ng boses ni Rigor.
Nang isara ni Jo ang pintuan ng silid ay

nakita nitong nakaupo si Bruno at naghihintay
ng susunod pang utos mula sa tape recorder.

“Nasa itaas si Rigor,” sabi ni Kiko nang
matiyak na hindi na makakalabas ang aso.

Mabilis na pumanhik si Gino. Ngunit
saglit lamang ay pababa na iyon ng hagdan.
“Tumakas sa bintana si Rigor! Habulin natin!”

Subalit nakakailang hakbang pa lang
sila nang bumukas ang pintuan sa salas.

Si Boging! May kasamang tatlong pulis.
Hindi lang iyon. May hawak na bag ang isang
pulis at sa pagitan ng dalawa pang pulis ay si
Rigor!

“Natiyempuhan namin si Rigor na
patakbo palabas ng gate,” nakangiting sabi ni
Boging sa mga kasama.

“Ang galing ng timing mo, Bogs! Parang
pelikula!” tuwang-tuwang sambit ni Jo.

“Ano bang nangyayari dito?” matalas na
tanong ng pulis na may hawak ng bag.

“Pinasok nila ang bahay ko nang walang
pahintulot. Sila ang hulihin n’yo! Hindi ako!”
matigas na sabi ni Rigor pero tiningnan
lamang siya nang masama ng pulis.

Nagpakilala si Mang Mike at mabilis na
isinalaysay ang sitwasyon. “At wala akong
pagdududa na nasa loob ng bag na iyan ang
aming hinahanap.”

“Wala kayong search warrant!
Kakasuhan ko kayo pag binuksan n’yo ‘yan,”
pagbabanta pa ni Rigor.

“Alam mo, pare, palagay ko sobra na
ang panonood mo ng mga American police
stories,” sabi pa ng isang pulis kay Rigor na
tatawa-tawa.

Inilapag ng pulis ang bag sa sahig.
Binuksan ang zipper at dumukot sa loob.
Nanghahaba ang leeg ng mga kabataan. May
inilabas itong bagay na nakabalot sa malaking
kahon. Pigil ang hininga ng buong B1 Gang
habang binubuksan ng pulis ang kahon.

“Ang maskara ni Longino!” masayang
bulalas ni Jo nang lumantad ang matapang na
mukha ng kawal romano na bulag ang isang
mata.

KABANATA   20
SABADO NIGHT

HINDI MAN DAPAT dahil Black Saturday,
pagkatapos nilang magsimba ay nagkaroon
ng salu-salo ang buong grupo. Kapuna-puna
ang labis na kasiyahan ng buong pamilya ni
Mang Efren.

At ngayon sa harap ng hapag-kainan,
kahit naghahari pa rin ang katahimikan ay
dama nina Jo ang kapayapaan. Ang
kaluwagan ng loob ng lahat. Ang kaloob-
loobang kaligayahan. Lalo na si Boging na
damang-dama sa kanyang namumuwalang
bibig ang lasa ng apat na putaheng ulam na
sabay-sabay na nilalapang.

“Lubos akong nagpapasalamat sa inyo,
Mike. Lalung-lalo na sa inyo, mga bata,”
taimtim na sabi ni Mang Efren.

“Pare, ilang ulit ka ba magpapasalamat
sa ‘min?” para bang nahihiyang saway ni
Mang Mike.

Maluwang na napangiti si Mang Efren.
“Lekat pala itong mga alaga mo, ha, Pareng
Mike... masisira ang N.B.I.!”

Hindi na napigilan nina Gino, Jo, Boging
at Kiko ang mapangiti’t magkindatan.

Natawa si Ricky sa inarte ng apat.
Masaya na rin si Ricky. Hindi lamang dahil

nabawi ang maskara kundi dahil napatunayan
ding hindi sinasadyang namalik-mata siya sa
pagsilip sa bahay sa Boac.

Sa loob kasi ng bag ni Rigor ay nakakita
rin ang mga pulis ng isang fake na bigote na
hawig sa makapal na bigote ni Darius. Iyon at
ang isang T-shirt ng Shop ang ginamit ni
Rigor upang mailigaw si Ricky. Iyon din ang
gagamiting disguise nito para makalabas ng
Marinduque.

Naghari muli ang katahimikan. Pawang
tunog lamang ng tinidor at kutsara ni Boging
at mangani-nganing tunog ng pagngalot nito
ang maririnig.

Malalim na nagbuntonghininga si Mang
Efren at sabay na umiling-iling ang ulo. “Hindi
talaga ako makapaniwalang maghuhudas sa
akin ‘yang si Darius. Tiwalang-tiwala pa
naman ako sa kanya.”

“Talagang kahit kailan ho, Mang Efren,
‘yung pagiging gahaman sa pera, hindi
magbubunga ng magaling,” ani Kiko.

“Para akong nag-alaga ng ahas na
pagkatapos kong pagmalasakitan ay
tutuklawin pa ang kamay ko. Hindi ko talaga
maintindihan, bakit may mga taong ganyan.”

“Tama ang kasabihan na sa lahat ng
gubat ay may ahas.” Si Aling Maria.

“Tama ho ‘yun!” sabi ni Boging. Tumayo
at hirap na umabot sa mesa. “Para ding ganito
‘yun na sa bawat handaan tiyak na may
manok at spaghetti! Jo, pakiabot nga ‘nung
manok.... eh pati na ‘yung spaghetti. Hmmm
sarap nito!”

Napaismid si Jo na kanina pa tapos
kumain. Naghalukipkip at hindi kumilos sa
ipinapaki ng kaibigan.

“Hay naku, Boging, ang katakawan ay
tulad na rin sa gahaman. Kaya puwede ba,
ha, Boging, bago mo kami ipagkanulo sa kahit
na labing-dalawang pirasong puto, disiplinahin
mo naman ‘yang bituka mo,” busa ni Jo.

Nangiti si Boging. Namintog tuloy ang
mala-special  na siopao niyang pisngi.

“Ayan na naman kayong dalawa,” bati ni
Gino. “Easy ka lang, Jo, baka hindi
matunawan ‘yang si Boging.”

Nakakaasar na ngumisi uli si Boging.
Halos sumambulat na ang kukulu-

kulong dugo ni Jo sa tuktok ng kukote niya sa
pagtitimpi. Habang ang lahat nama’y hindi
magkandatuto sa pagtawa.

“E, Jo... can you kindly pass the salad,
please...”  pakiusap pa ni Boging.

Nandilat ang mga mata ni Jo. “Salad...
Tabatsoy ka kapag hindi mo ko tinigilan, ikaw
ang tatadtarin ko’t gagawing salad!”

“E...” aapila pa sana si Boging.
“BRUNOOOO!” sigaw ni Jo.
Itinago agad ni Kiko ang mukha nito sa

likod ni Ricky at umungol na ginaya ang boses
aso ni Bruno.

Sa tindi ng takot o sa malamang na
nagka-phobia na sa aso si Boging ay mabilis
na tumayo ito sa kinauupuang silya. Takot na
takot.

“Sino bang may sabi na gutom pa ako?
Busug na busog na nga ako e.”

“BOGINGGG, SIT!”
Umupo si Boging na parang si Bruno na

nakasinta pa. Naghagalpakan ng tawa ang
lahat.

EPILOGO

“ BOGING,”  mahinang sabi ni Ricky sa katabi.
Nakatayo sila’t naghihintay sa plasa ng
Mogpog kasama ang napakaraming tao. Kahit
mainit ay masaya ang lahat. Linggo na kasi ng
Pagkabuhay.

“Nakakahiya man pero ito lang ang
nakayanan kong regalo sa inyo. Pasasalamat
ko sa pagkakabawi ninyo sa maskara ni Itay.”
Iniabot ni Ricky ang hawak.

“Wow! Ang ganda nito,” bulalas ni
Boging nang mabuksan ang nakabalot na
bagay.

Maskara iyon ng Morion. Bagung-bago.
Nagre-reflect pa ang matinding sikat ng araw
sa makintab na pintura ng maskara. “Ayos ‘to
para may souvenir na kami---”

“Ayan na siya...!” pinutol ang sinasabi ni
taba ng malakas na sigaw ng karamihan
habang ang ilan ay nagtatawanan at
nagtitilian.

Dahil nakatalikod si Boging sa mga tao,
hindi niya namalayan na nakatakbo na ang
kanyang mga katabi. Nang lumingon siya para
alamin kung ano ang pinagkakaguluhan ay
nagulat siya sa nakita.

Humahagibis nang takbo ang isang
lalaking naka-maskara. Papunta sa

kinaroroonan niya ang lalaki. Saka lamang
niya nakilala kung sino ang may suot ng
maskarang iyon.

“Si Mang Efren...!” sigaw niya at parang
bolang pilit na binubuhat ang katawan
makalayo lamang kay ‘Longino’ na puno ng
putik ang katawan. Dahil kahit saan ay
nagsuot si Longino huwag lamang mahuli ng
kapwa niya kawal Romano. Kahit pa
lumusong sa ilog at tumalon sa lubluban ng
kalabaw.

Habulan katakut-takot ang nangyari sa
lawak ng buong plasa ng Mogpog. Nakihalo
na rin ang buong barkada ng B1 Gang,
maging si Mang Mike, sa ginagawang
kasiyahan ng mga tao.

Iyon nga lamang higit na masaya ang
grupo nila dahil sila’y nagdidiwang sa
matagumpay na pagkakalutas ng isa na
namang matinding pakikipagsapalaran.

WAKAS

B1 GANG FUN PAGE:

FOR  MEN ONLY!

O, para lamang ito sa mga lalaking estudyante at
mga gurong lalaki. Guys, gusto ba ninyong malaman kung
ano ang pangalan ng inyong magiging asawa? Kung may-
asawa ka na, sana’y tumugma ang pangalan niya sa
pangalang lalabas dito!

Sundan ang mga hakbang sa ibaba. Kakailanganin
mo ang lapis at papel para dito.

A. Isulat ang bilang na katumbas ng buwan ng
iyong kapanganakan mula sa Table 1.

B. I-add ang bilang na katumbas ng iyong
paboritong pagkain mula sa Table 2.

C. I-multiply ang lumabas na numero sa sampu.
Add three kung binata ka pa, add two naman
kung may-asawa ka na.

D. I-reverse ang order ng lumabas na numero at
ibawas ito sa numero bago n’yo ito binaligtad.
Halimbawa, kung ang numero mo sa Step C ay
654, ang reverse nito ay 456. Kaya 654-
456=198.

E. I-reverse uli ang numero at i-add ito sa numero
bago ito binaligtad. Sa halimbawa natin,
198+891=1,089.

F. I-add mo ang 52,205,197 kung may dugong
bughaw ang iyong tatay. Kung wala, i-add mo
ang 423,571.

G. Tingnan mo ngayon sa Table 3 ang numerong
katumbas ng unang letra ng iyong apelyido.
Tapos ay idugtong mo ito sa numero mo sa

Step F. Halimbawa uli, kung ang apelyido mo
ay Santos, at ang numero mong lumabas sa
Step F ay 123,456, idugtong mo ang katumbas
ng letrang ‘S’ sa dulo ng iyong numero; kaya
magiging 12,345,660 ang numero mo ngayon.

H. Hanapin din ang katumbas na bilang ng
ikalawang letra naman ng iyong apelyido at
idugtong din iyon sa kanan ng iyong numero.
Gawin mo ito sa susunod na letra hanggang sa
maaabot mo ang huling letra ng iyong
apelyido. Kaya pahaba nang pahaba ang
numero mo.

I. Divide the resulting number by two.
J. I-grupo sa dalawa ang bawat bilang sa numero

mo at hanapin ang katumbas na letra nito sa
Table 4. Halimbawa, kung ang lumabas mong
numero ay 22,113,030. Ang grouping nito ay
22-11-30-30 at mula sa Table 4, ang pangalan
ng iyong future wife ay “Tess”.

Table 1.  Table 2.
Enero ......... 90 Tapa’t sinangag .......... 8
Pebrero .....  80 Inihaw.......................... 3
Marso ........ 70 Itlog na pula ...............  6
Abril   ........  60 Pritong manok ............ 7
Mayo ......... 50 Sinigang ...................... 4
Hunyo .......  60 Tocino ......................... 3
Hulyo ........  70 Corned beef ................ 6
Agosto .......  80 Adobo ......................... 7
Setyembre... 90 Dinuguan .................... 9
Oktubre .....  80 Pakbet ......................... 8
Nobyembre..70 Lahat ........................... 4
Disyembre... 60 Wala ............................ 5

Table 3.
A=20 B=40 C=48 D=62 E=22 F=50 G=64 H=68 I=24
J=80 K=54 L=52 M=42 N=66 O=26 P=82 Q=90 R=46
S=60 T=44 U=28 V=84 W=88 X=58 Y=86 Z=56

Table 4.
10=A 11=E 12=I 13=O 14=U 20=B 21=M 22=T 23=R
24=C 25=F 26=L 27=K 28=Z 29=X 30=S 31=D 32=G
33=N 34=H 40=J 41=P 42=V 43=Y 44=W 45=Q

KUMPLETO NA BA
ANG KOLEKSI YON N’YO NG

B1 GANG MYSTERI ES  eBOOKS
?

Pun t a lan g k ay o sa w eb si t e n am in
p ar a sa k u m p let on g l ist ah an :

w w w .k ab ayan cen t r a l .com / b1 gan g / in d ex .h t m l


